
ᓯᕗᓪᓕᕐᒥ ᑎᑎᕋᖅᑕᐅᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ: ᓄᓇᓕᖕᓂ ᐊᑐᖅᑕᐅᕙᓚᐅᖅᑐᓂ 1950–1975 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ, ᐊᐃᑉᕆᓕ 2013.

ᑕᒪᕐᒥᒃ ᐱᔪᓐᓇᐅᑎᑕᐅᔪᑦ ᐸᐸᑕᐅᕗᑦ. ᐊᑐᖅᑕᐅᓂᕐᒥ ᓇᓕᐊᑐᐃᓐᓇᖅ ᐃᓚᖓᓐᓂ ᐆᒥᖓ ᑎᑎᕋᖅᑕᐅᓯᒪᓂᐅᔪᒥ 
ᓴᖅᑭᑎᑕᐅᒃᑲᓐᓂᕐᓂᖓᓂ, ᓇᒃᓯᐅᔾᔭᐅᓗᓂ ᖃᓄᑐᐃᓐᓇᖅ ᐋᖅᑭᒃᓯᒪᓗᓂ ᐅᕝᕙᓘᓐᓃᑦ ᖃᓄᐃᑦᑐᑐᐃᓐᓇᒃᑯᑦ, 
ᖃᕋᓴᐅᔭᑎᒍᑦ, ᐊᐅᓚᓂᐅᔪᒥ, ᐊᔾᔨᓕᐅᖅᑕᐅᓂᖓᓂ, ᓂᐱᓕᐅᖅᑕᐅᓂᖓᓂ, ᐅᕝᕙᓘᓐᓃᑦ ᐊᓯᐊᒎᖅᑐᒥ, ᐅᕝᕙᓘᓐᓃᑦ 
ᑐᖅᑯᖅᑕᐅᓗᓂ ᐅᑎᖅᑎᒐᒃᓴᐅᔪᒥ ᐱᓕᕆᔾᔪᓯᐅᔪᒥ, ᑎᑎᕋᖅᓯᒪᔪᒥ ᐊᖏᖅᑕᐅᓯᒪᓇᓂ ᑎᑎᕋᖅᑎᐅᔪᒥ, ᓱᕋᐃᓂᐅᕗᖅ 
ᐊᔾᔪᐊᖅᑕᐅᔾᔭᐃᒃᑯᒻᒥ ᒪᓕᒐᖓᓐᓂ.

ᑐᕌᖅᑎᑕᐅᔪᖅ
ᑖᓐᓇ ᐅᖃᓕᒫᒐᖅ ᑐᕌᖅᑎᑕᐅᕗᖅ ᕿᑭᖅᑕᓂ ᐃᓄᖏᓐᓄᑦ. ᐳᐃᒍᖅᑕᐅᓚᐅᖅᓯᒪᖁᙱᓚᕗᑦ ᑕᐃᔅᓱᒪᓂᑕᐃᑦ ᓂᐱᕗᓪᓗ 
ᓴᙱᔫᒃᑲᓐᓂᖁᓪᓗᒍ.

ᐆᒥᖓ ᐅᓂᒃᑳᓕᐊᒥ ᒥᒃᓵᓄᑦ  
(2024−ᒥ ᑎᑎᕋᖅᑕᐅᓂᐅᔪᖅ)
ᐅᓇ ᐅᓂᒃᑳᓕᐊᖅ ᓯᕗᓪᓕᕐᒥ ᓴᖅᑭᑎᑕᐅᓚᐅᖅᐳᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ (QIA) ᐅᓂᒃᑳᓕᐊᓂᑦ 
ᑎᑎᕋᖅᑕᐅᒋᐊᙵᖅᑐᓂ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ (QTC) 2010−ᒥ ᐊᒻᒪ ᓴᖅᑭᑎᑕᐅᓪᓗᓂ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂᑦ 2013−ᒥ. 2024−ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓄᑖᙳᕆᐊᖅᑎᑦᑎᓚᐅᖅᐳᑦ ᐅᓂᒃᑳᓕᐊᓂᑦ 
ᐃᓕᓯᒃᑲᓐᓂᖅᖢᑎᒃ ᐊᑖᓂ ᓇᓗᓇᐃᖅᓯᔾᔪᑕᐅᔪᓂ, ᐋᖅᑭᒋᐊᖅᓯᓪᓗᑎᒃ ᑕᒻᒪᖅᓯᒪᔪᓂ ᐃᓂᐅᔪᓂ ᐊᑎᓪᓚᕆᖏᓐᓂ, ᒥᑭᑦᑐᓂ 
ᐋᖅᑭᒋᐊᖅᓯᓪᓗᑎᒃ ᑕᒻᒪᖅᓯᒪᔪᓂ ᐅᖃᐅᓯᐅᔪᒥ ᐊᒻᒪ ᐅᖃᐅᓯᕐᓂ ᐋᖅᑭᒃᓯᒪᓂᖏᓐᓂ, ᑕᒻᒪᖅᓯᒪᔪᓂ ᐋᖅᑭᒃᓱᐃᓪᓗᑎᒃ ᓄᓇᙳᐊᓂ, 
ᐊᒻᒪ ᐊᓯᔾᔨᖅᓯᓪᓗᑎᒃ ᐃᓚᖏᓐᓂ ᐊᔾᔨᙳᐊᓂ. ᐃᓄᒃᑎᑐᑦ ᑎᑎᕋᖅᓯᒪᓂᐅᔪᓂ ᐃᓕᓯᓚᐅᖅᐳᑦ ᐊᑖᓂ ᓇᓗᓇᐃᖅᓯᔾᔪᑕᐅᔪᓂ. 

ᓇᐃᑦᑐᒥᒃ ᐱᒋᐊᕈᑎᖓ ᐊᒻᒪ ᐱᒋᐊᕈᑎᖓᑕ ᑎᑎᕋᖅᓯᒪᓂᖏᑦ 2013−ᒥ ᑎᑎᕋᖅᑕᐅᓯᒪᓂᐅᔪᒥ ᓇᓂᔭᐅᔪᓐᓇᖅᐳᑦ ᐃᓱᐊᓂ 
ᐅᓂᒃᑳᓕᐊᒥ ᑐᓂᓯᓂᕐᒥ ᖄᒃᑲᓐᓂᐊᒍᑦ ᑎᑎᕋᖅᓯᒪᓂᐅᔪᒥ.

• Arctic Bay

• Resolute 
 (Qausuittuq)
ᖃᐅᓱᐃᑦᑐᖅ

    Igloolik
      (Iglulik)
• ᐃᒡᓗᓕᒃ

• Sanirajak
 ᓴᓂᕋᔭᒃ

• Clyde River 
(Kangiqtugaapik)
ᑲᖏᖅᑐᒑᐱᒃ

• Qikiqtarjuak
ᕿᑭᖅᑕᕐᔪᐊᖅ

• Pangnirtung
(Panniqtuuq)
ᐸᓐᓂᖅᑑᖅ

• Iqaluit
ᐃᖃᓗᐃᑦ

Kimmirut • ᑭᒻᒥᕈᑦ     

• Sanikiluaq
ᓴᓂᑭᓗᐊᖅ

• Pond Inlet
(Mittimatalik)
ᒥᑦᑎᒪᑕᓕᒃ

• Kinngait
ᑭᓐᖓᐃᑦ

ᓴᖅᑭᑎᑦᑎᓂᕐᒥ ᓴᓂᕋᔭᖕᒥ
ᓴᓂᕋᔭᐅᑉ ᐱᕙᓪᓕᐊᓂᕆᓯᒪᔭᖓ ᐅᓂᒃᑳᒃᓴᐅᕗᖅ ᐃᓄᐃᑦ ᐊᓯᕈᖅᐸᓪᓕᐊᕐᔪᐊᖅᓯᒪᓂᖏᓐᓂᒃ ᐃᓅᓯᖏᑕ ᐱᖅᑯᓯᖏᑕᓗ 
ᒥᒃᓵᓄᑦ, ᑖᒃᑯᐊ ᐃᓄᖏᑦ ᑕᐃᔭᐅᔪᑦ ᐊᒥᑦᑐᕐᒥᐅᑦ,. ᑕᐅᓴᖏᓐᓄᑦ ᐊᕐᕌᒍᓄᑦ, ᐊᒥᑦᑐᖅ ᐃᓄᒋᐊᒃᑐᓄᑦ ᐃᓚᒌᒃᑐᓄᑦ 
ᐊᖏᕐᕋᕆᔭᐅᓯᒪᕗᖅ ᓄᓇᒋᕙᒃᑕᕕᓂᖏᑦ ᐊᖑᓇᓱᕝᕕᑦᑎᐊᕙᐅᕙᒃᖢᑎᒃ ᐳᐃᔨᓂᑦ ᐊᓯᖏᓐᓂᓗ ᓂᕿᒃᓴᓂᑦ. 
ᓄᓇᓕᖃᖃᑦᑕᖅᑐᕕᓂᐅᕗᑦ ᐃᓚᒌᑦ ᓄᓇᒋᕙᒃᑕᖏᓐᓂ, ᓅᒃᐸᒃᖢᑎᒃ ᓂᕐᔪᑏᑦ ᒪᓕᒃᖢᓂᒋᑦ.1 1800s ᓄᙳᖏᓐᓂᒃ, 
ᐊᒥᑦᑐᕐᒥᐅᑦ ᐃᓅᓯᖏᑦ ᓅᖃᑦᑕᕐᓂᕆᕙᑦᑕᖏᓗ ᐊᓯᔾᔨᖅᓯᒪᓕᓚᐅᖅᐳᑦ. ᓂᐅᕐᕈᑎᒃᓴᖃᖃᑦᑕᕐᓂᒃᑯᑦ ᐅᐊᖕᓇᒥ ᒥᑦᑎᒪᑕᓕᖕᒥ 
ᓂᒡᒋᖅᐸᓯᒃᑐᒥᓗ ᓇᐅᔮᓂ. 1930-ᖏᓐᓂ, ᖃᓪᓗᓈᑦ ᓂᐅᕕᕐᕕᓕᐅᓚᐅᖅᓯᒪᕗᑦ ᒪᕐᕉᖕᓂᓗ ᑐᒃᓯᐊᕐᕕᑦᑖᖅᖢᑎᒃ 
ᐊᒥᑦᑐᒃᑑᕐᒥ ᐃᒡᓗᓕᖕᒥ. 1955ᒥ, ᐊᒥᑦᑑᑉ ᓂᒡᒋᖅᐸᓯᖓᓂ ᐅᓇᑕᖅᑎᒃᓴᒃᑯ ᓈᓚᕝᕕᒃᑖᓚᐅᖅᓯᒪᒋᕗᑦ 70ᓂ ᑭᓚᒦᑕᓂᑦ 
ᐅᖓᓯᖕᓂᖃᖅᑐᒥᒃ ᐃᒡᓗᓕᖕᒥ ᓴᓂᕋᔭᖕᒥ. ᕿᓚᒥᑯᓗᒃ, ᑕᒪᓐᓇ ᐊᓯᔾᔩᓚᐅᖅᓯᒪᕗᖅ ᐊᕐᕌᒍᑕᒫᑦ ᐃᖏᕐᕋᓂᐅᕙᑦᑐᓂᑦ.

1958-ᒥ, ᒪᕐᕉᓕᖓᔫᒃ ᐃᓚᒌᑦ ᐃᓄᐃᑦ ᓅᑕᐅᓚᐅᖅᐳᑦ ᓄᓇᑐᖃᖏᓐᓂᑦ ᓴᓂᕋᔭᖕᒧᑦ ᓈᓚᒡᕕᐊᓘᑉ ᖃᓂᒋᔭᖓᓐᓄᑦ. 
ᒐᕙᒪᑐᖃᒃᑯᓪᓕ ᑕᒪᑐᒥᖓ ᐱᐅᒃᓴᓗᐊᓚᐅᓐᖏᓚᑦ ᐃᓄᐃᑦ ᑲᑎᑉᐸᓪᓕᐊᓕᕐᒪᑕ ᑕᒪᐅᖓ. ᐃᓄᓕᕆᔨᑐᖃᒃᑯᑦ ᐊᒻᒪ 
ᓄᓇᒥᐅᑕᓕᕆᔨᒃᑯᑦ (ᓄᓇᖃᖅᑳᖅᓯᒪᔪᓕᕆᔨᒃᑰᓕᖅᑐᑦ ᐅᑭᐅᖅᑕᖅᑐᒥᐅᑕᓕᕆᔨᒃᑯᓪᓗ ᐃᓄᓕᕆᔨᑐᖃᒃᑯᑦ ᑲᓇᑕᒥ-
ᖑᓂᕋᖅᑕᐅᓕᕐᒥᔪᑦ) ᐱᔪᒪᓐᖏᒃᑲᓗᐊᖅᖢᑎᒃ ᓴᖅᑭᑦᑎᕙᓪᓕᐊᓕᓚᐅᖅᐳᑦ ᐃᒡᓗᕐᔪᐊᓂᒃ, ᐋᓐᓂᐊᕕᖕᒥᒃ, ᐊᒻᒪᓗ 
ᐃᓕᓐᓂᐊᕐᕕᖕᒥᒃ ᑕᒫᓂ ᐃᓄᖕᓄᑦ ᓄᓇᒋᔭᐅᓕᖅᑐᒥ. 1967−ᒥᓂᑦ ᐃᓕᓐᓂᐊᕐᕕᒃᑕᖃᓕᖅᑎᓪᓗᒍ, ᓴᓂᕋᔭᐅᑉ 
ᐃᓄᖏᑦ ᐊᒥᓲᓂᖃᓕᓚᐅᖅᐳᑦ 237−ᓂᒃ. ᑖᒃᑯᐊᑦ ᐊᒥᓲᓂᖏᑦ ᐃᓚᓕᐅᔾᔨᓯᒪᖅᑰᖅᑐᑦ ᓈᓚᕝᕕᖕᒦᑦᑐᑦ ᓴᓂᕋᔭᖕᒦᑦᑐᓪᓗ 
ᐃᓄᓕᒫᖏᓐᓂ.

ᑕᐃᔅᓱᒪᓂ 1950 ᐊᒻᒪᓗ 1975 ᐊᑯᓐᓂᖏᓐᓂ, ᑖᒃᑯᐊ ᓴᓂᕋᔭᐅᑉ ᓄᓇᓕᑯᓗᖏᑦ ᐊᑐᐃᓐᓇᐅᕕᐅᓚᐅᓐᖏᓚᑦ 
ᑲᓇᑕᒥᐅᑦ ᐃᓚᖏᑕ ᐃᑲᔫᓯᐊᕆᕙᒃᑕᖏᓐᓂᒃ ᐊᒃᓱᕈᕆᐊᖃᐃᓐᓇᓚᐅᖅᐳᓪᓗ ᐃᓅᓇᓱᖕᓂᕐᒥᒃ − ᒪᑯᓂᖓ 
ᕿᓄᔾᔪᑎᖃᕆᐊᖃᐃᓐᓇᓚᐅᖅᐳᑦ ᐃᒡᓗᕐᔪᐊᓂᒃ, ᑮᓇᐅᔭᒧᑦ ᐊᓐᓇᐅᒪᔾᔪᑎᒃᓴᓂᒃ, ᓯᓚᑎᒥ ᑐᓴᐅᒪᖃᑦᑕᐅᑎᓂᕐᒥᒃ, 
ᐃᓕᓐᓂᐊᕐᕕᓂᒃ ᐊᒻᒪ ᐋᓐᓂᐊᕐᕕᖕᒥ. ᒐᕙᒪᑐᖃᒃᑯᑦ ᐃᓱᒪᒋᔭᖃᓚᐅᖅᐳᑦ ᑖᒃᑯᐊ ᓄᓇᓕᐅᔪᑦ ᐃᓄᐃᑦ 
ᐃᑲᔪᖅᑎᕈᓗᑐᐃᓐᓇᐅᖕᒪᑕ ᐅᓇᑕᖅᑎᒃᓴᒃᑯᓄᑦ ᐊᒻᒪ ᓂᐅᕋᐃᔨᑐᐃᓐᓇᐅᖕᒪᑕ ᑎᑭᑎᑕᐅᕙᓪᓕᐊᔪᓂᒃ ᓴᓂᕋᔭᖕᒧᑦ, 
ᑕᐃᒪᐃᒻᒪᓪᓗ ᓄᓇᓕᓪᓚᑦᑖᑎᑐᑦ ᓴᓂᕋᔭᒃ ᐃᓱᒪᒋᔭᐅᔪᒪᓚᐅᓐᖏᓚᖅ ᒐᕙᒪᑐᖃᒃᑯᓐᓄᑦ. 1966−ᖑᓕᖅᑎᓪᓗᒍ, ᓲᕐᓗ, 
ᐊᕐᕌᒍᒐᓴᐃᑦ ᐊᓂᒍᖅᓯᒪᓕᖅᑎᓪᓗᒋᑦ ᐅᖃᓚᐅᖅᑎᓪᓗᒋᑦ ᒐᕙᒪᑐᖃᒃᑯᑦ ᓴᓂᕋᔭᒎᖅ ᓅᕝᕕᐅᔪᒪᔾᔮᓐᖏᑦᑐᖅ ᐃᓄᖕᓄᑦ, ᑕᕝᕙ 
ᐅᖃᐅᓯᖃᖅᐸᓪᓕᐊᓕᑕᐃᓐᓇᓚᐅᖅᐳᑦ ᓴᓂᕋᔭᒃ ᐃᓄᖕᓄᑦ ᓄᓇᓕᓐᖑᕐᓂᐊᕐᓂᖓᓂᒃ ᐃᓄᓕᕆᕕᓐᖑᕐᓗᓂ ᒐᕙᒪᒃᑯᓐᓄᓗ 
ᐊᓪᓚᕝᕕᖃᕐᕕᐅᓕᕐᓗᓂ. ᑕᒪᓐᓇ ᐅᖃᐅᓯᐅᖑᔭᖅᑎᓪᓗᒍ ᓱᓕ ᑕᒪᓐᓇ ᓴᖅᑭᓐᓇᓵᕈᑕᐅᑲᓐᓂᓚᐅᖅᐳᖅ ᒐᕙᒪᒃᑯᓐᓄᑦ 
ᐱᔨᑦᓯᕈᑕᐅᕙᒃᑐᓂᒃ ᑕᕝᕙᓂ ᓄᓇᓕᖕᓂ.2 ᐸᓖᓯᒃᑯᑦ, ᓲᕐᓗ, ᐃᓂᑖᑕᐃᓐᓇᓚᐅᖅᐳᑦ ᓴᓂᕋᔭᖕᒥ 1987−ᒥ ᑭᓯᐊᓂ, ᑕᒪᓐᓇ 
ᑐᒃᓯᕌᖑᐃᓐᓇᖅᑎᓪᓗᒍ ᓴᓇᕋᔭᖕᒥᐅᓄᑦ ᑕᐃᒪᓐᖓᓂᐊᓗᒃ.



4ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᓴᓂᕋᔭᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᑕᐃᔅᓱᒪᓂ 
ᓄᓇᒥᐅᑕᐅᑎᓪᓗᑕ
ᐃᓚᒌᑦ ᓄᓇᒋᕙᒃᑕᖏᑦ
ᐃᒪᒃᑯᑦ ᓯᑯᒃᑯᓪᓗ ᐃᓯᕐᕕᓪᓗᐊᑕᐅᕗᖅ ᐊᒥᑦᑐᕐᒧᑦ ᐅᐊᖕᓇᖓᒍ 
ᐃᒡᓗᓕᐅᑉ ᐊᒻᒪ ᕿᑭᖅᑖᓘᑉ ᐊᑯᓚᐃᓐᓂᖓᒍᑦ, ᐊᒻᒪ ᓴᓕᐅᑉ 
ᕿᑭᖅᑕᖓᑕ ᐊᒻᒪ ᑭᓐᖓᐃᑦ ᖃᓂᒋᔮᓂ ᕿᑭᖅᑖᓘᑉ ᓂᒋᐊᑕ 
ᓄᕗᐊᒍᑦ. ᑕᒪᓐᓇ ᐃᒪᖓᑕ ᑐᕙᖓᑕ ᐊᐅᓚᓂᖓ ᐱᒻᒪᕆᐊᓘᕗᖅ 
ᑐᑭᓯᔪᒪᓗᓂ ᐃᓐᓄᖕᓂᕕᓂᖓᓂᒃ ᐊᒻᒪ ᖃᓪᓗᓈᓄᑦ 
ᐅᐸᒃᑕᐅᖃᑦᑕᓕᕐᓂᕕᓂᖓᓂᒃ ᓴᓂᕋᔭᒃᐸᓯᖕᒥ. ᒪᕐᕉᖕᓂᑦ ᐃᒪᖓ 
ᐊᐅᓚᓂᖃᖅᐳᖅ ᑕᒪᐅᖓ ᐊᒻᒪᓗ ᑐᕙᐃᕌᖓᑦ ᐊᕐᕌᒍᑕᒫᖅ 
ᓯᑯᕙᒃᐳᖅ ᓯᖁᑦᑎᖅᓯᒪᔪᒥᒃ ᑕᒪᓐᓇ. ᑕᒪᓐᓇ ᑕᕆᐅᖓᑕ ᐃᓚᖓ 
ᑐᕙᖏᕈᓐᓇᓐᖏᓚᖅ (ᐊᕐᕌᒍᓕᒫᖅ ᐊᐅᔭᒃᑰᒐᓗᐊᖅ) ᐊᒻᒪ 
ᓯᑯᖃᓲᖑᕗᖅ ᓯᖁᑦᑎᑐᐃᓐᓇᖅᑐᒥᒃ (ᐊᐅᖕᓇᓂ ᓯᑯ ᓯᖁᑦᑎᕋᒥ 
ᐳᒃᑕᑐᐃᓐᓇᓲᖅ ᑐᕙᖏᕌᖓᑦ). ᑕᒪᓐᓇ ᑐᕙᖏᕈᓐᓇᓐᖏᓐᓂᖓ 
ᐊᖏᔪᐊᓘᓲᖑᕗᖅ ᓯᒡᔭᖓᓄᑦ ᐊᑕᔪᖅ 10km−ᓂᒃ ᐊᖏᓂᖃᕐᓗᓂ 
ᐃᓚᖓᒍᑦ. ᑕᒪᓐᓇ ᓯᑯ ᓯᖁᑦᑎᖅᓯᒪᔪᖅ ᒪᓃᓚᑎᑐᑦ ᐱᕗᖅ ᐊᒻᒪ 
ᐊᐅᓚᐃᓐᓇᐅᔭᖅᐳᖅ. ᑐᕙᖅ ᓄᑖᖅ ᓯᑯᓕᓲᖑᕗᖅ ᐋᒃᑑᕝᕙᒥ ᐊᒻᒪ 
ᓅᕖᑉᐱᕆᒥ ᑕᕆᐅᖓ ᓯᑯᐃᓐᓇᐅᓕᓲᖑᕗᖅ. ᒪᐃᒥ ᐊᒻᒪ ᔫᓂᒥ 
ᑐᕙᖓ ᑭᓪᓛᓕᓲᖑᕗᖅ ᑐᕙᐃᓕᖅᑎᓪᓗᒍ , ᑭᓯᐊᓂᓕ ᑕᕝᕙ 
ᐋᒡᒌᓯᒥ ᓯᖁᑦᑎᖅᓯᒪᓕᓲᖑᕗᖅ ᐊᐅᓚᓕᖅᑐᓂ ᐊᐅᓪᓚᕆᓐᖏᑦᑐᓂ, 
ᓰᑎᐱᕆᒥ ᑕᕝᕙ ᓄᖑᑲᓴᑦᑎᐊᕐᓂᐊᖅᑐᓂ.3 

ᐊᒥᑦᑐᕐᒥᐅᑦ ᒪᓕᒃᐸᓚᐅᖅᐳᑦ ᐊᕐᕌᒎᑉ ᐃᖏᕐᕋᓂᖓᓂᒃ 
ᐊᖑᓇᓱᒃᑕᖏᑦ ᐱᕙᓪᓕᐊᓪᓗᒋᑦ. ᑎᓯᐱᕆᒥᑦ ᕖᕗᐊᕆᒧᑦ, 
ᐊᖑᑎᖏᑦ ᐊᒡᓗᒃᑯᑦ ᓇᑦᑎᕋᓱᒃᐸᓚᐅᖅᐳᑦ ᑕᒫᓂ ᓯᑯᒥ 
ᐅᑭᐅᕌᓘᑎᓪᓗᒍ. ᐊᒻᒪᓗ ᐅᓪᓗᖅᐸᓯᕙᓪᓕᐊᓕᖅᑎᓪᓗᒍ, 
ᐊᖑᓇᓱᖕᓂᖅ ᓯᑯᒥ ᐱᒋᐊᓪᓚᒻᒪᕆᖃᑦᑕᓚᐅᖅᐳᖅ ᐃᓄᐃᑦ 
ᓅᑦᑐᑎᒃ ᑐᕙᕐᒧᑦ ᓇᑦᑎᕋᓱᖕᓂᐊᕋᒥᒃ ᐊᒻᒪ ᐊᕐᕙᒐᓱᖕᓂᐊᕋᒥᒃ; 
ᑕᐅᓇᓂ ᑐᕙᕐᒥ ᓄᓇᓕᒃᑕᖃᖅᐸᓚᐅᖅᐳᖅ ᒪᕐᕈᐃᓕᖓᓪᓗᑎᒃ, 
ᓯᕗᓪᓕᖅ ᐃᒡᓗᓕᐅᑉ ᓴᓐᓂᐊᓂ ᐊᒻᒪ ᐊᐃᑉᐸᖓ Foster 
Bay ᖃᓂᒋᔮᓂ. ᐊᓱᐃᓪᓛᒃ ᐅᐱᕐᖓᓯᖕᒪᑦ, ᑖᒃᑯᐊ ᐃᓚᒌᑦ 
ᓅᑉᐸᓚᐅᖅᐳᑦ ᓄᓇᒧᑦ, ᓱᓕ ᐱᓇᓱᐊᖅᑐᑎᒃ ᓇᑦᑎᕐᓂᒃ ᐊᒻᒪ 
ᐊᐃᕕᕐᓂᒃ, ᐊᒻᒪᓗ ᓄᓇᑉᐸᒃᐸᓪᓕᐊᓕᖅᑐᑎᒃ ᑐᒃᑐᓯᐅᖅᑐᑎᒃ 
ᐅᑭᐅᒃᓵᒧᑦ.4 ᐊᐅᔭᐅᓕᖅᑎᓪᓗᒍ, ᑕᒫᓂ ᑕᖅᑭᖏᓐᓂ ᔪᓚᐃ 
ᐊᒻᒪ ᐋᒡᒌᓯ, ᓄᓇᑉᐸᒃᓯᒪᔪᑦ ᐊᒥᓱᓐᖑᖅᐸᓚᐅᖅᐳᑦ ᑐᒃᑐᒐᓱᒃᑐᑦ 
ᐊᐅᔭᖅᓯᐅᑎᓂᒃ ᐊᓐᓄᕌᒃᓴᓂᒃ ᐱᓇᓱᒃᑐᑎᒃ. ᓯᑎᐱᕆᒥᑦ 
ᐋᒃᑑᕝᕙᒧᑦ, ᓯᑯᕙᓪᓕᐊᓕᖅᐸᓚᐅᖅᐳᖅ ᐊᒻᒪᓗ ᐅᓪᓘᑉ ᖃᐅᒪᓂᖓ 
ᓇᐃᓪᓕᕙᓪᓕᐊᓕᖅᑐᓂ; ᑕᐃᒪᓐᓇᐅᓕᖅᑎᓪᓗᒍ ᐃᓄᐃᑦ 
ᐸᕐᓇᓕᖅᐸᓚᐅᖅᐳᑦ ᐅᑭᐅᒧᑦ ᐊᒻᒪ ᓅᑉᐸᓪᓕᐊᓕᕆᓪᓗᑎᒃ 
ᐅᑮᕕᒋᓂᐊᖅᑕᖏᓐᓄᑦ.5 

ᐊᒥᑦᑐᕐᒥᐅᑦ ᐱᖅᑯᓯᖏᑦ ᓱᖏᐅᑎᕙᓪᓕᐊᓯᒪᕗᑦ ᐊᑯᓂᐊᓗᒃ 
ᓄᓇᒥᓂᒃ ᐊᑐᖅᓯᒪᒐᒥᒃ ᑕᒫᓂ ᐆᒪᔪᖅᓯᐅᕐᕕᒋᓪᓗᒍ. ᖃᐅᔨᒪᓂᖏᑦ 
ᓯᓚᐅᑉ ᐊᐅᓚᓂᖓᓂᒃ, ᐆᒪᔪᐃᑦ ᐊᐅᓚᓂᖏᓐᓂᒃ ᐊᒻᒪ ᐊᕐᕌᒎᑉ 
ᐱᕙᓪᓕᐊᓂᖏᓐᓂᒃ ᐃᓚᓕᐅᔾᔨᑦᑎᐊᖅᓯᒪᕗᑦ ᐃᓅᓯᖏᑕ 
ᐊᐅᓚᓂᖏᓐᓄᑦ ᐱᓕᕆᓂᖏᓐᓄᓪᓗ ᐅᓂᒃᑳᖏᑦ, ᐅᓂᒃᑳᖅᑐᐊᖏᑦ 
ᐊᒻᒪ ᐅᑉᐱᕆᔭᖏᑦ ᐃᓅᓯᕐᒥᓄᑦ ᐋᖅᑭᑦᑎᐊᖅᓯᒪᓪᓗᑎᒃ. 

ᓲᖃᐃᒻᒪ ᓄᓇᒋᒐᒥᔾᔪᒃ ᐱᓕᕆᐊᖏᑦ ᑐᓐᖓᕕᖃᓚᐅᖅᐳᑦ 
ᐃᑉᐱᒍᓱᑦᑎᐊᕐᓂᕐᒥᒃ ᐊᒻᒪ ᑐᑭᓯᐅᒪᑦᑎᐊᕐᓂᕐᒥᒃ ᓄᓇᖏᑕ 
ᐱᔾᔪᑎᒃᓴᖏᓐᓂᒃ ᐊᒻᒪ ᑕᕆᐅᖏᑕ ᐆᒪᔪᖁᑎᖏᓐᓂᒃ. ᕼᐃᐅᐳᑦ 
ᐊᒪᕈᐊᓕᒃ ᐃᒪᓐᓇ ᐅᖃᓪᓚᓚᐅᖅᐳᖅ ᐊᐱᖅᓱᖅᑕᐅᒐᒥ 1993−ᒥ:

ᓄᓇᖃᖅᐸᓚᐅᖅᐳᒍᑦ ᑕᐅᕙᓂᑦᑕᐃᓐᓇᖅ 
ᐅᑭᐅᓂᒃ ᐱᖓᓱᐃᓐᓇᕐᓂᒃ, 
ᓂᓪᓕᑦᑎᕆᐊᖃᕐᒪᑦ ᑕᒪᓐᓇ ᓄᓇᖓ. 
ᐅᓂᒃᓯᒪᔪᓐᓇᓚᐅᖅᐳᒍᑦ ᓄᓇᒥ ᑭᓯᐊᓂ 
ᐅᑭᐅᑦ ᐱᖓᓱᑦ ᐅᖓᑖᓅᓐᖏᑦᑐᖅ… 
ᑕᐃᒫᒃ ᐱᕙᓚᐅᖅᐳᑦ ᐱᖅᑯᓯᕆᒐᒥᔾᔪᒃ, 
ᒪᓕᒃᐸᒃᑐᑎᒃ ᐱᓇᓱᐊᒐᒥᓂᒃ ᐆᒪᔪᓂᒃ, 
ᐅᓂᒃᓯᒪᐃᓐᓇᖅᐸᒐᑎᑦ ᐅᑭᐅ ᐱᖓᓱᑦ 
ᐅᖓᑖᓄᑦ ᑕᒫᓂᑦᑕᐃᓐᓇᖅ. …ᑕᐃᒫᒃ 
ᓄᓇᒥᒃ ᓱᕋᐃᔪᒪᓇᑎᒃ ᐱᕙᓚᐅᖅᐳᑦ. 
ᑕᕝᕙ ᐱᖓᓱᑦ ᐅᑭᐅᑦ ᐅᖓᑖᓄᑦ 
ᐅᓂᒃᓯᒪᓐᓂᖅᐸᑕ, ᐊᒃᓱᕈᕐᓂᕐᒧᑦ ᐱᕗᑦ, 
ᑐᖁᕋᕐᓂᕐᒧᓪᓘᓐᓃᑦ, ᑕᐃᒪᐃᒻᒪᑦ ᑕᕝᕙ 
ᑖᑉᓱᒥᖓ ᒪᓕᑦᑎᐊᕋᓱᒃᐸᓚᐅᖅᐳᑦ…6 

ᑕᒪᓐᓇ ᖃᐅᔨᒪᑦᑎᐊᕐᓂᖅ ᑕᒪᑐᒪ ᓄᓇᐅᑉ ᐱᖁᑎᖏᓐᓂᒃ ᐊᒻᒪ 
ᐆᒪᔪᐃᑦ ᐊᐅᓚᓂᖏᓐᓂᒃ ᐱᔾᔪᑕᐅᓚᐅᖅᐳᖅ ᐊᒥᑦᑐᕐᒥᐅᓄᑦ 
ᐊᕐᕌᒍᓕᒫᖅ ᓅᑦᑕᕈᑕᐅᓪᓗᑎᒃ ᐊᓯᐊᓂ ᐅᑮᕝᕕᖃᖅᐸᒃᑐᑎᒃ ᑕᒪᓐᓇ 
ᓅᑦᑕᕐᓂᖅ ᐱᐅᖕᒪᑦ ᓄᓇᒧᑦ ᐆᒪᔪᓄᓪᓗ ᓂᓪᓕᑦᑎᕈᑕᐅᕙᒃᑐᓂ 
ᓇᔪᕋᑖᖅᑕᖓᓂᑦ. ᑕᕝᕙ ᐅᑯᐊᖑᕗᑦ ᐊᒥᑦᑐᕐᒥᐅᓄᑦ ᐃᓚᒌᓄᑦ 
ᓄᓇᒋᔭᐅᓪᓗᐊᑕᖃᑦᑕᓚᐅᖅᑐᑦ: ᐅᓱᐊᕐᔪᒃ, ᐊᓚᕐᓂᖅ, ᐃᒡᓗᓕᒃ, 
ᐃᖃᓗᐃᑦ, ᖃᐅᖅᓱᖅ, ᐃᒡᓗᕐᔪᐊᑦ ᐊᒻᒪ ᒪᓂᑦᑑᖅ.

ᐊᕐᕙᖕᓂᐊᖅᑎᓂᒃ ᐊᒻᒪ ᐊᓯᖏᓐᓂᒃ 
ᖃᓪᓗᓈᓂᒃ ᖃᐅᔨᕙᓪᓕᐊᓕᕐᓂᖅ
ᑕᒪᓐᓇ ᓄᓇᖓᑦ ᐊᒥᑦᑐᕐᒥᐅᑦ ᖃᓪᓗᓈᓄᑦ ᐅᐸᒃᑕᐅᔭᕆᐅᕐᓂᖅᐳᖅ 
1822-1823 ᐊᕐᕌᒍᖓᓂ, ᐅᒥᐊᕐᔪᐊᓖᒃ ᐱᐅᕆ ᐊᒻᒪ ᓕᐊᓐ 
ᑕᒪᐅᖓ ᑎᑭᑎᓪᓗᒋᒃ ᐅᒥᐊᕐᔪᐊᒃᑯᑦ ᕕᐅᕆ ᐊᒻᒪ ᕼᐃᐊᒃᓚ. ᐊᒻᒪ, 
1867-ᒥ ᐊᕐᕌᒍᑦᑎᓪᓗᒍᓗ 1868-ᒥ, ᐊᒥᐊᓕᒐᕐᒥᐅᑦ ᓵᓪᔅ ᕼᐋᓪ 
ᒪᕐᕈᐊᖅᑎᕐᓗᓂ ᑕᒪᐅᓐᖓᓚᐅᕆᕗᖅ ᐅᒥᐅᕐᔪᐊᒃᑯᑦ ᐳᓚᐃᖕᑲᓐ 
ᐊᓯᐅᓚᐅᖅᑎᓪᓗᒍ ᕿᓂᕆᐊᕐᓗᓂ. ᑕᒪᒃᑮᖕᓂ, ᕼᐋᓪ ᕿᒧᒃᓯᒃᑯᑦ 
ᑎᑭᖃᑦᑕᓚᐅᖅᐳᖅ ᓴᓂᕋᔭᒃᐸᓯᖕᒧᑦ ᓇᐅᔮᓃᓐᖔᕐᓗᓂ.7 
ᑕᒪᒃᑯᐊᓕ ᐊᓯᖏᑦ ᖃᓪᓗᓈᑦ ᑕᒪᐅᓐᖓᒐᔪᖕᓂᖅᓴᐅᓚᐅᖅᐳᑦ 
ᕿᑭᖅᑖᓗᒃᑯᑦ ᐃᑉᐱᐊᕐᔪᖕᒥᑦ ᐊᒻᒪ ᒥᑦᑎᒪᑕᓕᖕᒥᑦ ᐃᒪᒃᑰᕆᐊᖓ 
ᐊᑦᑕᕐᓇᖅᑎᓪᓗᒍ ᓱᓕ, ᐊᒻᒪᓗ ᑕᐃᔅᓱᒪᓂ ᐅᒥᐊᑰᕋᒃᓴᐅᑎᓐᓇᒍ 
ᐃᓯᕐᕕᖓ, ᓯᑯᑐᖃᖅ ᓱᓕ ᑐᕙᐃᖃᑦᑕᓕᖅᑎᓐᓇᒍ. ᑲᓇᑕᒥᐅᓄᑦ 
ᖃᓪᓗᓈᓄᑦ ᐅᐸᒃᑕᐅᒋᐅᓚᐅᖅᐳᖅ ᑕᒪᓐᓇ ᓄᓇᖓᑦ 1913−ᒥ 
ᐃᐅᓪᐳᕆᑦ ᑎᕆᒻᐸᓚᐃ, ᑖᓐᓇ ᑎᑭᖃᑕᐅᓐᓂᖅᑐᓂ ᔫᓯᑉ ᕘᓂᐊᐃ 
(ᑲᐱᑕᐃᑲᓪᓚᒃ) ᐅᒥᐊᕐᔪᐊᖓᒍᑦ, ᕿᒧᒃᓯᒃᑯᓪᓕ ᕿᒥᕐᕈᓇᒋᐊᖅᑐᓂ 
ᐅᔭᕋᖕᓂᐊᕐᕕᒃᓴᐅᒐᔭᕐᒪᖔᑦ ᕿᑭᖅᑖᓗᒃ ᑕᒪᓐᓇᓗ ᓄᓇᖓᑦ.8 



5ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᓴᓂᕋᔭᒃ ᓄᓇᓕᖕᓂ ᐊᑐᖅᑕᐅᓂᑯᓂ

6ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᓴᓂᕋᔭᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᑕᒪᒃᑯᐊ ᖃᓪᓗᓈᑦ ᓇᕈᔩᑦ ᖃᐅᔨᔭᕆᐅᕈᑕᐅᓚᐅᖅᐳᑦ ᐃᓄᖕᓄᑦ 
ᐊᒻᒪᓗ ᐅᓂᒃᑳᖏᓐᓄᑦ ᐊᒥᑦᑐᕐᒥᐅᑦ ᐃᓚᓕᐅᑎᓪᓗᑎᒃ.9 

ᕿᑭᖅᑖᓗᖕᒥᐅᓪᓕ ᐃᓄᐃᑦ ᐅᐸᒃᑕᐅᖃᑦᑕᖅᑐᑐᖃᐅᓕᖅᑎᓪᓗᒋᑦ 
1820-ᒥᓂᑦ 1900 ᐊᕐᕌᒍᖏᓐᓄᑦ ᐊᕐᕕᕐᓂᐊᖅᑎᓄᑦ, ᐊᒥᑦᑐᕐᒥᐅᑦ 
ᖃᓪᓗᓈᖅᑕᖃᓗᐊᓚᐅᓐᖏᓚᖅ ᓱᓕ. ᑕᐃᒪᐃᒃᑲᓗᐊᖅᑎᓪᓗᒍ, 
ᖃᓪᓗᓈᓄᑦ ᓴᓇᐅᒐᑦ ᐊᒻᒪ ᓴᕕᕋᔭᑦ ᑕᒪᐅᖓ ᑎᑭᖃᑦᑕᓕᓚᐅᖅᐳᑦ 
ᐊᒥᑦᑐᕐᒥᐅᑦ ᓂᐅᕐᕈᖃᑦᑕᐃᓐᓇᕐᒪᑕ ᑐᓄᓂᕐᒥᐅᓄᑦ, ᐊᑯᓐᓂᕐᒥᐅᓄᑦ 
ᐊᒻᒪ ᐊᐃᕕᓕᖕᒥᐅᓄᑦ ᓇᐅᔮᓂᑦ.

ᖃᓪᓗᓈᑦ ᑎᑭᖃᑦᑕᕆᐊᓪᓚᓚᐅᖅᐳᑦ 1920 ᐊᕐᕌᒍᖏᓐᓂ 
ᑕᒪᑐᒥᖓ ᓄᓇᒥᒃ ᖃᐅᔨᓂᐊᕆᐊᖅᑐᓄᑦ. 1922−ᒥ, ᑕᓪᓕᒪᖓᑦ 
ᑑᓪᓕ ᐊᐅᓪᓛᖅᓯᒪᕐᔪᑐᐊᖑᓚᐅᖅᑐᖅ, ᑕᓐᒫᓂᒥᐅ ᐊᑯᑭᑦᑐᒥᐅᓪᓗ 
ᓯᕗᒃᑲᑕᖅᑎᖃᖅᖢᑎᒃ ᑯᓄᒃ ᕌᒡᒥᐅᓴᓐ ᐃᒋᔭᖃᖅᖢᓂ 
ᖃᐅᔨᓴᖅᑎᓂᒃ, ᐱᖅᑯᓯᓂᒃ ᐊᐱᖅᓱᖅᑎᓂᒃ ᐊᒻᒪ ᐅᔭᕋᖕᓂᐊᖅᑎᓂᒃ 
ᑕᒪᐅᖓ ᑎᑭᓪᓗᑎᒃ ᓇᐅᔮᒃᑯᑦ. ᑯᓄᒃᑯᑦ ᑕᒫᓃᓚᐅᖅᐳᑦ 1923−ᒧᑦ 
ᑎᑭᓪᓗᒍ, ᑎᑎᖅᑲᒃᑯᑦ ᓇᓗᓇᐃᖅᓯᔭᕇᕋᒥᒃ ᐃᓄᐃᑦ ᐱᖅᑯᓯᖏᓐᓂᒃ 
ᓄᓇᒋᕙᒃᑕᖏᓐᓂᒡᓗ ᐊᕐᕌᒍ ᒪᓕᒡᓗᒍ.10 ᐅᓂᒃᑳᓕᐊᖏᑕ 
7−ᖓᓂ, ᑕᐃᔭᐅᔪᑦ ᐃᓄᐃᑦ ᐃᒡᓗᓕᖕᒥᐅᑦ ᐃᓱᒪᓕᐊᖏᑦ 
ᐅᑉᐱᕆᔭᖏᓪᓗ ᐱᖃᓯᐅᔾᔨᓯᒪᕗᑦ ᐃᓄᐃᑦ ᐅᓂᒃᑳᖅᑐᐊᖏᓐᓂᒃ, 
ᐃᓐᖏᐅᓯᖏᓐᓂᒡᓗ ᐊᒻᒪ ᐱᖅᑯᓯᖏᓐᓂᒃ ᓯᕗᓪᓕᖅᐹᒥᓪᓗ 
ᑕᐃᒫᒃ ᓂᐱᓕᐅᖅᑕᐅᓪᓗᑎᒃ.11 ᑯᓄᒃ ᑐᑭᓯᐅᒪᑦᑎᐊᕋᒥ ᐃᓄᐃᑦ 
ᐱᖅᑯᓯᖏᓐᓂᒃ ᐃᑉᐱᒍᓱᑦᑎᐊᖅᑐᓂ ᐊᒻᒪ ᑐᑭᓯᓯᒪᑦᑎᐊᖅᑐᓂᒃ 
ᐅᓂᒃᑳᓕᐅᕈᓐᓇᓚᐅᖅᐳᖅ. ᒪᑕᐃᔭᓴᓐ ᐱᓕᕆᐊᕆᓯᒪᔭᖏᑦ 
ᐃᓄᐃᑦ ᐊᓐᓇᐅᒪᔾᔪᑎᖏᓐᓂᒃ ᐊᒻᒪ ᑯᓅᑉ ᐱᓕᕆᐊᖏᓐᓂᒃ 
ᐅᓂᒃᑳᓕᐊᕆᓯᒪᔭᖏᑦ ᐃᒡᓗᓕᖕᒥᐅᑦ ᐱᖅᑯᓯᖏᓐᓂᒃ 
ᐃᓕᓐᓂᐊᕈᑕᐅᕙᓚᐅᖅᐳᑦ ᖃᓪᓗᓈᓄᑦ ᐃᓄᖕᓂᒃ ᖃᐅᔨᓴᖅᑎᓄᑦ 
ᐃᒡᓗᓕᖕᒥᐅᑦ ᐱᖅᑯᓯᖏᑦ ᓱᖁᓯᖅᑕᐅᓚᐅᓐᖏᓐᓂᖏᓐᓂ ᖃᓪᓗᓈᑦ 
ᓂᐅᕐᕕᖅᑎᒃᑯᑦ ᐊᔪᕆᖅᓱᐃᔨᒃᑯᓪᓗ ᐱᖅᑯᓯᖏᓐᓄᑦ.12 

ᐃᓅᓯᐅᑉ ᐊᓯᔾᔨᖅᐸᓪᓕᐊᓂᖓ
1900 ᐊᕐᕌᒍᖏᓐᓂ ᐱᑕᖃᖅᐸᓪᓕᐊᓕᖅᑎᓪᓗᒍ ᐅᒥᐊᓂᒃ ᕿᔪᖕᓂᒃ 
ᐊᒻᒪ ᖁᑭᐅᑎᓂᒃ ᐊᒥᑦᑐᕐᒥᐅᑦ ᐃᓅᓯᖏᑦ, ᐆᒪᔪᕋᓱᒍᓐᓇᕐᓂᖏᑦ 
ᐊᒻᒪ ᓇᕈᔪᓐᓇᕐᓂᖏᑦ ᐊᓯᕈᖅᐸᓪᓕᐊᓕᓚᐅᖅᐳᑦ. ᐅᓂᒃᑳᑦ 
ᑕᐃᔅᓱᒪᓂ ᖃᓪᓗᓈᓂᑦ ᓇᕈᔨᓂᑦ ᓇᓗᓇᐃᖅᓯᕗᑦ, 
ᐊᒥᑦᑐᕐᒥᐅᒡᒎᖅ ᖁᑭᐅᑎᑖᖃᑦᑕᓕᖅᑐᕕᓃᑦ ᐊᕐᕕᕐᓂᐊᖅᑎᓂᑦ 
1860 ᐊᕐᕌᒍᖏᓐᓂ. ᓴᖅᑭᕋᑖᖅᑎᓪᓗᒋᑦ, ᖁᑭᐅᑏᑦ 
ᐊᑐᖅᑕᐅᕙᖕᓂᖅᐳᑦ ᐱᐅᖅᓱᐊᖅᑕᐅᓪᓗᑎᒃ ᓱᓇᒐᖏᑦ. ᓲᕐᓗ, 
ᐅᑭᐅᒃᑯᑦ ᑐᒃᑐᒐᓱᒡᓗᓂ ᐊᐳᑎᐅᑎᓪᓗᒍ ᑕᖅᓴᐅᓗᐊᕐᓇᕐᒪᑦ 
ᑐᔾᔭᖅᓯᔭᕆᐊᖓ ᕿᑭᕐᕌᕐᓇᖅᑐᓂᓗ ᐊᐳᑦ, ᖁᑭᐅᑎᒧᑦ ᑕᕝᕙ 
ᐊᑲᕐᕆᔾᔪᑎᒋᖕᒪᒍ ᐊᑐᖅᑕᐅᓕᑕᐃᓐᓇᖅᐳᖅ. 1930 ᐊᕐᕌᒍᖏᓐᓄᑦ 
ᑎᑭᑦᑐᒍ, ᑕᕝᕙ, ᓇᑦᑎᕋᓱᐊᕐᓂᖅ ᐊᒻᒪ ᐊᐃᕝᕙᒐᓱᐊᕐᓂᖅ 
ᐱᓇᓱᐊᖅᑕᐅᕙᓚᐅᖅᐳᑦ ᐱᖅᑯᓯᑐᖃᕐᒥᒃ ᐊᒻᒪ ᖁᑭᐅᑎᒧᑦ 
ᐊᑐᕐᓗᑎᒃ. ᓱᓇᒐᖏᑦ ᖁᑭᐅᑏᑦ ᐱᑕᖃᑦᑎᐊᓐᖏᓗᐊᕐᓂᖓᓄᑦ 
ᑕᒫᓂ ᓴᖅᑭᕋᑖᕐᓂᑰᑎᓪᓗᒋᑦ ᐊᑐᖅᑕᐅᓗᐊᖃᑦᑕᓚᐅᓐᖏᓚᑦ 
ᐱᐅᖅᓱᐊᖅᑕᐅᔭᕆᐊᖃᕐᓂᖏᓐᓄᑦ.13 

ᑕᐃᒫᒃᑕᐅᖅ, ᐊᕐᕕᕐᓂᐊᖅᑏᑦ ᑕᒪᐅᓐᖓᖃᑦᑕᓗᐊᓐᖏᓐᓂᖏᓐᓄᑦ, 
ᐊᒥᑦᑐᕐᒥᐅᑦ ᐊᑯᓂᐅᓂᖅᓴᖅ ᕿᔪᖕᓂᒃ ᐅᒥᐊᖃᓚᐅᓐᖏᓚᑦ 
ᐊᐃᕕᓕᖕᒥᐅᑦ ᐱᑕᖃᐅᓕᕋᓗᐊᖅᑎᓪᓗᒋᑦ ᓇᐅᔮᒃᑯᑦ. ᐊᒥᑦᑐᕐᒥᐅᑦ 
ᐅᒥᐊᓪᓚᑦᑖᓂᒃ ᓱᓕ ᐊᑐᓚᐅᖅᐳᑦ:

ᒫᓂᒥᐅᑦ ᕿᔪᖃᓚᐅᖅᑑᒐᓗᐊᑦ ᐅᒥᐊᑉ 
ᓴᐅᓂᒃᓴᖏᓐᓄᑦ ᓈᒻᒪᑐᐃᓐᓇᖅᑐᓂᒃ. ᑖᓐᓇ 
ᐅᒥᐊᖅ ᐊᑐᖅᑕᐅᕙᒃᑐᓂ ᐊᐃᕕᖅᑕᒥᒃ 
ᑲᓕᒍᑕᐅᓪᓗᓂ, ᐊᒻᒪ ᐱᕕᑐᒋᐊᖅᑐᒍ 
ᓴᓇᔭᐅᕙᓚᐅᖅᐳᑦ ᐃᓄᖏᓐᓄᑦ 
ᐱᖁᑎᖏᓐᓄᓪᓗ ᓈᒻᒪᒋᐊᖅᑐᒍ. 
ᕿᓯᖕᒥᒃ ᐊᒥᖃᕐᓗᓂ ᑕᒪᓐᓇ ᓴᐅᓂᖓ; 
ᐊᑐᖅᐸᓚᐅᖅᐳᑦ ᓇᑦᑎᐅᑉ ᕿᓯᖏᓐᓂᒃ ᐊᒻᒪ 
ᐅᔾᔫᑉ ᕿᓯᖏᓐᓂᒃ ᐊᒻᒪ ᐊᐃᕕᐅᑉ ᑲᐅᖓᓂᒃ 
ᐊᒻᒪᔭᖕᓂᖏᑦ. ᑕᐃᒪᐃᑉᐸᓚᐅᖅᐳᑦ ᕿᔪᖕᓂᒃ 
ᐅᒥᐊᖃᓚᐅᕋᑎᒃ ᓱᓕ.14 

ᐱᑕᖃᓕᕐᓂᖓ ᕿᔪᖕᓂᒃ ᐅᒥᐊᓂᒃ ᐊᒃᑐᐃᓂᖃᓪᓚᑦᑖᓚᐅᖅᐳᖅ 
ᐊᒥᑦᑐᕐᒥᐅᓂᒃ. ᕿᔪᐃᑦ ᐅᒥᐊᑦ “ᐊᑲᐅᓂᖅᓴᒻᒪᕆᐅᓚᐅᖅᐳᑦ 
ᐅᕙᑦᑎᓐᓄᑦ ᐅᒥᐊᓪᓚᑦᑖᓂᒃ, ᑕᒪᒃᑯᐊ ᐊᑲᖅᓯᓲᖑᒐᓗᐊᕆᓪᓗᑎᒃ 
ᕿᑐᒻᒪᒃᑎᓪᓗᒋᑦ ᐊᑐᓕᓂᐅᓕᕌᖓᒥᒃ. ᐅᒥᐊᑦ ᑕᒪᒃᑯᐊ 
ᐅᓯᔪᓐᓇᓚᐅᖅᐳᑦ ᒪᕐᕉᖕᓂᒃ ᐊᐃᕖᖕᓂᒃ… ᓲᖃᐃᒻᒪ 
ᓂᕿᖃᕆᐊᖃᕋᑦᑕ ᐃᓅᓇᓱᐊᕐᓂᕐᒧᑦ, ᐅᒥᐊᑦ ᐱᒻᒪᕆᐊᓘᓚᐅᖅᐳᑦ 
ᐊᐃᕝᕙᒐᓱᖕᓂᕐᒧᑦ.”15 ᕿᔪᐃᑦ ᐅᒥᐊᑦ ᐊᑐᖅᑕᐅᓂᖅᓴᐅᓕᓚᐅᖅᐳᑦ 
ᑭᖑᕝᕖᓪᓗᑎᒡᓗ ᖃᔭᕐᓂᒃ; ᑕᒪᒃᑯᐊ ᐅᒥᐅᔭᓐᖏᓐᓂᖅᓴᐅᓐᒪᑕ, 
ᐳᖅᑐᓂᖅᓴᐅᓪᓗᑎᒡᓗ ᐊᖑᓇᓱᒡᓗᓂ ᐅᕝᕙᓗ ᓅᑦᑕᕈᑎᒋᓪᓗᒍ, 
ᐊᒻᒪ ᐅᓯᔪᓐᓇᕐᓂᖅᓴᐅᓪᓗᓂ ᐃᓄᖕᓂᒃ ᐊᒻᒪ ᐱᖁᑎᓂᒃ. ᑕᒪᒃᑯᐊ 
ᕿᔪᐃᑦ ᐅᒥᐊᑦ ᐱᕚᓪᓕᕈᑕᐅᓚᐅᖅᐳᑦ ᐊᖑᓇᓱᖕᓂᕐᒧᑦ ᐊᒻᒪ 
ᓅᑲᑕᖕᓂᕐᒧᑦ ᐊᒥᑦᑐᕐᒥᐅᓄᑦ. 

1919−ᒥ, ᓂᐅᕕᖅᑎᒃᑯᑦ (HBC) ᓂᐅᕕᕐᕕᑖᓚᐅᖅᐳᑦ ᓇᐅᔮᓂ; 
ᐊᒻᒪ 1921−ᖑᓕᖅᑎᓪᓗᒍ, ᓂᐅᕕᕐᕖᒡᒎᖅ ᒥᑦᑎᒪᑕᓕᖕᒥ. ᑕᒪᒃᑯᐊ 
ᓂᐅᕕᕐᕖᑦ ᓴᖅᑭᑉᐸᓪᓕᐊᓂᖏᓐᓄᑦ ᖃᓪᓗᓇᔾᔨᐊᕝᕖᑦ ᐊᒻᒪ ᐃᓄᐃᑦ 
ᓅᑦᑕᕐᓂᖏᑦ ᐊᓯᕈᖅᐸᓪᓕᐊᓕᓚᐅᖅᐳᑦ ᐊᒻᒪ ᐱᔾᔪᑕᐅᕙᓕᖅᑐᑎᒃ 
ᖃᓪᓗᓈᓄᑦ ᓴᓇᐅᒐᕐᓂᒃ ᓱᓇᑐᐃᓐᓇᕐᓂᒃ ᐊᒥᑦᑐᕐᒥᐅᓄᑦ 
ᐊᕐᕙᒐᓱᖕᓂᖅ ᖃᓪᓗᓈᓄᑦ ᓄᖅᑲᖅᐸᓪᓕᐊᓕᖅᑎᓪᓗᒍ. ᔨᐊᓂᕗ 
ᕕᐊᔅᑎ, ᓄᓇᓐᖑᐊᓕᕆᔨ, ᐃᒪᓐᓇ ᐅᖃᓚᐅᖅᐳᖅ, ᓄᐅᕕᕐᕖᒡᒎᖅ 
“ᐱᒻᒪᕆᐊᓘᓕᓚᐅᖅᐳᑦ ᓂᐅᕐᕈᑎᖃᕐᓂᕐᒧᑦ, ᐃᒡᓗᓕᖕᒥᐅᓄᑦ 
ᐃᓄᖕᓄᑦ ᓂᐅᕐᕈᕕᐅᕙᓕᖅᑐᑎᒃ ᑕᒪᒃᑯᐊ ᖃᓂᔾᔫᒥᔪᑦ 
ᓂᐅᕕᕐᕕᖃᖅᑐᑦ.” ᐊᒥᖅᑐᕐᒥᐅᑦ ᐅᒥᐊᖅᑖᕈᒪᔪᑦ ᕿᔪᖕᓂᒃ, 
ᖁᑭᐅᑎᓂᒡᓗ, ᓴᓇᐅᒐᖏᓐᓂᒃᓗ ᓂᕿᓂᒡᓗ, ᐊᒻᒪᓗ ᐊᓯᖏᓐᓂᒃ 
ᑎᕆᒐᓂᐊᕐᓂᐊᖃᑦᑕᓕᓚᐅᖅᐳᑦ ᓂᐅᕐᕈᑎᒃᓴᓂᒃ ᐊᖑᓇᓱᖕᓂᕐᒧᑦ 
ᐃᓚᓕᐅᑎᑐᐃᓐᓇᖅᑐᒍ ᐊᕐᕌᒍᑕᒫᕐᒧᑦ.16 

1920ᖏᓐᓂ ᐊᒥᑦᑐᕐᒥᐅᓄᑦ ᐱᒻᒪᕆᐅᓚᐅᖅᐳᑦ. 
ᖃᓪᓗᓈᑦ ᐱᓕᕆᔾᔪᑎᖏᑦ ᓴᖅᑭᑉᐸᓪᓕᐊᓂᖏᓐᓄᑦ 
ᐊᒻᒪ ᑎᕆᒐᓂᐊᕋᓱᖕᓂᐅᑉ ᐊᖏᓪᓕᕙᓪᓕᐊᓂᖓᓄᑦ 
ᐊᒃᑐᐃᓂᖃᓚᐅᖅᐳᖅ ᐊᒥᑦᑐᕐᒥᐅᑦ ᐊᕐᕌᒍᑕᒫᖅ 
ᐱᓇᓱᐊᖅᐸᒃᑕᖏᓐᓂᒃ. ᐃᓄᐃᑦ ᕿᓄᔪᓐᓇᕐᓂᖅᓴᐅᓕᓚᐅᖅᐳᑦ 
ᐃᒪᐅᓂᖓᓂ ᐊᐃᕝᕙᒃᑕᒥᓂᒃ ᐊᒻᒪᓗ ᐅᑭᐅᑐᖃᕐᒧᑦ ᑎᑭᓪᓗᒍ 
ᓂᕿᖃᕈᓐᓇᖅᓯᓪᓗᑎᒃ ᐱᕙᖕᓂᖅᓴᐅᓕᕋᒥᒃ. ᐃᓄᖕᓂᒃ 
ᖃᐅᔨᓇᓱᒃᑎ ᑕᐃᒪᒃ ᑕᒪᔅ ᐅᖃᖅᓯᒪᕗᖅ ᓴᖅᑭᓐᓂᖏᓐᓄᒡᒎᖅ 
ᐅᒥᐊᑦ ᕿᔪᐃᑦ ᐊᒻᒪ ᖁᑭᐅᑏᒃ ᐃᓄᖕᓄᑦ ᑕᒫᓂᒥᐅᓄᑦ 
ᐱᔪᓐᓇᖅᓯᔾᔪᑕᐅᓚᐅᖅᐳᖅ “ᐊᓐᓇᐅᒪᓇᓱᒍᓐᓇᑦᑎᐊᕐᓂᕐᒧᑦ 
ᖃᑭᓪᓗᑎᒃ ᓂᕿᖃᕈᓐᓇᑦᑎᐊᓕᕋᒥᒃ.”17 ᑕᒪᑐᒪ ᓄᓇᖓᑕ 
ᐃᒪᖓᑕᓗ ᐆᒪᔪᖃᑦᑎᐊᕐᓂᖓ ᐅᐸᒍᑕᐅᕙᓚᐅᖅᐳᖅ ᐃᓄᖕᓄᑦ 
ᒥᑦᑎᒪᑕᓕᖕᒥᐅᓄᑦ ᐊᒻᒪ ᓇᐅᔮᒥᐅᓄᑦ 1920 ᐊᒻᒪ 1930 
ᐊᕐᕌᒍᖏᓐᓂ. ᑕᐃᔅᓱᒪᓂ ᐃᓚᖏᓐᓄᑦ ᐃᓱᒪᒋᔭᐅᕗᖅ ᐃᓄᖏᒡᒎᖅ 
ᐊᒥᓲᓂᖏᑦ ᒪᕐᕈᐊᖅᑎᕈᑎᐸᓗᖏᓐᓂᒃ ᐅᓄᖅᓯᒋᐊᓕᕐᓂᖅᐳᑦ.18 

1920 ᐊᕐᕌᒍᖏᓐᓂ, ᐊᒥᑦᑐᕐᒥᐅᑦ ᐅᐸᒃᑕᐅᔭᕆᐅᓚᐅᖅᐳᑦ 
ᐸᓖᓯᒃᑯᓐᓄᑦ. ᑖᒃᑯᐊ ᐸᓖᓯᒃᑯᑦ ᐱᑕᖃᐃᓐᓇᓕᓚᐅᖅᐳᑦ 
ᕿᑭᖅᑖᓗᖕᒥ 1920 ᐊᕐᕌᖑᖏᑕ ᐱᒋᐊᕐᓂᖏᓐᓂ ᒥᑦᑎᒪᑕᓕᖕᒥ 
ᐊᒻᒪ ᐸᓐᓂᖅᑑᕐᒥ. ᐅᓂᒃᑳᓂᒃ ᑎᑎᕋᖅᓯᒪᔪᓂᒃ ᐱᑕᖃᖅᐳᖅ 
ᒥᑦᑎᒪᑕᓕᖕᒥᑦ ᐊᒥᑦᑐᒥᐅᓄᑦ ᐸᓖᓯᒃᑯᑦ ᕿᒧᒃᓯᕐᓂᕕᓂᖏᓐᓂᒃ 
1923−ᖑᑎᓪᓗᒍ ᑕᐃᔅᓱᒪᓂ ᐊᐃᒃᓯᕐᓂᕋᒥᒃ ᖃᐅᔨᓚᐅᖅᑐᕕᓂᕐᓂᒃ 
ᕌᐳᑦ ᔭᐃᓐᔅ (ᓴᕿᕐᒥᐊᕕᓂᖅ), ᓂᐅᕕᖅᑎ, ᑐᖁᑕᐅᑎᓪᓗᒍ 
ᐃᖃᖅᑐᐃᔨᓄᑦ ᐱᓕᕆᐊᖑᓕᖅᑎᓪᓗᒍ ᒥᑦᑎᒪᑕᓕᖕᒥ.19 ᑕᒪᑐᒪ 
ᑭᖑᓂᐊᒍᑦ, ᐸᓖᓯᒃᑯᑦ ᑕᒪᐅᓇ ᕿᒧᒃᓯᕋᓱᖃᑦᑕᓕᓚᐅᖅᐳᑦ 
ᐅᑭᐅᑕᒫᖅ, ᑕᐃᒪᓐᓇᓗ ᐊᒥᑦᑐᕐᒥᐅᓂᒃ ᖃᐅᔨᕙᓪᓕᐊᓕᖅᑐᑎᒃ 
ᓄᓇᖓᓐᓂᓪᓗ.20 

ᑲᓚᐃᔅᑑᓯᒧᑦ ᐅᑉᐱᕐᓂᖅ ᑎᑭᑉᐸᓪᓕᐊᓕᕐᓂᖅᐳᖅ ᐊᒥᑦᑐᕐᒥᐅᓄᑦ 
1920 ᐊᕐᕌᒍᖏᓐᓂ ᑎᑭᓪᓗᓂ ᐅᒥᐊᒃᑯᑦ, ᐃᓄᒃ ᒥᑦᑎᒪᑕᓕᖕᒥᐅᑕ 
ᓵᒋᐊᖅᑎᑦᑎᔨ.21 ᑕᒪᐅᖓ ᐃᒡᓗᓕᐅᑉ ᖃᓂᒋᔮᓄᑦ ᑎᑭᑦᑐᕕᓂᖅ 
ᑐᑭᓕᐅᖅᑎᐅᓪᓗᓂ ᐋᖕᓕᑲᓐ ᐊᒻᒪ ᐃᓄᐃᑦ ᐅᑉᐱᕆᔭᑐᖃᖏᓐᓂᒃ 
ᑲᑎᑦᑎᓯᒪᓪᓗᓂ ᐅᑉᐱᕐᓂᓕᒃ. 1931−ᖑᑎᓪᓗᒍ ᐃᒃᓯᕋᕐᔪᐊᒃᑯᑦ 
(ᓴᓐᓂᖓᔪᓕᐅᖅᑏᑦ) ᑐᒃᓯᐊᕐᕕᓕᐅᕐᓂᖅᐳᑦ ᐊᕙᔪᖕᒥ, ᐃᒡᓗᓕᐅᑉ 
ᕿᑭᖅᑕᖓᑕ ᐅᐊᖕᓇᑦᑎᐊᖓᓂ. 1937−ᖑᓕᖅᑎᓪᓗᒍ, 
ᐃᒃᓯᕋᕐᔪᐊᒃᑯᑦ ᑎᑭᑎᑦᑎᓕᓚᐅᖅᐳᑦ ᐅᒥᐊᕐᔪᐊᕐᒥᒃ ᐊᑎᓕᖕᒥᒃ, 
ᓴᐃᑦᓐ ᑎᕇᓯ, ᐃᒡᓗᓕᖕᒧᑦ ᐅᓯᓪᓗᓂ ᕿᔪᖕᓂᒃ ᑐᒃᓯᐊᕐᕕᒃᓴᒧᑦ, 
ᑖᓐᓇᓗ ᓯᕗᓪᓕᖅᐹᖑᓪᓗᓂ ᖃᓪᓗᓈᖃᐃᓐᓇᕐᕕᐅᓕᖅᑐᓂ 
ᑕᒪᑐᒪ ᓄᓇᖓᓂ.22 ᑕᒪᓐᓇ ᑐᒃᓯᐊᕐᕕᐅᑉ ᐱᑕᖃᓕᕐᓂᖓ 
ᐃᒡᓗᓕᐅᑉ ᕿᑭᖅᑕᖓᓂ ᐊᒃᑐᐃᓂᖃᓗᐊᓚᐅᓐᖏᓚᖅ ᐊᒥᑦᑐᕐᒥᐅᑦ 
ᓇᕈᓂᖏᓐᓂᒃ ᐊᒻᒪ ᐱᓇᓱᐊᕐᓂᖏᓐᓂᒃ, ᐃᓕᖅᑯᓯᖅᓱᓐᖏᑦᑐᑦ 
ᐊᒻᒪ ᐃᓐᓇᓪᓚᕆᐅᓂᖏᑦ ᓇᔪᓕᕋᓗᐊᖅᑎᓪᓗᒋᑦ 
ᐃᒃᓯᕋᕐᔪᐊᓂᒃ. ᑕᐅᕙᓃᑦᑐᑐᖃᐅᓕᖅᑎᓪᓗᒋᑦ ᑭᓯᐊᓂ 
ᑲᓚᐃᔅᑑᓯᒧᑦ ᐅᑉᐱᕐᓂᖅ ᐱᔭᐅᕙᓪᓕᐊᓕᑕᐃᓐᓇᓚᐅᖅᐳᖅ, 
ᐊᖓᒃᑯᐃᑦ ᓱᓕ ᐱᑕᖃᕋᓗᐊᖅᑎᓪᓗᒋᑦ.23 ᑕᒪᓐᓇ ᑲᓇᑕᒥᐅᑦ 
ᒪᓕᒐᖏᓐᓄᑦ ᐃᓕᔭᐅᓂᖅ ᐊᒻᒪ ᐅᑉᐱᕐᓂᓕᕆᓂᖅ ᑲᑎᓪᓗᑎᒃ 
ᐱᔾᔪᑕᐅᓪᓗᑎᒃ, ᐃᓄᐃᑦ ᐱᖅᑯᓯᑐᖃᖏᑦ ᓄᓕᐊᕇᖕᓂᕐᒧᑦ 
ᐊᒻᒪ ᐃᓚᒌᖕᓂᕐᒧᑦ, ᐱᖃᓯᐅᑎᓗᒍ ᑕᐅᖅᓰᖃᑦᑕᐅᑎᓂᖅ, 

ᖁᔭᓈᖅᑕᐅᕙᓪᓕᐊᓕᓚᐅᖅᐳᑦ. 24ᐊᒻᒪᑦᑕᐅᖅ 
ᐃᓚᓕᐅᑎᒃᑲᓐᓂᖅᑐᓂ, ᐊᑭᓴᖅᑑᑎᓂᖏᑦ ᐃᒃᓯᕋᕐᔪᐊᑉ ᐊᒻᒪ 
ᐊᐃᖏᓕᑲᓄᑦ ᐊᕕᒍᑕᐅᕙᓪᓕᐊᓕᓚᐅᖅᐳᖅ ᐃᓄᖕᓄᑦ 
ᑕᒫᓂᒥᐅᑕᓄᑦ.25 

ᓂᐅᕕᖅᑎᒃᑯᑦ ᓂᐅᕕᕐᕕᖕᒥᒃ ᓯᕗᓪᓕᖅᐹᒥᒃ 
ᓴᖅᑭᑦᑎᓚᐅᖅᐳᑦ ᐃᒡᓗᓕᖕᒥ 1939−ᒥ. ᑭᓯᐊᓂᓕ 
ᑖᓐᓇ ᓂᐅᕕᕐᕕᒃ ᑕᒪᐅᖔᕆᔭᐅᓚᐅᖅᐳᖅ 1943−ᒥ 
ᐅᒥᐊᕐᔪᐊᓄᑦ ᑎᑭᑕᐅᔪᓐᓇᐃᓪᓕᒐᒥ ᐊᕐᕌᒎᖕᓄᑦ ᒪᕐᕉᖕᓄᑦ, 
ᐊᒻᒪ ᐊᐅᓚᔾᔭᒃᑲᓐᓂᖅᑐᓂ ᐱᔪᓐᓇᖅᓯᒐᒥᒃ 1947−ᒥ. 
ᓂᐅᕕᕐᕕᖃᓕᕐᓂᖓ ᐃᒡᓗᓕᖕᒥ ᐃᓗᐊᖅᓯᕚᓪᓕᕈᑕᐅᓚᐅᖅᐳᖅ 
ᐃᓄᖕᓄᑦ ᐊᒥᑦᑐᕐᒥᐅᓄᑦ ᖃᓪᓗᓇᔾᔨᐊᕐᕕᖃᓕᕋᒥᒃ ᖃᓂᔾᔫᒥᔪᒥᒃ, 
ᒥᑦᑎᒪᑕᓕᖕᒧᑦ ᐅᕝᕙᓗ ᓇᐅᔮᓄᑦ ᕿᒧᒃᓯᕆᐊᑐᒍᓐᓃᕐᒪᑕ.

1930−ᓂᑦ 1950 ᐊᕐᕌᒍᖏᓐᓄᑦ, ᓂᐅᕕᖅᑎᒃᑯᑦ 
ᐊᐅᓚᓂᖃᑦᑎᐊᖅᐸᓪᓕᐊᓕᓚᐅᖅᐳᑦ ᑕᒫᓂ ᐃᓄᖕᓄᑦ 
ᐋᓪᓚᐅᒍᓐᓃᖅᑐᑎᒃ ᑲᓇᑕᐅᑉ ᒐᕙᒪᖏᓐᓄᑦ 
ᐸᕝᕕᓴᒃᑕᐅᓗᐊᓐᖏᓪᓗᑎᒃ ᓱᓕ. ᐃᓄᐃᑦ ᐆᒪᔪᕋᓱᖕᓂᖏᑦ 
ᐊᒻᒪ ᓅᑦᑕᕐᓂᖏᑦ ᑕᕝᕙ ᐱᒐᓗᐊᖅᑎᓪᓗᒋᑦ ᓱᓕ, 
ᒪᑯᓂᖓ ᖁᑭᐅᑎᓂᒃ ᐊᒻᒪ ᐅᒥᐊᓂᒃ ᐱᑕᖃᓕᕐᓂᖏᑦ 
ᐊᒃᑐᐃᓂᖃᒻᒪᕆᓕᖅᐸᓪᓕᐊᓚᐅᖅᐳᑦ ᓄᓇᖃᖃᑦᑕᕐᓂᖏᓐᓂᒃ ᐊᒻᒪ 
ᐆᒪᔪᕋᓱᖕᓂᖏᓐᓂᒃ ᒪᑯᓂᖓ ᑎᕆᒐᓂᐊᓂᒃ ᐱᓂᖅᓴᐅᓕᖅᑐᑎᒃ. 
ᑲᓇᑕᐅᑉ ᒐᕙᒪᒃᑯᖏᑦ ᑐᓐᖓᕕᖃᓚᐅᖅᐳᑦ ᓂᐅᕕᖅᑎᒃᑯᓐᓂᑦ 
ᐊᒻᒪ ᑐᒃᓯᐊᕐᕕᖕᓂᑦ ᐃᓄᐃᑦ ᐊᓐᓇᐅᒪᓂᖏᓐᓄᑦ, ᐊᒻᒪ 
ᐸᕝᕕᓴᓗᐊᓚᐅᓐᖏᓚᑦ ᐃᓄᐃᑦ ᐱᓇᓱᐊᖅᑕᖏᓐᓂᒃ. ᑭᓯᐊᓂᓕ 
1950 ᐊᕐᕌᒍᖏᓐᓂ ᐅᓇᓕᒃᑯᑦ ᑎᑭᑉᐸᓪᓕᐊᓕᖅᑎᓪᓗᒋᑦ 
ᓈᓚᒡᕕᓕᐅᖅᖢᑎᒡᓗ ᓴᓂᕋᔭᐅᑉ ᓇᓛᓂ 1950ᖏᓐᓂ, 
ᒐᕙᒪᒃᑯᑦ ᓴᖅᑭᑉᐸᓪᓕᐊᓕᑕᐃᓐᓇᓚᐅᖅᐳᑦ ᑕᒪᐅᖓ 
ᑎᑭᓯᒪᐃᓐᓇᕐᓂᐊᓕᖅᑐᑎᒡᓗ.

ᓴᖑᓴᖅᑕᐅᓕᖅᑎᓪᓗᑕ, 
1955–1960
ᐅᓇᓕᒃᑯᑦ ᓈᓚᒡᕕᖏᑦ ᓴᓇᔭᐅᓚᐅᖅᐳᑦ ᑲᓇᑕᐅᑉ ᐊᒻᒪ ᐊᒥᐊᓕᒐᐃᑦ 
ᒐᕙᒪᖏᓐᓄᑦ ᓴᓇᖃᑎᒌᒃᖢᑎᒃ. ᐸᓚᐃᓐᖑᐊᕌᓗᖕᓂᒃ ᐊᓛᔅᑲᒥᑦ 
ᐱᒋᐊᖅᑐᒍ, ᑲᓇᑕᐅᑉ ᐅᑭᐅᖅᑕᖅᑐᖓᓄᑦ, ᐊᑯᑭᑦᑐᓪᓗ ᓄᓇᖓᓄᑦ 
ᐅᐊᑦᑎᔾᔪᑕᐅᓪᓗᓂ ᖃᖓᑕᔪᒃᑯᑦ ᖄᖅᑕᔫᓂᒃ ᑎᑭᑦᑐᖃᓕᕐᓂᖅᐸᑦ 
ᖃᐅᔨᒪᔾᔪᑕᐅᓂᐊᕐᓗᓂ ᐅᓛᓴᒃᑯᑦ ᐱᒋᐊᕐᓂᖅᐸᑕ ᑕᐃᒫᒃ 
ᐅᑭᐅᖅᑕᖅᑐᒃᑯ ᖁᓚᐅᓪᓗᒍ ᐊᒥᐊᓕᑲᒧᑦ ᑲᓇᑕᒧᓪᓗ. 

ᐊᒥᐊᓕᒐᐃᑦ ᓴᓇᓚᐅᖅᐳᑦ ᑕᒪᒃᑯᓂᖓ ᐊᐅᓚᑦᑎᓪᓗᑎᒡᓗ 
ᓈᓚᒡᕕᓂᑦ; ᑲᓇᑕ ᐃᓂᖃᖅᑎᑦᑎᓪᓗᓂ ᑕᒪᒃᑯᓂᖓ ᓄᓇᑦᑎᓐᓂ 
ᐊᒻᒪ ᐊᐅᓚᓂᖏᓐᓄᑦ ᐊᑭᓕᖅᓱᐃᒋᓪᓗᓂ. ᐱᖓᓱᓂᒃ 
ᐊᔾᔨᒌᓐᖏᑦᑐᓂᒃ ᓈᓚᒡᕕᓕᐅᓚᐅᖅᐳᑦ: ᑐᑦᑕᕐᕕᐅᔪᓂᒃ, 
ᒥᑭᓂᖅᓴᓂᒃ ᐊᒻᒪ ᐊᑯᓐᓂᖓᓃᑦᑐᓂᒃ ᐃᓄᖃᓐᖏᑦᑐᓂᒃ. 
ᑕᒪᒃᑯᐊ ᐊᑯᓕᕇᖑᓪᓗᑎᒃ 80 ᑭᓚᒦᑕ−ᑕᒫᖅ. ᐊᑯᓐᓂᖏᓐᓃᑦᑐᑦ 
ᐃᓄᖃᖏᑦᑐᑦ ᐊᑐᖅᑕᐅᒍᓐᓃᑲᐅᑎᒋᓚᐅᖅᑯᑦ ᒪᑐᔭᐅᓪᓗᑎᒃ 
1963ᒥᒃ.



9ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᓴᓂᕋᔭᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᓴᓂᕋᔭᒃ ᓂᕈᐊᖅᑕᐅᓚᐅᖅᐳᖅ ᑐᑦᑕᕐᕕᐅᓂᐊᕐᓗᓂ 
(ᖃᐅᔨᒪᔭᐅᒋᓪᓗᓂ ᕚᒃ ᒪᐃᓐ ᐅᕝᕙᓘᓐᓃᑦ ᕚᒃᔅ-
M-ᒥ) ᐊᑐᐃᓐᓇᐅᑦᑎᐊᕐᒪᑦ ᓄᓇᖓᓗ ᑕᒪᒃᑯᓄᖓ 
ᐱᐅᓪᓗᓂ. ᐃᒥᒃᑕᕐᕕᖃᑦᑎᐊᖅᑐᓂᓗ ᐊᒻᒪ ᓄᓇᖓ 
ᓴᓂᕋᔭᐅᖕᒪᑦ. ᓂᕈᐊᖅᑕᐅᓕᖅᑎᓪᓗᒍ ᓴᓂᕋᔭᒃ 
ᑕᕝᕙ ᐊᑲᐅᖏᔾᔪᑎᒋᔭᕆᐊᖓ ᐃᓱᒪᒋᔭᐅᓚᐅᖅᐳᖅ 
ᐊᒃᑐᐃᓂᕆᒐᔭᖅᑕᖓ ᐃᓄᖕᓄᑦ. ᑲᓇᑕᐅᑉ ᐅᓇᓕᒃᓴᖏᑦ 
ᐃᓱᒫᓘᑎᖃᓚᐅᖅᐳᑦ ᐊᒥᓱᐊᓘᓂᐊᕐᓂᖏᓐᓂᒃ ᖃᓪᓗᓈᑦ 
ᑕᒪᐅᖓ ᑎᑭᒋᐊᖃᕋᔭᖅᑐᑦ ᑕᒪᓐᓇᓗ ᐊᑲᐅᓐᖏᒃᑲᔭᕆᐊᖓ 
ᐃᓄᐃᑦ ᐋᓐᓂᐊᓂᒃ ᐊᐃᑦᑐᕐᓗᒃᑕᐅᒐᔭᕐᓂᖏᓐᓂᒃ, ᐊᒻᒪᓗ 
ᐆᒪᔪᓂᒃ ᐱᓇᓱᒍᓐᓇᕐᓂᐊᕐᓂᖏᓐᓂᒃ ᐊᒻᒪ ᐃᓚᒌᓄᑦ 
ᐸᕝᕕᓴᐅᑕᐅᒐᔭᕐᓂᖏᓐᓂᒃ ᑕᒪᑐᒪ ᓈᓚᒡᕕᐅᑉ ᓴᖅᑭᑕᐅᓂᖏᓐᓄᑦ. 
ᐊᒥᑦᑐᕐᒥᐅᑦ ᑕᒪᒃᑯᓄᖓ ᐱᓗᐊᖅᑐᒥᒃ ᐊᒃᑐᖅᑕᐅᓂᕐᓗᒐᔭᕐᓂᖏᑦ 
ᓯᐊᖅᑲᓴᐅᑕᐅᓚᐅᖅᐳᑦ, ᑕᒪᓐᓇᓗ ᐅᖃᐅᑕᐅᓪᓗᓂ ᒥᓂᔅᑕᐅᑉ 
ᑐᖏᓕᖓᓄᑦ ᒍᐊᑕᓐ ᕌᐳᓴᓐᒧᑦ. “ᑕᒪᒃᑯᐊ ᓈᓚᒡᕕᐊᓗᐃᑦ 
ᐊᒃᑐᐃᓂᕐᓗᖕᓂᕆᓂᐊᖅᑕᖏᑦ ᓇᓗᓇᓐᖏᓚᑦ ᐃᓄᖕᓄᑦ 
ᐊᒻᒪ ᐆᒪᔪᕋᓱᖃᑦᑕᖅᑕᖏᓐᓄᑦ…ᑕᕝᕙ ᐱᓗᐊᖅᑐᒥᒃ 
ᐊᒃᑐᐃᓂᕐᓗᖕᓂᐊᖅᑰᔨᕗᖅ ᑐᑦᑕᕐᕕᒃᓴᖅ ᓴᓂᕋᔭᐅᑉ ᑕᓯᐊᓂ 
ᐃᓕᓂᐊᖅᑐᖅ.” ᑭᓯᐊᓂᓕ, ᐊᓯᖓᓂᒃ ᐃᓂᒃᓴᖅᑕᖃᑦᑎᐊᓐᖏᒪᑦ 
ᐅᓇᓖᑦ ᐱᔭᕆᐊᖃᖅᑕᖏᓐᓂᒃ, ᐅᓇᓕᒃᓴᒃᑯᑦ ᐃᖅᑲᓇᐃᔭᖅᑎᖏᑦ 
ᓈᖕᒪᒃᓴᑐᐃᓐᓇᓕᓚᐅᖅᐳᑦ ᓴᓂᕋᔭᐅᑉ ᑕᓯᐊᓂ 
ᓴᓇᔪᖃᕐᓂᐊᕐᓂᖓᓂᒃ.26 

ᓴᓇᔭᐅᓂᖓ ᕚᒃᔅ ᒪᐃᓐ ᐱᖏᐊᓚᐅᖅᐳᖅ ᐅᐱᕐᖔᖓᓂ 
1955. ᑎᑭᑦᑐᖃᓚᐅᖅᐳᖅ 300−ᑲᓴᓂᒃ ᖃᓪᓗᓈᓂᒃ ᐊᒻᒪ 
ᐸᓚᐃᓐᖑᐊᒃᓵᓗᖕᓂᒃ ᐊᒻᒪ ᐃᓪᓗᒃᓴᓂᒃ ᓴᓂᕋᔭᒧᑦ.27 
ᓱᓇᒃᑯᑖᒃᓵᓗᖏᑦ ᐃᓪᓗᒃᓴᖏᓪᓗ ᐊᒻᒪ ᐊᐅᓚᔾᔪᑎᒃᓴᖏᑦ 
ᐊᖏᔪᒻᒪᕆᐊᓘᓚᐅᖅᐳᑦ. ᒥᕝᕕᓕᐅᖅᑐᖃᑦᑐᓂ 1500m−
ᒥᒃ ᑕᑭᓂᓕᖕᓂᒃ. ᐃᓪᓗᑯᑖᒃᓵᓗᐃᑦ, ᓈᓚᒍᑎᒃᓵᓗᐃᑦ, 
ᓯᕐᓗᐊᒃᓴᐃᑦ, ᖃᖓᑕᓲᓄᑦ ᐃᓂᒃᓴᐃᑦ, ᓄᓇᒃᑰᕈᑎᖃᕐᕕᒃᓴᐃᑦ, 
ᓴᓇᕕᒃᓴᐃᑦ ᐃᒡᓗᕐᔪᐊᑦ, ᐅᖅᓱᖃᐅᑎᖃᕐᕕᒃᓴᕐᓗ, ᖃᓪᓗᓈᓪᓗ 
ᐃᓪᓗᒃᓴᖏᑦ, ᑭᐱᓐᖑᐃᔭᕐᕕᒃᓴᖅ ᐊᒻᒪ ᓂᕆᕕᒃᓴᖅ 
ᓴᓇᔭᐅᓕᓚᐅᖅᐳᑦ ᓄᑖᒃᓴᔮᓗᖕᓂᒃ ᐊᑐᖅᑐᑎᒃ ᒪᓕᒡᓗᒋᑦ 
ᑎᑎᕋᐅᔭᖅᓯᒪᔪᑦ ᐊᒥᐊᓕᒐᐃᑦ ᐃᓪᓗᓕᐅᖅᑎᒻᒪᕆᖏᓐᓄᑦ. 
ᖃᓪᓗᓈᓅᒐᓗᐊᖅ, ᑕᒪᒃᑯᐊ ᓈᓚᒡᕕᒃᓵᓗᐃᑦ ᐋᓪᓚᒋᔭᐅᓚᐅᖅᐳᑦ 
ᓄᑖᖑᓗᐊᕐᓂᖏᓐᓄᑦ ᐊᒻᒪ ᐊᖏᓂᐊᓗᖏᓐᓄᑦ ᓴᓇᔭᐅᓂᐊᖅᑐᑦ.

ᑕᐃᕙᑦ ᖃᓈᑦᓯᐊᖅ ᐃᖅᑲᐅᒪᕗᖅ ᖃᓪᓗᓈᑦ 
ᑎᑭᑉᐸᓪᓕᐊᓕᕐᓂᖏᓐᓂᒃ ᓴᓇᔭᖅᑐᖅᑐᑦ. 

ᓴᓂᕋᔭᒡᓕ ᑕᐃᔅᓱᒪᓂ ᐃᓄᖃᓚᐅᓐᖏᓚᖅ, 
ᓄᓇᓖᑦ ᓱᓕ ᐱᑕᖃᓚᐅᓐᖏᒻᒪᑕ. 
ᐊᑖᑕᑦᑎᐊᕋᓗ ᕿᒧᒃᓯᖅᑐᓄᒃ, 
ᐃᒡᓗᓕᓕᐊᕋᓱᒃᑐᓄᒃ ᑕᐅᕙᓂ 
ᑕᑯᓚᐅᖅᐳᒍᒃ ᑐᐱᕐᒥᒃ ᐊᑕᐅᓯᑯᓗᖕᒥᒃ. 
ᒪᐃᖑᓕᖅᑎᓪᓗᒍ ᑕᒪᐅᓐᖓᓕᓚᐅᕆᕗᒍᒃ 
ᑐᐱᒐᓚᐅᓕᖅᑎᓪᓗᒋᑦ. ᒥᕝᕕᓕᐅᕐᓂᖅᑐᑎᒃ 
ᓯᑯᒥ ᑲᖏᖅᑐᑯᓗᐊᓂ ᓴᓇᔭᐅᔪᑦ 
ᐃᓂᒋᓂᐊᖅᑕᖓᓂ. ᒪᐃᒥᓪᓗᑭᐊᖅ 
ᔫᓂᒥᓪᓗᑭᐊᖅ ᒥᕝᕕᓕᐅᓕᓚᐅᖅᐳᑦ ᓄᓇᒥ. 
[…] ᖃᖓᑕᓲᑦ ᑎᑭᖃᑦᑕᐃᓐᓇᓕᓚᐅᖅᐳᑦ 
ᖃᐅᑕᒫᖅ, ᐅᓪᓘᒐᓗᐊᖅᐸᑦ ᐊᒻᒪ 
ᐅᓐᓅᒐᓗᐊᖅᐸᑦ. ᑕᒪᒃᑯᐊ ᐅᓯᑲᖅᑕᖅᑐᐊᓗᐃᑦ 
ᓴᓇᔭᐅᓂᐊᖅᑐᓂᒃ…. ᑕᒪᐅᓈᓕᕌᖓᑦᑕ 
ᐊᖅᑯᓵᖅᑐᑕ ᕿᒧᒃᓯᒃᑯᑦ ᐊᒻᒪᓗ 
ᖃᓪᓗᓇᔾᔨᐊᕌᖓᑦᑕ ᐅᔾᔨᕈᓱᒃᐸᓚᐅᖅᐳᒍ 
ᐱᕈᖅᐸᓪᓕᐊᓂᖓᓂᒃ ᐊᒻᒪ ᐊᒻᒪᓗᒃᑖᓗᖕᒥᒃ 
ᓴᓇᔪᖃᓚᐅᕆᕗᖅ ᖁᓕᒥᒎᓕᒧᑦ 
ᖃᖓᑦᑕᖅᑎᑕᐅᕙᒃᑐᑎᒃ ᐃᓚᒃᓴᖏᑦ ᐊᒻᒪ 
ᐃᓪᓗᓕᐅᖅᐸᓪᓕᐊᓕᓚᐅᕆᕗᑦ, ᑭᓯᐊᓂ 
ᐱᕈᖅᐸᓪᓕᐊᓂᖓ ᐅᔾᔨᕐᓇᑦᑎᐊᓚᐅᖅᐳᖅ 
ᐅᒥᐊᕐᔪᐊᓄᑦ ᑎᑭᑕᐅᖕᒪᑕ ᓴᓇᔭᒃᓴᖏᓐᓂᒃ 
ᐃᓪᓗᓂᒃ. ᐃᓪᓗᐃᑦ ᓴᓇᔭᐅᖅᑳᓚᐅᖅᐳᑦ, 
ᐊᒻᒪ ᐅᒥᐊᕐᔪᐊᒃᑯᑦ ᑎᑭᒻᒪᑕ ᓈᓚᒡᕕᒃᓴᖏᑦ 
ᐱᒋᐊᖅᑕᐅᓚᐅᕆᕗᑦ. ᐊᒥᓲᓛᕆᓚᐅᖅᐸᐃᑦ 
ᐅᒥᐊᕐᔪᐊᑦ 16-ᖑᓪᓗᑎᒃ ᓴᓂᕋᔭᖕᒥ, 
ᐅᓯᔪᐊᓗᐃᑦ ᓴᓇᓂᐊᖅᑕᖏᓐᓂᒃ.28 ᓴᓂᕋᔭᒃ, 1960. ᑲᑎᕐᓱᐃᕝᕕᒃ ᓈᓚᐅᑎᒃᓴᑦ ᓇᐸᔪᒃᓴᖏᓐᓂᒃ ᓴᕕᖕᓂᒃ, ᒪᕐᕉᒃ 

ᓈᓚᐅᑎᑦ ᐊᕙᑉᓯᓛᖑᐊᖏᑦ, ᐃᒡᓗᕐᒧᐊᑦ ᐊᒻᒪ ᑕᐃᒪᐃᑦᑐᖅ.
ᓇᑭᙶᕐᓂᖓ: ᓄᓇᑦᓯᐊᑉ ᑐᖅᑯᖅᑕᐅᓯᒪᕝᕕᐊᓂ. 



10ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᓴᓂᕋᔭᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᓈᓚᒡᕕᒃᓴᐅᑉ ᓴᓇᔭᐅᓂᖓ ᐊᖏᔪᐊᓘᒐᓗᐊᖅᑎᓪᓗᒍ 
ᐃᓄᖕᓂᒃ ᓴᓇᔪᖃᓗᐊᓚᐅᓐᖏᓚᖅ ᐃᓪᓗᓕᐅᕐᓂᕐᒥᒃ. ᒐᕙᒪᒃᑯᑦ 
ᐱᓇᓱᐊᒐᖃᓚᐅᖅᐳᑦ ᐃᓄᐃᑦ ᐊᖑᑏᑦ ᐊᐃᑉᐸᖃᓐᖏᑦᑐᑦ 
ᐊᓯᖏᓐᓂ ᐊᕕᑦᑐᖅᓯᒪᔪᓃᙶᖅᑐᓂᑦ.29 ᑕᒫᓂ ᓄᓇᖓᓂ, 
ᖃᓪᓗᓈᑦ ᑕᒪᐅᖓ ᓴᓇᔭᖅᑐᖅᓯᒪᔪᑦ ᐊᒻᒪ ᓈᓚᒡᕕᖕᒥ ᓴᓇᔪᑦ 
ᐃᓄᖕᓂᒃ ᑲᑎᑎᑦᑕᐃᓕᑎᑕᐅᓚᐅᖅᐳᑦ. ᐱᔾᔪᑕᐅᓐᖑᐊᖅᑐᓂ 
ᐋᓐᓂᐊᓂᕐᒥᒃ ᐊᐃᑦᑐᕐᓗᒃᑕᐃᓕᑎᑦᑎᓂᖅ, ᑭᓯᐊᓂᓕᑦᑕᐅᖅ 
ᐱᔾᔪᑎᖃᓗᐊᓚᐅᖅᐳᑦ ᓄᓕᐊᓂᖁᔭᐅᓇᑎᒃ ᖁᓄᔪᖕᓂᐊᕐᓂᒃᑯᑦ 
ᐃᓄᖕᓂᒃ ᐊᕐᓇᐅᓂᖅᓴᓂᑦ.30 ᑲᓇᑕᐅᑉ-ᐊᒥᐊᓕᒐᒃᑯᓪᓗ 
ᐊᖏᖃᑎᒌᒍᑎᓕᐊᕆᓯᒪᔭᖓᑕ ᐃᓚᖓᓂ ᐃᓄᖕᓂ ᑲᑎᙵᓂᕐᒧᑦ 
ᐃᒪᓐᓇ ᐅᖃᖅᓯᒪᔪᖅ:

ᐃᓄᖕᓂ ᑲᑎᓯᔪᑕᖃᑐᐊᕌᖓᑦ, 
ᑕᐃᒃᑯᐊᑦ ᑕᒪᑐᒪ ᐱᓕᕆᐊᖑᔪᒥᒃ 
ᐃᖅᑲᓇᐃᔭᖅᐸᑕ ᑭᓯᐊᓂ ᓈᒻᒪᒋᔭᐅᓗᓂ, 
ᐊᓚᙳᐊᖅᑕᐅᔭᕆᐊᖃᖅᐳᖅ 
ᑐᐊᕕᕐᓇᙱᑐᐊᖅᐸᑦ. ᑭᓯᐊᓂ, 
ᐃᓱᒪᒋᔭᐅᑉᐸᑦ ᑖᒃᑯᓄᖓ [ᐃᓄᓕᕆᔨᑐᖃᒃᑯᑦ 
ᑲᓇᑕᒥᒃᑐᓐᓄᑦ, ᓇᓗᓇᐃᖅᓯᒪᓂᖅᓴᐅᔪᒥᒃ 
ᑲᑎᙵᔪᖃᕆᐊᖃᕐᓂᖅᐸᑦ 
ᓇᒥᑐᐃᓐᓇᖅ, ᐃᓄᓕᕆᔨᑐᖃᒃᑯᑦ, 
ᐅᖃᖃᑎᖃᖅᓯᒪᓚᐅᕐᓗᑎᒃ ᐊᒥᐊᓕᒐᒃᑯᓐᓂᑦ, 
ᑭᒡᓕᓕᐅᖅᓯᔪᓐᓇᖅᐳᑦ ᓇᐅᒃᑯᑦ 
ᐃᓯᕈᓐᓇᕐᓂᖏᑦ ᐊᓂᔪᓐᓇᕐᓂᖏᓘᓐᓃᑦ 
ᑕᒪᑐᒪ ᐃᖅᑲᓇᐃᔭᕐᕕᐅᑉ ᐃᓗᐊᓂ 
ᑭᒡᓕᓕᐅᖅᓯᒪᔭᕆᐊᖃᕐᒪᖔᑦ 
ᐃᖅᑲᓇᐃᔭᖅᑏᓪᓘᓐᓃ 
ᓇᒧᑦ ᐃᓯᕆᐊᖃᖏᒻᒪᖔᑕ 
ᑭᒡᓕᓕᐅᖅᑕᐅᓯᒪᓗᑎᒃ.31 

ᑕᕝᕙᑦᑕᐅᖅ ᐃᓱᒫᓘᑕᐅᓚᐅᖅᐳᖅ ᒐᕙᒪᒃᑯᓐᓄᑦ, ᐃᓄᖕᓂᒃ 
ᐊᒥᑦᑐᕐᒥᐅᓂᒃ ᓴᓇᑎᑦᑎᓕᕐᓂᖅᐸᑕ ᐃᓚᖏᑦ ᐊᒻᒪ 
ᐱᖃᑎᖏᑦ ᑕᒪᐅᖓ ᓅᑦᑕᕋᔭᕆᐊᖏᑦ − “ᐅᓂᖓᔭᒃᑏᑦ” 
ᑕᐃᒫᒃ ᑕᐃᔭᐅᕙᓚᐅᖅᐳᑦ ᐃᓄᐃᑦ. ᕋ.ᕼ. ᕚᓐ ᓄᐊᒪᓐ, ᐸᓖᓯ 
ᐃᓕᔭᐅᓯᒪᔪᖅ ᐅᓇᓕᒃᓴᒃᑯᓐᓄᑦ, ᐅᖃᐅᓯᖃᓚᐅᖅᐳᖅ ᐃᓄᖕᓂᒃ 
ᓴᓇᔭᒃᓴᒥᒡᒎᖅ ᐱᔪᒪᓐᖏᒻᒪᑕ:

ᒫᓐᓇ ᓯᐊᖅᑲᓴᖕᓇᓐᖏᑦᑎᐊᖅᐳᖅ ᐃᓄᖕᓄᑦ 
ᐊᒻᒪ ᑳᖕᓂᐅᓴᓇᑎᒃ, ᐊᖑᓇᓱᒃᐸᒃᑕᖏᑦ 
ᐱᔭᕐᓂᕐᒪᑕ ᑕᐃᒫᒃ ᒫᓐᓇ. ᐃᓅᓯᖃᑦᑎᐊᕐᒪᑕ 
ᒫᓐᓇ ᐱᖅᑯᓯᑐᖃᖏᓐᓂᒃ ᐊᑐᖅᑐᑎᒃ, 
ᐃᓚᖓᒍᑦ ᐊᒃᓱᕈᕐᓇᕋᓗᐊᖅᑎᓪᓗᒍ, 
ᑭᓯᐊᓂᓕ ᐊᑲᐅᓐᖏᓕᐅᕈᑕᐅᒐᔭᖅᑐᓂᒃ 
ᖃᓪᓗᓈᓕᖕᓂ ᒫᓐᓇ ᓱᓕ ᖃᐅᔨᓯᒪᓐᖏᒻᒪᑕ. 

ᑕᒪᓐᓇ ᐃᓐᓄᒃᐸᓪᓕᐊᓂᐊᖅᑐᖅ 
ᖃᐅᔨᒪᓇᖅᐳᖅ ᓯᕗᓂᒃᓴᑦᑎᓐᓂ, ᑭᓯᐊᓂᓕ 
ᐅᓚᕕᓴᖅᑕᐅᓐᖏᓪᓗᑎᒃ ᐃᒻᒥᓂᒃ 
ᑕᒪᐅᓐᖓᕈᒪᓕᖅᐸᑕ ᐱᓂᐊᖅᐳᑦ. ᑕᒪᐅᖓ 
ᖃᓪᓗᓇᔾᔨᐊᖅᑎᑕᐅᖃᑦᑕᖅᑕᐃᓕᓕᑦ ᐊᒻᒪ 
ᖃᓪᓗᓈᑦ ᐃᓱᒪᖁᔭᐅᓐᖏᓪᓗᑎᒃ ᐃᓄᖕᓂᒃ 
ᑎᓕᐅᖅᑕᐅᓂᐊᖅᐳᑦ.32 

ᑕᐃᒫᒃ ᑐᓐᖓᓱᒃᑎᑕᐅᓗᐊᓐᖏᒃᑲᓗᐊᖅᑐᑎᒃ, ᐃᓚᖏᑦ 
ᐃᓄᐃᑦ ᐱᔪᒪᑦᑎᐊᓚᐅᖅᐳᑦ ᓴᓇᓂᕐᒥᒃ ᕚᒃᔅ ᒪᐃᓐᒥ ᐊᒻᒪᓗ 
ᓂᐅᕐᕈᑎᖃᖃᑦᑕᕆᐊᖓ ᐃᓄᐃᑦ ᐱᖁᑎᖏᓐᓂᒃ ᓴᓇᐅᒐᖏᓐᓂᒃ. 
ᔫ ᐱᐊᓪᓚᖅ ᐅᓂᒃᑳᓚᐅᖅᐳᖅ ᑲᒥᓯᓇ ᐃᒡᓗᓕᐅᖅᑎᒧᑦ ᑕᒫᓂ 
ᓴᓇᖃᑕᐅᓚᐅᕐᓂᖓᓂᒃ “ᖃᑦᑕᐅᔭᓕᕆᓪᓗᐊᑕᖃᑦᑕᓚᐅᖅᐳᒍᑦ; 
ᐅᖅᓴᒃᓴᐃᔨᐅᓪᓗᑕ ᑐᐱᖏᓐᓄᑦ, ᑕᐃᔅᓱᒪᓂᓕ 
ᐃᒡᓗᕐᔪᐊᖅᑕᖃᓚᐅᓐᖏᒻᒪᑦ…ᖃᖓᑕᓲᖅᑕᖃᕌᖓᑦ, 
ᐅᓯᓕᖅᓱᐃᔨᐅᓪᓗᑕ ᐊᒻᒪ ᓂᐅᕋᐃᔨᐅᓪᓗᑕ. ᓴᓇᖃᑦᑕᓚᐅᖅᐳᒍᑦ 
ᓅᑦᑎᕆᔭᕆᐊᖃᖅᑐᓂᒃ. ᐊᑯᓂᐅᓐᖏᑦᑐᖅ ᓴᓇᖃᑦᑕᓚᐅᖅᐳᒍᑦ 
ᑕᒫᓂ.”33 ᐱᐊᓪᓚᐅᑉ ᑮᓇᐅᔭᓕᐊᖏᑦ ᓴᓇᓪᓗᓂ 
ᐅᒥᐊᖅᑖᕈᑎᒋᓚᐅᖅᐸᐃᑦ ᐊᒻᒪ ᐊᐅᓚᐅᑎᒧᑦ. ᐃᓄᐃᑦ ᐊᓯᖏᑦ 
ᓂᐅᕐᕈᑎᖃᖃᑦᑕᓚᐅᖅᐳᑦ ᓴᓇᓐᖑᐊᒐᕐᓂᒃ ᐊᒻᒪ ᑎᕆᒐᓂᐊᕋᔭᖕᓂᒃ 
ᕿᓯᓂᒡᓗ ᖃᓪᓗᓈᓄᑦ ᐊᒻᒪᓗ ᐊᓯᖏᓐᓄᑦ ᑕᒪᐅᓈᖅᑐᓄᑦ.

ᓴᓇᓂᖏᓐᓄᑦ, ᓂᐅᕐᕈᑎᖃᖃᑦᑕᕐᓂᖏᓐᓄᑦ ᐊᒻᒪᓗ 
ᐋᓐᓂᐊᕕᖃᕐᓂᖓᓄᑦ ᐃᓄᐃᑦ ᓅᑉᐸᓪᓕᐊᓕᓚᐅᖅᐳᑦ ᕚᒃᔅ 
ᒪᐃᓐᒧᑦ ᖃᓪᓗᓈᓂᒡᓗ ᖃᐅᔨᕙᓪᓕᐊᔾᔪᑕᐅᓕᖅᑐᓂ ᑕᒪᓐᓇ. 
ᐅᖃᓕᒫᒐᓕᐊᕕᓂᒃ ᓴᓇᔭᖅᑐᒃᓯᒪᔪᓄᑦ ᑐᕌᖓᔪᓂ ᓈᓚᒡᕕᖕᒥ ᐃᒫᒃ 
ᐱᐅᔪᑯᓘᑎᑦᑎᓇᓱᓚᐅᕐᓂᖅᐳᖅ ᐃᓄᖕᓄᑦ ᐊᒃᑐᐃᓂᖏᓐᓂᒃ:

ᑕᐃᒃᑯᐊ ᐃᓄᐃᑦ ᓴᓇᔭᖅᑐᖃᑦᑕᓚᐅᖅᑐᑦ 
ᑕᒪᑐᒥᖓ ᐃᓕᓐᓂᐊᕐᓂᖃᑦᑎᐊᓚᐅᖅᐳᑦ 
ᓴᓇᓂᕐᒥᒃ, ᑕᐅᑐᖕᓂᒃᑯᑦ ᐊᒻᒪ 
ᐃᑲᔪᖅᑕᐅᓂᖏᑎᒍᑦ ᖃᓪᓗᓈᓄᑦ 
ᐃᓄᖕᓂᒃ ᐱᐅᒃᓴᖅᑐᓄᑦ. ᖃᓪᓗᓈᑎᑐᑦ 
ᐃᓕᑉᐸᓪᓕᐊᓪᓚᕆᓚᐅᖅᐳᑦ ᐊᒻᒪ 
ᐱᖅᑯᓯᑦᑎᓐᓂᒃ ᑎᒍᓯᕙᓪᓕᐊᓕᓚᐅᖅᐳᑦ 
ᓴᓇᖃᑎᒌᖕᓂᒃᑯᑦ ᐊᒻᒪ ᖁᓐᖏᐊᕐᓂᒃᑯᑦ 
ᑕᕐᕆᔭᐅᑎᓂᒃ, ᐅᕝᕙᓗ ᕿᒥᕐᕈᐊᒐᓂᑦ. 
ᐃᓛᓐᓂᒃᑯᑦ ᐱᖅᑯᓯᖅᑖᖃᑦᑕᓚᐅᖅᐳᑦ 
ᐱᕚᓪᓕᕈᑎᒃᓴᖏᓐᓂᒃ ᐃᓚᖏᓐᓄᑦ 
ᐊᖏᕐᕋᒥᓄᓪᓗ ᐊᒻᒪᓗ ᐃᓅᓯᖏᓐᓄᑦ. 
ᐃᓛᓐᓂᒃᑯᑦ ᐱᐅᓂᖅᓴᐅᓱᕆᖃᑦᑕᓚᐅᖅᐳᑦ 
ᐱᖅᑯᓯᖏᓐᓂᒃ. ᐃᓛᓐᓂᒃᑯᑦ 
ᑐᑭᓯᓐᖏᑦᑎᐊᖅᐸᒃᑐᑎᒃ ᑕᑯᔭᖏᓐᓂᒃ. 
ᐊᓯᖏᒍᑦᑕᐅᖅ ᐊᒃᑐᐃᓂᖃᓚᐅᕆᕗᖅ 

ᐱᖅᑯᓯᖏᓐᓂᒃ. ᐃᓚᖏᑦ 
ᑐᑭᓯᕙᓪᓕᐊᓚᐅᖅᐳᑦ ᑕᒪᒃᑯᐊ 
ᒥᕝᕕᓕᐅᕐᓂᑦᑕ ᐋᓐᓂᐊᑦᑕᐃᓕᔾᔪᑎᒃᓴᓂᒃ 
ᓴᖅᑮᕙᓪᓕᐊᓂᖏᓐᓂᒃ ᐊᒻᒪ ᐋᓐᓂᐊᔪᓄᑦ 
ᐅᐸᒃᑕᐅᔪᓐᓇᕐᓂᐊᓕᕐᓂᖏᓐᓂᒃ. 
ᖃᐅᔨᕙᓪᓕᐊᓕᓚᐅᖅᐳᑦ ᑲᓇᑕᐅᑉ 
ᐃᓄᖏᓐᓂᒃ ᐊᒻᒪ ᐱᖅᑯᓯᖏᓐᓂᒃ 
ᑐᓴᐅᒪᖃᑦᑕᐅᑎᓂᒃᑯᑦ. 
ᖃᐅᔨᕙᓪᓕᐊᓕᓚᐅᖅᐳᑦ ᓄᑖᓂᒃ 
ᓂᕿᓂᒃ ᐊᒻᒪ ᖃᓪᓗᓈᖅᑕᓂᒃ 
ᐊᒻᒪ ᐊᖑᓇᓱᖕᓂᑐᐊᖑᓐᖏᑦᑐᒃᑯᑦ 
ᐊᓐᓇᐅᒪᓇᓱᒍᓐᓇᕐᓂᕐᒥᒃ ᐃᒻᒥᓄᑦ ᐊᒻᒪ 
ᐃᓚᖏᓐᓄᑦ. ᑭᓯᐊᓂᓕ ᐱᓗᐊᖅᑐᒥᒃ, 
ᓈᓚᒡᕕᓕᐅᕐᓂᕗᑦ, ᑕᐃᒫᒃᑕᐅᖅ ᐊᓯᖏᓐᓂᒃ 
ᐱᓕᕆᓂᑦᑎᒍᑦ ᐅᑭᐅᖅᑕᖅᑐᒥ, ᐃᓄᐃᑦ 
ᑐᑭᓯᕚᓪᓕᖅᐳᑦ ᓯᓚᕐᔪᐊᕐᒥ.34 

ᐱᑕᖃᓕᕐᓂᖓ ᐋᓐᓂᐊᓯᐅᖅᑏᑦ ᐊᒥᑦᑐᕐᒥ ᓴᖅᑭᑎᑕᐅᓚᐅᖅᐳᖅ 
ᐅᓇᓕᒃᑯᑦ ᓈᓚᒡᕕᖓᑦ ᓴᖅᑭᖕᒪᑦ ᓴᓂᕋᔭᖕᒥ. ᓯᕗᓪᓕᕐᒥ, 
ᐋᓐᓂᐊᕕᒃ ᓴᖅᑭᑕᐅᓚᐅᖅᐳᖅ ᐊᑐᖅᑕᐅᖃᑦᑕᕐᓂᐊᕐᓗᓂ 
ᓈᓚᒃᑎᓄᑦ ᖃᓪᓗᓈᓄᑦ ᓴᓂᕋᔭᖕᒥ ᓴᓇᔪᓄᑦ. 1957-ᒧᑦ ᑎᑭᓪᓗᒍ, 
ᑕᐃᓐᓇ ᐋᓐᓂᐊᕕᒃ ᐊᑐᖅᑕᐅᖃᑦᑕᓚᐅᖅᐳᖅ ᐃᓄᖕᓄᑦ 
ᐋᓐᓂᐊᕕᓕᐊᖅᑐᓄᑦ.35 ᓲᖃᐃᒻᒪ ᐃᓛᒃᑰᖓᑎᑕᐅᒐᓗᐊᕐᒪᑦ 
ᓴᓇᔨᓄᑦ ᖃᓪᓗᓈᓄᑦ ᐊᑐᕐᓂᐊᖅᓯᒪᓪᓗᓂ, ᑕᕝᕙ 
ᓯᕗᓪᓕᐅᑎᑕᐅᕙᓚᐅᖅᐳᑦ ᖃᓪᓗᓈᑦ ᓴᓇᔭᖅᑐᖅᓯᒪᔪᑦ ᑕᒪᐅᖓ. 
ᑕᒪᓐᓇ ᒥᕝᕕᖃᑦᑎᐊᕋᒥ ᐅᓇᓕᒃᑯᓐᓄᑦ ᓴᓇᔭᐅᓯᒪᒐᒥ, 
ᓴᓂᕋᔭᐅᑉ ᐋᓐᓂᐊᕕᖓ ᑐᑦᑕᕐᕕᐅᓕᓚᐅᖅᐳᖅ ᖃᓪᓗᓈᑦ 
ᓄᓇᖓᓐᓄᑦ ᐋᓐᓂᐊᕕᓕᐊᕆᐊᖃᖅᑐᓄᑦ ᐃᓄᖕᓄᑦ 
ᑕᒫᓂᒥᐅᓄᑦ ᑎᑭᑉᐸᓪᓕᐊᔪᓄᑦ. ᐃᓄᓕᕆᔨᑐᖃᒃᑯᑦ 
ᐋᓐᓂᐊᕕᓕᐅᓕᓚᐅᖅᐳᑦ 1957-ᒥ ᐅᕝᕙᓗᑭᐊᖅ 1958-ᒥ, 
ᑭᓯᐊᓂᓕ ᑕᐃᓐᓇ ᐃᑭᓚᐅᖅᐳᖅ ᐱᔭᕇᓚᐅᕋᓂ ᓱᓕ.36 1959-
ᒥ, ᐋᓐᓂᐊᕕᒃ ᓄᑖᖅ ᐱᔭᕇᖅᑕᐅᓚᐅᖅᐳᖅ 5 ᑭᓚᒦᑕᒥᒃ 
ᐅᖓᓯᖕᓂᖃᖅᑐᓂ ᓈᓚᒡᕕᖕᒥᑦ.37 ᑕᒪᓐᓇ ᐋᓐᓂᐊᕕᓕᐅᕐᕕᐅᔪᖅ 
ᐃᓂᑖᖑᓂᐊᕐᓂᕐᓗᓂ ᓴᓂᕋᔭᐅᑉ ᓄᓇᓕᖏᓐᓄᑦ.

ᐊᒃᑐᐃᓂᖃᕐᓂᖃᑦᑎᐊᓚᐅᖅᐳᖅ ᓈᓚᒡᕕᐅᑉ ᓴᓇᔭᐅᓂᖓ 
ᓴᖅᑭᑎᑦᑎᑎᐊᓚᐅᕐᒪ ᕿᔪᖕᓂᒃ ᐃᓪᓗᓕᐅᕐᓂᕐᒧᑦ ᑕᒫᓂ 
ᐊᑦᑕᑯᖏᓐᓂᒃ ᐱᔪᓐᓇᖅᓯᓚᐅᕐᒪᑕ ᐃᓄᐃᑦ ᐊᒥᑦᑐᕐᒥᐅᑦ. 
ᓇᕝᕚᖑᖃᑦᑕᓚᐅᖅᐳᑦ ᐃᒋᑕᐅᕙᓪᓕᐊᔪᑦ ᓱᓇᑐᐃᓐᓇᐃᑦ, ᓂᖀᑦ, 
ᐅᖅᓱᐊᓗᒃ, ᕿᔪᐃᑦ, ᖃᓪᓗᓈᖅᑕᑦ, ᐃᓪᓗᓕᐅᕐᓂᕐᒧᑦ ᐊᑦᑕᑯᐃᑦ 
ᐊᒻᒪ ᐅᒥᐊᕐᔪᐊᒃᑯᑦ ᑎᑭᑦᑐᓄᑦ ᐴᕕᓃᑦ ᐃᓄᖕᓄᑦ ᐊᑐᕋᒃᓴᐅᖕᒪᑕ 
ᓱᓕ. ᑕᒪᒃᑯᐊ ᐃᓪᓗᒃᓴᐅᓂᐊᕐᓗᑎᒃ ᓇᒃᓴᖅᑕᐅᖃᑦᑕᓕᓚᐅᖅᐳᑦ 
ᕿᔪᐃᑦ ᐃᓄᐃᑦ ᓄᓇᒋᕙᒃᑕᖏᓐᓄᑦ ᐅᖓᓯᒃᑲᓗᐊᖅᐸᑕ, 

ᐃᒡᓗᓕᖕᒧᓪᓘᓐᓃᑦ ᑎᑭᓪᓗᒍ. ᓂᖀᑦ ᐃᒋᑕᐅᕙᒃᑐᑦ ᐊᒻᒪᓗ 
ᐃᓛᓐᓂᒃᑯᑦ ᑐᓂᔭᐅᕙᒃᑐᑦ ᐃᓄᖕᓄᑦ ᓂᕿᓕᐅᖅᑎᓂᑦ 
ᓂᕆᔭᐅᕙᓚᐅᖅᐳᑦ ᐃᓄᖕᓄᑦ ᐊᒻᒪᓗ ᕿᒻᒥᖏᓐᓄᑦ, ᐃᓄᖕᓄᑦ 
ᓂᕆᔭᒃᓴᐅᓐᖏᑦᑕᕌᖓᑕ.38 ᔮᓐ ᐊᓗᕈᑦ ᐃᖅᑲᐅᒪᕗᖅ “ᑕᐃᒃᑯᐊ 
ᖃᓪᓗᓈᑦ ᐃᒋᑦᑎᕙᓚᐅᖅᐳᑦ ᓱᓇᑐᐃᓐᓇᕐᓂᒃ ᐊᑐᕋᒃᓴᐅᔪᓂᒃ ᓱᓕ. 
ᐃᓛᓐᓂᒃᑯᑦ ᓂᖀᑦ ᒪᓐᖑᒃᓯᒪᓐᖏᑦᑐᓪᓘᓐᓃᑦ. ᑕᒪᓐᓇ ᐅᕙᑦᑎᓐᓄᑦ 
ᐃᑲᔫᑎᓕᒻᒪᕆᐊᓘᓚᐅᖅᐳᖅ. ᓱᓇᑐᐃᓐᓇᕐᓂᒃ ᓂᕆᕙᓕᖅᑐᑕ. 
ᐊᒻᒪᓗ ᕿᒥᕐᕈᑎᒃᓴᖃᑦᑎᐊᓕᖅᑐᑕ ᐃᒋᑕᐅᔪᕕᓂᕐᓂᒃ.”39 ᑲᒥᓯᓇ 
ᐃᒡᓗᓕᐅᖅᑎ ᐊᐱᖅᑯᑎᖃᕐᒪᑦ ᔫ ᐱᐊᓪᓚᕐᒥᒃ ᑕᒪᑐᒥᖓ ᐊᑐᕋᒃᓴᓂᒃ 
ᓱᓕ ᖃᓪᓗᓈᑦ ᐃᒋᑦᑎᖃᑦᑕᕐᓂᖏᓐᓂᒃ, ᑭᐅᓚᐅᖅᐳᖅ ᐃᒫᒃ, 
“ᐄ. ᓱᓇᑐᐃᓐᓈᓗᖕᓂᒃ ᐃᒋᑦᑎᕙᓚᐅᖅᐳᑦ, ᒪᑯᓂᖓ ᕿᔪᖕᓂ. 
ᒪᑯᓂᖓᓗ ᐅᓕᒃᓴᓂᒃ, ᓱᓇᑐᐃᓐᓇᕐᓂᒃ. ᐃᒋᕝᕕᒃᓴᐅᑎᖃᕋᒥᖃᐃ 
ᑕᒪᒃᑯᐊ ᑕᐃᒫᒃ ᐃᒋᑕᐅᕙᓚᐅᖅᐳᑦ. ᑕᒪᒃᑯᐊ ᐃᒋᑉᐸᓚᐅᖅᑕᖏᑦ 
ᐱᐅᓂᖅᓴᐅᕙᓚᐅᖅᐳᑦ ᐅᓪᓗᒥ ᐃᒋᑕᐅᕙᓕᖅᑐᓂᒃ.”40 

ᐃᓄᐃᑦ ᓇᕝᕚᖅᑕᖃᑦᑕᕐᓂᖏᑦ ᐊᒃᓯᕕᖕᒥ ᐃᓱᒫᓗᒋᔭᐅᓕᓚᐅᖅᐳᖅ 
ᓈᒻᒪᒋᔭᐅᒍᓐᓃᖅᑐᓂᓗ. ᐊᒥᑦᑐᕐᒥᐅᑦ, ᓲᖃᐃᒻᒪ ᐱᑖᕈᒪᒐᒥᒃ 
ᐊᑐᕐᓂᖃᑦᑎᐊᖅᑐᓂᒃ ᓱᓇᑐᐃᓐᓇᕐᓂᒃ, ᓱᖁᑎᒃᓴᓚᐅᓐᖏᓚᑦ 
ᕿᒻᒥᖏᑦ ᓂᕿᖅᓴᖅᓯᐅᖅᑎᓪᓗᒋ ᐊᒃᓯᕕᖓᓐᓂ, ᑕᐃᒫᒃ 
ᐱᓕᒪᒐᒥᒃ ᕿᒻᒥᖏᑦ ᓯᒡᔭᒃᑯᑦ ᓂᕆᔭᒃᓴᖅᓯᐅᕐᓂᕐᒥᒃ ᐊᐅᔭᒃᑯᑦ 
ᑎᓂᓐᖓᑎᓪᓗᒍ. ᑕᐃᒪᓐᖓᓂᑦ 1957-ᒥᓂᑦ, ᖃᓪᓗᓈᑦ ᑕᐃᑲᓃᑦᑐᑦ 
ᐅᖃᐅᔾᔨᖃᑦᑕᓕᓚᐅᖅᐳᑦ ᐸᓖᓯᒃᑯᓐᓂᑦ ᓈᒻᒪᒃᓴᓐᖏᓪᓗᑎᒃ 
ᕿᒻᒥᓂᒃ ᐊᒃᓯᕕᖕᒦᑦᑐᓂᑦ. ᑕᐃᒪᐃᓯᒪᒐᒥᒃ ᐊᓯᖏᓐᓂ ᐅᓇᓕᒃᑯᑦ 
ᐃᓂᒋᔭᖏᓐᓂ ᐅᑭᐅᖅᑕᖅᑐᒥ, ᕿᒻᒦᑦ ᑐᖁᑕᐅᖃᑦᑕᕐᓂᖅᐳᑦ 
ᐊᒃᓯᕕᖕᒦᓕᕌᖓᑕ. ᔫᓕᐊ ᐊᒪᕈᐊᓕᒃ ᐅᓂᒃᑳᓚᐅᖅᐳᖅ ᑲᒥᓯᓇ 
ᐃᒡᓗᓕᐅᖅᑎᒧᑦ ᑕᐃᔅᓱᒪᓂ ᐅᐃᒌᒃ ᐋᓐᓂᐊᕕᓕᐊᖅᓯᒪᑎᓪᓗᒋᑦ 
ᓴᓂᕋᔭᖕᒥ ᕿᒻᒥᖏᑦ ᐃᐲᔾᔮᕐᓂᕐᒪᑕ ᓇᕈᓕᕐᓂᖅᑐᑎᒃ ᓈᓚᒡᕕᖕᒥ 
ᓂᕆᔭᒃᓴᖅᓯᐅᓕᕐᓂᖅᑐᑎᒃ. ᑕᐅᕙᓂ ᖁᑭᖅᑕᖅᑕᐅᓪᓗᑎᒃ 
ᑐᖁᕋᖅᑕᐅᑦᑕᕐᓂᖅᐳᑦ.41 

ᐱᑕᖃᓕᕐᓂᖓ ᕚᒃᔅ ᒪᐃᓐ ᐊᒃᑐᐃᓂᖃᓪᓚᕆᓚᐅᖅᐳᖅ ᐃᓄᐃᑦ 
ᐊᐅᓚᓂᖏᓐᓂᒃ ᑕᒪᑐᒪ ᖃᓂᒋᔮᓂ ᐅᐸᒃᑕᐅᖃᑦᑕᓕᕐᒪᑦ. 1957-
ᒥ ᐸᓖᓯᒃᑯᑦ ᕿᒧᒃᓯᖅᓯᒪᑎᓪᓗᒋᑦ ᑕᒪᐅᖓ ᖃᐅᔨᑦᑕᕐᓂᖅᐳᑦ 
ᐃᓄᐃᑦ ᓴᓂᕋᔭᐅᑉ ᖃᓂᒋᔮᓄᑦ ᓄᓇᑖᖅᓯᒪᓕᖅᑐᑦ 
ᒪᕐᕈᓕᖓᓪᓗᑎᒃ. ᓄᒃᓴᕐᓇᕐᔪᐊᕐᒥ 25km−ᓂᒃ ᐅᖓᓯᖕᓂᓕᒃ 
ᓈᓚᒃᑎᒃᑯᓐᓂᑦ ᐃᓄᖃᖅᑐᓂ 35−ᓂᒃ, ᐊᒻᒪᓗ ᒪᕐᕉᒃ ᐃᓚᒌᑦ 
ᓄᓇᖃᕆᓪᓗᑎᒃ ᕿᒻᒥᖅᑐᕐᕕᖕᒥ 10km−ᑐᐃᓐᓇᕐᓂᒃ 
ᐅᖓᓯᖕᓂᖃᖅᑐᓂ. ᑕᐅᕙᓂ ᐊᒃᓯᕕᖓᓂ ᓇᕝᕚᖅᑕᖃᑦᑕᕋᒥᒃ 
ᓲᖅᑲᐃᒻᒪ ᓂᕿᓂᒃ, ᐃᓪᓗᓕᐅᕋᒃᓴᓂᒃ ᐊᒻᒪ ᓱᓇᑐᐃᓐᓇᕐᓂᒃ 
ᐊᑐᕈᓐᓇᖅᑐᓂᒃ. ᐊᑕᐅᓯᖅ ᐸᓖᓯ ᕿᒧᒃᓯᖃᑕᐅᔪᖅ 
ᓄᓇᓕᖕᓂᒃ ᐃᓱᒪᒋᔭᖃᓚᐅᖅᐳᖅ “ᐅᓂᖓᔭᒃᑎᕈᓗᑐᐃᓐᓇᐃᑦ 
ᐊᑑᑎᖃᓐᖏᑦᑐᑦ ᐃᓄᐃᑦ”,42 ᐃᓱᒪᓇᕋᔭᓐᖑᐊᖅᑎᓪᓗᒋᑦ 
“ᐱᓇᓱᑦᑎᐊᖅᑐᑦ” ᐃᒋᑕᐅᑐᐃᓐᓇᖃᑦᑕᖅᑐᓂᒃ. ᐃᓄᐃᑦ 
ᐊᒥᓲᓗᐊᓕᖁᓇᒋᑦ ᓄᓇᑖᖅᑐᑦ ᑕᒪᑐᒪ ᖃᓂᒋᔮᓂ ᐊᒃᓯᕕᐅᑉ, 
ᓂᕿᓕᒫᑦ ᐃᒋᑕᐅᔪᑦ ᐃᑭᑕᐅᖃᑦᑕᓕᓚᐅᖅᐳᑦ (ᑭᓯᐊᓂᓕ ᕿᔪᐃᑦ 
ᐊᒻᒪᓗ ᓱᓇᒃᑯᑖᒃᓴᑦ ᐃᑭᑕᐅᕙᓐᖏᒃᑲᓗᐊᖅᑐᑎᒃ).43 ᑭᓯᐊᓂᓕ 
ᑕᒪᓐᓇ ᐊᑑᑎᖃᓚᐅᓐᖏᓚᖅ ᐃᓚᒌᑦ ᓄᓇᒋᕙᒃᑕᖏᓐᓂᒃ 
ᐊᓯᐅᑎᑦᑎᓇᓱᐊᖅᓯᒪᑎᓪᓗᒋᑦ ᑕᒫᓂᕈᔪ ᖃᓂᒋᔮᓂ.

ᐊᑕᐅᓯᕐᒥᒃ ᐃᓚᒌᑦ ᓄᓇᒋᕙᒃᑕᖓᓐᓂᑦ 1957ᒥ 
ᐃᓱᒪᒃᓴᖅᓯᐅᕈᑎᒋᔭᐅᖃᑦᑕᖅᑐᕕᓂᕐᓂᑦ ᓴᖅᑭᔮᖅᑎᑦᑎᕗᑦ 
ᖃᓄᖅ ᒐᕙᒪᒃᑯᑦ ᑕᐅᑐᑦᑕᖃᕐᓂᕐᒪᖔᑕ ᑖᒃᑯᐊᑦ 
ᐊᕐᕌᒍᖏᓐᓂᒃ ᐱᒻᒪᕆᐅᓂᖃᖅᑎᓪᓗᓂ ᐃᓄᐃᑦ ᖃᓪᓗᓈᓪᓗ 
ᑲᑎᑉᐸᓪᓕᐊᓂᕆᓯᔭᒪᖏᓐᓂ, ᑭᓯᐊᓂᓗ ᐊᒥᑦᑐᕐᒥᐅᓄᑦ ᐊᓯᐊᒍᑦ 
ᑐᑭᓯᐅᒪᔭᐅᓪᓗᓂ. ᒐᕙᒪᒃᑯᑦ ᐱᓕᕆᔨᖏᑦ ᐅᓂᒃᑳᓕᐅᖅᓯᒪᕗᑦ:

ᑕᕝᕙ ᐅᓇ ᐃᓪᓗᒋᔭᐅᔪᖅ 
ᐅᒥᒃᓯᒪᑐᐃᓐᓇᖅᐳᖅ ᐅᓕᒃᓴᕈᓗᖕᒥᒃ 
ᓇᕝᕚᖅᑕᖅᑕᐅᔪᕕᓂᕐᒥᒃ ᓴᓇᕕᒃ 30−ᐅᑉ 
ᐊᒃᓯᕕᖓᓂᑦ, ᐃᓛᒃ, ᑕᕝᕙ ᑕᑯᔭᑎᑦ ᑖᒃᑯᓄᖓ 
ᓇᕝᕚᖅᑕᖑᓂᑰᕗᑦ ᐱᑖᖑᓪᓗᑎᒃ ᓴᓇᕕᒃ 
30−ᐅᑉ ᐊᒃᓯᕕᖓᓐᓂᑦ. ᐃᒐᕕᓂᕈᓗᒃ 
ᐅᖅᓱᐊᓗᒃᑐᖅᑐᖅ ᓇᕝᕚᖅᑖᕕᓂᖅ 
ᕿᔪᖕᒧᑦ ᐃᑯᐊᓚᑦᑕᖅᐳᖅ ᐊᒻᒪᓗ ᓱᐴᔫᖅ 
ᐃᑯᐊᓚᑦᑕᖅᐳᖅ ᖁᐊᔾᔭᐃᒃᑯᑎᐊᓗᖕᒥᒃ. 
ᑕᑯᓚᐅᓐᖏᓚᒍᑦ ᖁᓪᓕᕐᓂᒃ ᐅᖅᓱᒧᑦ 
ᐃᑯᐊᓚᔪᓂᒃ ᐊᒻᒪᓘᓐᓃᑦ ᓇᑦᑎᒥᓂᕐᒥᒃ, 
ᐊᐃᕕᕕᓂᕐᒥᒃ ᑕᑯᒃᓴᐅᔪᖃᓚᐅᓐᖏᓚᖅ. 
ᒪᕐᕉᒃ ᓄᑲᑉᐱᐊᑯᓘᒃ ᐃᓯᒐᐅᔭᖅᓯᒪᓚᐅᖅᐴᒃ 
ᖃᓪᓗᓈᓄᑦ ᐃᒋᒃᑕᒥᓂᒃ. ᐅᓐᓄᒃᑎᓪᓗᒍ 
ᐊᐃᑉᐸᖓᓂ ᑎᑭᓚᐅᖅᑎᓪᓗᑕ 
ᐊᖑᑏᑦ ᖃᑦᓯᑲᓪᓚᐃᑦ ᐅᑎᓚᐅᖅᐳᑦ 
ᓯᓈᖓᓂᑦ ᒪᕐᕉᖕᓂᒃ ᓇᑦᑎᖅᓯᒪᓪᓗᑎᒃ. 
ᑖᒃᑯᐊᒃ ᓇᑦᑎᖅᑕᐅᔫᒃ ᐃᓄᖕᓄᑦ 
ᖁᕕᐊᒋᔭᒻᒪᕆᐊᓘᓚᐅᖅᐴᒃ. ᓂᖏᐅᕈᓗᒃ 
ᐅᖃᓚᐅᖅᐳᖅ ᐊᓕᐊᓇᐃᒡᒎᖅ 
ᓇᑦᑎᒥᓂᖅᑕᖃᓕᕐᒥᖕᒪᑦ ᐊᑯᓂᒡᒎᖅ 
ᓇᑦᑎᒥᓂᖅᑐᕈᓐᓃᕋᒥ. ᐅᑯᐊ ᐃᓄᐃᑦ 
ᐃᒻᒥᓂᒃ ᐱᓇᓱᒍᓐᓃᖅᑐᓪᓘᓐᓃᑦ 
ᓇᕝᕚᖅᑕᖅᑕᒥᓄᑦ ᑭᓯᐊᓂ ᐊᓐᓇᐅᒪᓕᖅᑐᑦ 
ᓴᓇᕕᒃ 30-ᐅᑉ ᐊᒃᓯᕕᖓᓂᑦ. 
ᐊᖑᓇᓱᒋᐊᖃᕈᓐᓃᖅᑐᓪᓘᓐᓃᑦ 
ᐊᒃᓯᕕᖕᒧᑦ ᐊᓐᓇᐅᒪᑦᑎᐊᓕᕐᒪᑕ 
ᐱᔭᕆᐊᑭᑦᑐᒥᒃ. 1956-ᒥ ᑕᒫᓃᓚᐅᕋᒪᓂᑦ 
ᐊᐃᕕᒥᓂᖅᑕᖃᑦᑎᐊᓚᐅᖅᐳᑦ ᑐᖅᓲᖏᓐᓂ, 
ᐅᑭᐅᖑᓚᐅᖅᑐᕐᓕ ᑖᒃᑯᐊ ᓂᕿᒃᑯᕕᖏᑦ 
ᐃᓗᓕᖃᓚᐅᓐᖏᑦᑎᐊᖅᐳᑦ.44 

ᐊᐃᕝᕙᓚᕼᐋᒻ ᖃᐅᓐᓇᖅ ᐅᓂᒃᑳᓚᐅᖅᐳᖅ ᐊᐱᖅᓱᖅᑎᒧᑦ 
ᒫᒃᓰᒻ ᐸᐃᒐᓐᒧᑦ ᓈᓚᒡᕕᓕᐅᓕᓚᐅᖅᑐᒡᒎᖅ 
ᐅᓇᑕᖅᑎᒃᑯᑦ ᑕᒪᓐᓇ ᑐᕙᖏᕈᓐᓇᐃᓪᓕᓯᒪᑎᓪᓗᒍ ᐊᒻᒪ 
ᐊᖑᓇᓱᒡᕕᐅᑦᑎᐊᕈᓐᓃᖅᓯᒪᑎᓪᓗᒍ. ᑎᐅᕆ ᐃᖅᑭᑦᑐᖅ 

ᐃᖅᑲᐅᒪᕗᖅ, “ᑕᐃᔅᓱᒪᓂ ᐊᐅᔭᖓᓂ, ᓯᑯᖃᐃᓐᓇᓚᐅᖅᐳᖅ 
ᐊᓄᕌᖏᓐᓇᕐᒪᑦ ᓂᒋᕐᒥᑦ. ᑕᒪᓐᓇ ᐱᐅᓚᐅᓐᖏᒻᒪᕆᒃᐳᖅ 
ᐊᖑᓇᓱᒍᓐᓇᐃᓪᓕᓪᓗᑕᓗ. ᓇᑦᑎᕐᒥᒡᓘᓐᓃᑦ ᐊᐃᕕᕐᒥᒡᓘᓐᓃᑦ 
ᑕᑯᔪᖃᓚᐅᓐᖏᓚᖅ ᑕᐃᔅᓱᒪᓂ. ᐅᑭᐊᒃᓵᖓᓂᓗ, ᐃᓄᐃᑦ 
ᑳᖕᓂᐅᓴᓕᓚᐅᖅᐳᑦ ᓯᓚᓗᖃᑦᑕᕐᓂᖓᓄᑦ ᑕᒪᓐᓇ ᓄᓇᖓ 
ᕿᕿᔪᐊᓘᖕᒪᑦ… [ᐆᒪᔪᖃᑦᑎᐊᕈᓐᓃᖅᑐᓂᓗ].”45 ᑕᒪᓐᓇ 
ᐅᖃᐅᑕᐅᒍᓐᓇᕆᕗᖅ ᑕᒪᑐᒪ ᐆᒪᔪᖃᑦᑎᐊᕈᓐᓃᕐᓂᖓ 
ᐱᒋᐊᖅᑰᔨᓚᐅᕐᓂᖓᓂᒃ ᖃᓪᓗᓈᑦ ᑕᒪᐅᓐᖓᕐᒪᑕ 
ᐅᒥᐊᕐᔪᐊᖏᓐᓄᑦ ᐊᒻᒪ ᐱᓕᕆᓂᐊᓗᖏᓐᓄᑦ. ᐊᐃᕕᖃᕐᕖᑦ 
ᓴᓂᕋᔭᒃᐸᓯᖕᒥ ᐅᖓᓯᓪᓕᕙᓪᓕᐊᓕᓚᐅᖅᐳᑦ ᐃᓄᖃᓐᖏᔾᔫᒥᔪᓄᑦ 
ᐊᐅᓚᐅᑎᓕᐊᓗᐃᑦ ᓂᐱᖏᓐᓅᔪᒃᓴᐅᔪᖅ ᓴᓂᕋᔭᖕᒥ 
ᐱᓕᕆᑎᓪᓗᒋᑦ ᓱᓐᓂᐅᑎᓯᒪᓚᐅᓐᖏᒻᒪᑕ ᓱᓕ.46 ᓲᖃᐃᒻᒪ 
ᐊᖑᓇᓱᒃᐸᒃᑕᖏᑦ ᐱᖃᑕᕈᓐᓃᕐᒪᑕ ᕿᒫᔪᑦ ᓴᓇᔪᐊᓗᖕᓂᑦ, ᐃᓄᐃᑦ 
ᓇᕝᕚᖅᑕᖃᑦᑕᓕᕐᓂᕐᐳᑦ ᓂᕆᔭᒃᓴᖏᓐᓂᒃ ᐊᒃᓯᕕᖕᒥ.

ᐊᒻᒪᑦᑕᐅᖅ ᓴᖅᑭᑎᑕᐅᓂᖓ ᓈᓚᒡᕕᐅᑉ ᓴᓂᕋᔭᖕᒥ 
ᐱᑕᖃᐃᓐᓇᓕᓚᐅᖅᐳᖅ ᒐᕙᒪᒃᑯᓐᓂᒃ ᑕᒫᓂ. ᒐᕙᒪᒃᑯᑦ 
ᓴᓇᔨᖏᑦ ᐃᓄᓕᕆᔨᒃᑰᓚᐅᖅᐳᑦ. ᑎᓕᔭᐅᓯᒪᓚᐅᖅᐳᑦ ᑖᒃᑯᐊ 
ᑮᓇᐅᔭᓕᐅᕈᑎᒃᓴᓂᒃ ᕿᓂᖁᔭᐅᓪᓗᑎᒃ ᐊᒻᒪ ᐃᓄᖕᓂᒃ 
ᑲᒪᔨᐅᖁᔭᐅᓪᓗᑎᒃ, ᐊᒻᒪᓗ ᐱᔪᓐᓇᕐᓂᖃᖅᑐᕐᔪᐊᕌᓘᓚᐅᖅᐳᑦ 
ᑕᕝᕙᓂ ᓄᓇᓕᖕᓂ. ᐃᓄᓕᕆᔨ, ᕿᑎᕐᒥᐅᓃᑦᑐᖅ, 
ᓂᕈᐊᖅᑎᐅᓚᐅᖅᐳᖅ ᑭᒃᑯᑦ ᓴᓇᔭᖅᑐᖃᑦᑕᕐᓂᐊᕐᒪᖔᑕ ᓴᓂᕋᔭᖕᒥ 
ᓈᓚᒡᕕᖕᒥ. ᑎᑎᕋᖅᑕᕕᓂᖏᓐᓂ ᐊᐅᓚᑦᑎᔨᐅᑉ ᕋ.ᐊ.ᔭ. ᐱᓕᑉᔅ 
ᐊᔪᕆᖅᓱᐃᔨᒧᑦ ᐅᑭᐅᖅᑕᖅᑐᒥ ᑖᓄ ᒫᔅᒧᑦ, ᐃᒪᓐᓇ ᐅᖃᓚᐅᖅᐳᖅ 
ᓈᒻᒪᒃᓴᕋᓂ ᐃᓄᓕᕆᔨᒥᒃ ᐃᓄᓕᕆᔨ ᔭᐃᒥᓴᓐ ᐹᓐᒥᒃ:

ᑕᒪᓐᓇ ᑭᓲᒃᓴᓐᖏᓐᓇᓱᖕᓂᖅ ᐃᓄᖕᓂᒃ 
ᐃᓱᒪᓕᕈᑕᐅᕙᒃᐳᖅ ᐃᓄᖕᓄᑦ ᐃᓄᓕᕆᔨᐅᑉ 
ᐱᖁᔭᖏᑦ ᒪᓕᒃᑕᐅᔭᕆᐊᖃᖅᑰᔨᓪᓗᑎᒃ. 
ᓴᓇᓂᕐᒧᓪᓕ, ᐃᒫᒃ, ᐃᓄᐃᑦ ᐅᕙᓐᓂᑦ 
ᐅᖃᐅᔾᔨᓯᒪᕗᑦ “ᒥᔅᑕ ᐹᓐ ᑎᓕᖕᒪᖓ 
ᐅᕗᓐᖓᖁᓪᓗᓂᖓ”. ᐃᓛᓐᓂᒃᑯᑦ 
ᑎᓕᔭᖏᑦ ᑕᐃᒫᒃ ᐱᔪᒪᓐᖏᒃᑲᓗᐊᖅᑎᓪᓗᒋᑦ 
ᐅᐸᒋᐊᖃᖃᑦᑕᖅᐳᑦ − 
ᐱᔾᔪᑎᖃᑦᑎᐊᕋᓗᐊᖅᐸᑕ 
ᐊᐅᓚᑕᐅᔪᒪᓐᖏᓐᓂᕐᒥᒃ, ᑭᓯᐊᓂᓕ 
ᐅᖃᐅᑎᒐᓗᐊᖅᑐᒋᑦ ᐃᓱᒪᖅᓱᕐᓂᕋᖅᑐᒋᑦ 
ᐊᐅᓚᑕᐅᓐᖏᒻᒪᑕ ᑕᐃᑉᓱᒧᖓ 
ᐅᖃᑐᐃᓐᓇᖃᑦᑕᖅᐳᑦ “ᐃᑎᒪᐅᑉ (ᒥᔅᑕ ᐹᓐ) 
ᐃᓱᒪᑕᕆᕙᕗᑦ.” ᒥᔅᑕ ᐹᓐ ᐊᑕᐅᓯᐊᕐᓇᒍ 
ᑕᒪᑐᒥᖓ ᐅᖃᐅᑎᖃᑦᑕᖅᓯᒪᓕᖅᐸᕋ 
ᑭᓯᐊᓂᓕ ᑐᓴᕈᒪᓐᖏᓚᖅ. ᑕᐃᒪᒎᖅ 
ᑎᓕᔭᖏᑦ ᐅᐸᒋᐊᖃᕐᒪᑕ. ᑕᒪᓐᓇ 
ᐱᐅᒋᓐᖏᒻᒪᕆᒃᐸᕋ ᐃᓄᖕᓂᒃ 
ᐊᐅᓚᑦᑎᔨᐅᓇᓱᖕᓂᖅ. ᐊᒥᓱᐃᑦ ᓴᓂᕋᔭᖕᒧᑦ 
ᓴᓇᔭᖅᑐᖅᑎᑕᐅᓯᒪᓕᖅᐳᑦ.47 

ᑕᒪᓐᓇ ᒐᕙᒪᒃᑯᑦ ᓴᖅᑭᑉᐸᓪᓕᐊᓂᖓ ᐅᑭᐅᖅᑕᖅᑐᒥ 
ᓇᓗᓇᓚᐅᓐᖏᓚᖅ, ᓄᑖᖑᓐᖏᒻᒪᑦ, ᐊᐅᓚᑦᑎᓇᓱᖕᓂᕐᒥᒃ 
ᐱᕙᓪᓕᐊᓕᖅᑐᖅ. ᐃᓄᐃᑦ ᐊᒻᒪ ᖃᓪᓗᓈᑦ ᐃᓄᓕᕆᔨᒃᑯᑦ 
ᓄᓇᖅᑲᑎᒌᖕᓂᖏᑦ, ᓴᓂᕋᔭᖕᒥ ᐊᒻᒪᓗ ᐊᓯᖏᓐᓂᒃ 
ᓄᓇᓕᖕᓂ, ᑕᐃᒫᒃ ᐱᓂᐊᓕᕐᓂᕐᒪᑕ ᑕᐃᒪᐃᓕᖓᓕᓚᐅᖅᐳᖅ 
ᓱᕙᓕᑭᐊᒃᓴᕐᓂᖅ ᐃᓄᖕᓂᒃ.

ᓄᓇᓕᓐᖑᖅᑎᑕ 
ᐅᓕᖅᑎᓪᓗᑕ,  
1960-1975
ᖃᓄᐃᒐᓱᐊᖅᓯᒪᓂᖏᑦ ᐊᒻᒪ 
ᑐᓂᓯᓂᐊᕐᓂᕋᖅᓯᒪᓂᖏᑦ
1959 ᐱᒋᐊᕐᓂᖓᓂ ᑲᓇᑕᐅᑉ ᒐᕙᒪᖏᑦ ᖁᔭᓈᖅᓯᓯᒪᔫᔮᓚᐅᖅᐳᑦ 
ᐃᓄᖕᓂᒃ ᖃᓪᓗᓈᓄᑦ ᑲᑎᑎᑦᑎᓗᐊᖅᑕᐃᓕᒪᓂᑯᒥᓄᑦ ᐊᒻᒪ 
ᑭᖑᓂᐊᒍᑦ ᐱᒋᐊᖔᓕᓚᐅᕆᕗᑦ ᓄᑖᓐᖑᖅᑎᑦᑎᓇᓱᓕᕐᓗᑎᒃ 
ᐃᓄᖕᓂᒃ ᐃᓄᐃᑦ ᐱᖅᑯᓯᖏᓐᓂᒃ ᐸᕝᕕᓴᒐᓱᖅᑰᔨᓕᕐᓗᑎᒃ 
ᐊᒻᒪ ᐊᑕᐅᓯᕐᒧᑦ ᓄᓇᓕᖕᓄᑦ ᓄᒃᑎᕆᓂᕐᒥᒃ ᐃᓄᖕᓂᒃ 
ᐱᓇᓱᐊᒐᖃᒻᒪᕆᓕᓚᐅᖅᐳᑦ. ᑕᒪᓐᓇ ᐊᓯᕈᕐᓂᖓ ᒐᕙᒪᒃᑯᑦ 
ᐱᓇᓱᐊᖅᑕᖏᓐᓂᒃ ᐱᒋᐊᓚᐅᖅᐳᖅ ᑲᓇᑕᐅᑉ ᒐᕙᒪᖏᑦ 
ᑎᒍᓯᖕᒪᑕ ᓈᓚᒡᕕᖕᓂᒃ ᐊᒥᐊᓕᒐᕐᓂᑦ. ᓯᕗᓂᐊᓂ 1960, 
ᓴᓇᔨᓕᒫᑦ ᓈᓚᒡᕕᖕᓂ ᖃᓪᓗᓈᓃᓐᖔᖃᑦᑕᓚᐅᖅᐳᑦ ᑲᓇᑕᒥᑦ 
ᐊᒻᒪ ᐊᒥᐊᓕᒐᐃᑦ ᓄᓇᖓᓐᓂᑦ ᐊᒻᒪᓗ ᐅᐊᓕᓂᕐᒥᐅᓂᑦ. 
ᑭᖑᓂᖓᒍᑦ 1960, ᐃᓄᐃᑦ ᐊᒥᓱᑲᓪᓚᐃᑦ ᓴᓪᓕᓃᓐᖔᖅᑐᑦ ᐊᒻᒪ 
ᓇᐅᔮᓂᑦ ᓴᓂᕋᔭᖕᒧᑦ ᓅᑕᐅᓚᐅᖅᐳᑦ ᓴᓇᔭᖅᑐᕐᓗᑎᒃ ᓈᓚᒡᕕᖕᒥ 
ᓴᓂᕋᔭᖕᒥ.48 

ᓴᓂᕋᔭᐅᑉ ᐱᕙᓪᓕᐊᓂᖓ ᐃᓄᖕᓄᑦ ᓄᓇᒋᔭᐅᓕᖅᐸᓪᓕᐊᓂᖓ 
1960 ᐊᕐᕌᒍᖏᑕ ᓯᕗᓕᖏᓐᓂ ᐱᔭᕆᐊᑭᑦᑐᑯᓘᓚᐅᓐᖏᓚᖅ, 
ᑭᓯᐊᓂ ᐱᒋᐊᕈᑎᖃᓚᐅᖅᐳᖅ ᐋᓐᓂᐊᕕᒃ ᓴᖅᑭᑕᐅᖕᒪ ᑕᒫᓂ. 
ᒪᕐᕉᒃ ᐃᓅᒃ ᐋᓐᓂᐊᕕᖕᒥ ᓴᓇᑎᑕᐅᓐᓂᖅᐴᒃ 1961−ᖑᑎᓪᓗᒍ. 
ᐃᓄᐃᑦ ᓴᓇᑎᑕᐅᔪᑦ ᓈᓚᒡᕕᖕᒥ (ᐱᖓᓲᓚᐅᖅᐳᑦ ᐊᖑᑏᑦ ᐃᓄᐃᑦ 
ᐃᓚᖏᓪᓗ) ᓄᓇᑖᓚᐅᖅᐳᑦ ᐋᓐᓂᐊᕕᐅᑉ ᖃᓂᒋᔮᓂ.49 ᑕᒫᓂ 
ᐋᓐᓂᐊᕕᖃᓕᕐᓂᖓᓄᑦ ᐅᐸᒃᑕᐅᒐᔪᖕᓂᖅᓴᐅᓕᕐᒪᑦ ᐃᓄᖕᓄᑦ 
ᑕᒫᓂ ᓄᓇᑖᖅᐸᓪᓕᐊᓕᓚᐅᖅᐳᑦ. 1961−ᒥ ᐃᓄᐃᑦ ᐃᓚᒌᑦ 
ᐃᓄᒋᐊᑦ ᓴᓂᕋᔭᖕᒧᑦ ᓄᒃᑎᓚᐅᖅᐳᑦ ᑲᐳᐃᕕᖕᒥᑦ ᐃᓚᖏᑦ 
ᐋᓐᓂᐊᓕᕐᓂᕐᒪᑕ. ᑭᖑᓂᑦᑎᐊᖓᒍᑦ, ᑕᐃᒃᑯᐊ ᐃᓱᒪᑕᖓᑦ 
ᓴᓇᑎᑕᐅᓕᓚᐅᖅᐳᖅ ᐃᓄᓕᕆᔨᑐᖃᒃᑯᓐᓄᑦ.

ᑲᓇᑕᐅᑉ ᒐᕙᒪᒃᑯᖏᑦ ᐃᓱᒪᓕᐅᕈᓐᓇᐃᓪᓕᖅᑲᓚᐅᖅᐳᑦ ᓴᓂᕋᔭᒃ 
ᐃᓄᖕᓄᑦ ᓄᓇᓕᓐᖑᖅᑎᑕᐅᓂᐊᕐᒪᖔᑦ, ᑐᑦᑕᕐᕕᐅᒐᓗᐊᖅᑎᓪᓗᒍ 
ᖃᖓᑕᓲᕐᓄᑦ ᐊᒻᒪ ᐅᒥᐊᕐᔪᐊᓄᑦ.50 ᓴᓂᕋᔭᒃ ᐃᓄᖕᓄᑦ 
ᓄᓇᓕᓐᖑᕐᓂᐊᕐᓗᓂ ᐃᓱᒪᒋᔭᐅᓚᐅᓐᖏᓚᖅ ᓈᓚᒡᕕᖕᒥ 
ᓴᓇᔭᒃᓴᐃᑦ ᐃᓄᖕᓄᑦ ᐱᕙᓪᓕᐊᓗᐊᓐᖏᒻᒪᑕ, ᒐᕙᒪᑐᖃᒃᑯᓪᓗ 
ᐊᐅᓚᔪᓕᕆᔨᒃᑯᓐᓄᑦ ᐋᖅᑭᒋᐊᖅᑕᐅᔪᒪᓚᐅᓐᖏᓚᖅ ᒥᑦᑕᕐᕕᖓᑦ 
ᐅᓇᑕᖅᑎᒃᑯᑦ ᐊᓯᖏᓐᓄᑦ ᐊᑐᖅᑕᐅᖃᑦᑕᕐᓂᐊᕐᓗᓂ, ᐊᒻᒪ 
ᐆᒪᔪᑭᓐᓂᖓᓄᑦ ᓴᓂᕋᔭᒃᐸᓯᐅᑉ.51 ᑭᓯᐊᓂᓕ ᒐᕙᒪᒃᑯᓐᓄᑦ 

ᐃᒡᓗᓕᒃ ᐅᐊᖕᓇᖓᓂ ᓴᓂᕋᔭᐅᑉ ᐱᔪᒪᔭᐅᓂᖅᓴᐅᓚᐅᖅᐳᖅ 
ᐃᓄᖕᓄ ᓄᓇᓕᓐᖑᕐᓂᐊᕐᓗᓂ. ᓴᓂᕋᔭᒎᖅ, ᐅᖃᐅᑎᒋᓚᐅᖅᐹ ᓯ. 
ᒪ. ᐴᕐᔪ, ᐃᓄᓕᕆᔨᒃᑯᓐᓄᑦ ᐊᖓᔪᖅᑳᖓᓂᒃ ᑭᖑᕝᕕᖅᑎ, ᐃᓄᖕᓄᑦ 
ᓄᓇᓕᓐᖑᕐᓂᐊᖅᐸᑦ “ᓴᖅᑭᑎᑕᐅᔭᕆᐊᖃᕋᔭᖅᐳᖅ ᐱᑕᖃᓐᖏᑦᑐᒥᑦ 
ᒐᕙᒪᑐᖃᒃᑯᓐᓂᑦ”.52 

ᓴᓂᕋᔭᒃ ᑐᑦᑕᕐᕕᓐᖑᓪᓚᕆᓚᐅᖅᐳᖅ ᐃᓄᖕᓄᑦ ᖃᓪᓗᓈᑦ 
ᓄᓇᖓᓐᓄᑦ ᐋᓐᓂᐊᕕᓕᐊᖅᑐᓄᑦ ᐊᒻᒪ ᐋᓐᓂᐊᕕᖕᒦᓐᖔᖅᑐᓄᑦ 
ᐊᒻᒪ ᐃᓕᓐᓂᐊᕆᐊᖅᑎᑕᐅᔪᓄᑦ. ᐃᓄᐃᑦ ᑕᒫᓂ ᓇᑭᓐᖔᖅᑐᑦ 
ᖃᓂᒋᔮᓂᑦ ᐋᓐᓂᐊᕕᓕᐊᖃᑦᑕᓚᐅᖅᐳᑦ ᐅᕝᕙᓗ 
ᐊᐅᓪᓚᐅᔾᔭᐅᔭᕆᐊᖃᖅᐸᑕ ᐊᐅᓪᓚᕆᐊᖅᑐᖅᑐᑦ. 1959−ᕈᔪᖕᒥ, 
ᒐᕙᒪᒃᑯᑦ ᖃᐅᔨᕙᓪᓕᐊᓕᓚᐅᖅᐳᑦ ᐃᓂᒃᓴᓕᐅᕆᐊᖃᕐᓂᖏᓐᓂᒃ 
ᐃᓄᖕᓄᑦ ᑎᑭᑉᐸᓪᓕᐊᔪᓄᑦ ᐊᒻᒪ ᐊᐅᓪᓚᖅᐸᓪᓕᐊᔪᓄᑦ ᓴᓂᕋᔭᒃᑯᑦ 
ᐅᐸᒋᐊᖃᖅᑕᒥᓐᓄᑦ ᐊᖏᕐᕋᒧᑦ ᐅᕝᕙᓘᓐᓃᑦ ᖃᓪᓗᓈᓄᑦ 
ᐋᓐᓂᐊᕕᓕᐊᖅᑐᓄᑦ.53 1963−ᖑᓕᖅᑎᓪᓗᒍ, 70−ᖑᓚᐅᖅᐳᑦ 
ᐃᓄᐃᑦ ᓴᓂᕋᔭᖕᒥᐅᑕᐃᑦ ᐊᒻᒪ 150−ᖑᓪᓗᑎᒃ ᖃᓪᓗᓈᑦ 
ᓈᓚᒡᕕᖕᒥ ᓴᓇᔪᑦ, ᐊᒻᒪ ᐃᓚᒋᐊᖅᐸᒃᑐᑎᒃ 150−ᓂᒃ ᑖᒃᑯᐊ 
ᓴᓇᔪᑦ ᖃᓪᓗᓈᑦ ᐊᐅᔭᒃᑯᑦ.54 ᐊᕐᕌᒍᕋᑖᖓᓂ ᑎᓴᒪᑦ ᐃᓄᐃᑦ 
ᑐᖁᓚᐅᖅᐳᑦ ᐄᔭᕐᓗᖕᓂᖅᑐᑎᒃ ᒥᑭᒐᖅᑐᖅᑕᒥᓂᒃ ᐊᒻᒪᓗ 6−
ᖑᓚᐅᖅᐳᑦ ᑐᖁᔪ ᖃᓂᒻᒪᖕᒧᑦ ᑕᒫᓂᒥᐅᑦ ᐋᓐᓂᐊᔪᒐᓚᐅᑎᓪᓗᒋᑦ.55 
ᑕᕝᕙᑦᑕᐅᖅ ᑕᒪᓐᓇ ᒐᕙᒪᒃᑯᑦ ᐃᓱᒪᒃᓴᖅᓯᐅᑦᑎᐊᖅᓯᒪᓐᖏᓐᓂᖓ 
ᖃᐅᔨᒪᓇᓚᐅᕆᕗᖅ ᐃᓕᓐᓂᐊᖅᑎᓄᑦ ᐃᓂᒃᓴᓕᐅᖅᑐᖃᕐᒪ 
ᓴᓂᕋᔭᖕᒥ 1963-64 ᐊᕐᕌᒍᖓᓂ ᑭᓯᐊᓂ ᐃᓕᓐᓂᐊᕐᕕᒃᓴᒥᒃ 
ᓴᖅᑭᑦᑐᖃᕋᓂ.56 

1966-ᒥ ᐊᐃᖏᓕᑲᐃᒃ ᑐᒃᓯᐊᕐᕕᓕᐅᓚᐅᖅᐳᑦ ᑕᒫᓂ. 
ᐊᕐᕌᒍᑦᑎᓪᓗᒍ, 1967, ᐃᓕᓐᓂᐊᕐᕕᓕᐅᓚᐅᖅᐳᑦ ᐊᒻᒪ 
ᓂᐅᕕᖅᑎᒃᑯᑦ ᓴᖅᑭᑦᑎᓪᓗᑎᒃ ᓂᐅᕕᕐᕕᖕᒥᒃ.57 ᒫᔾᔨᖓᓂ 1968 
ᐃᓪᓗᕐᔪᐊᖃᓕᓚᐅᖅᐳᖅ ᓴᓂᕋᔭᒃ 60-ᓂᒃ ᑕᒫᓂ ᓯᒡᔭᖅᐸᓯᖓᓂ. 
ᐸᓖᓯᒃᑯᑦ ᐅᓂᒃᑳᖏᓐᓂᑦ ᓇᓗᓇᐃᖅᓯᓯᒪᕗᑦ ᐃᓄᓕᕆᔨᑐᖃᒃᑯᒡᒎᖅ 
ᓴᓇᔨᑖᓚᐅᖅᐳᑦ ᓴᓂᕋᔭᖕᒥ ᐊᐃᐳᕆᖓᓐᓂ 1968.58 

ᑕᒪᓐᓇ ᐃᓄᒃᐸᓪᓕᐊᓂᖓ ᓴᓂᕋᔭᐅᑉ ᐱᔾᔪᑎᖃᓚᐅᖅᐳᖅ 
ᐊᑕᐅᓯᐅᓐᖏᑦᑐᒥᑦ. ᖃᐅᔨᓴᖅᑎᑦᑎᓂᖏᒍᑦ ᒐᕙᒪᑐᖃᒃᑯᑦ 
ᐊᒥᑦᑐᕐᒥᐅᓂᒃ 1968−1969−ᖑᑎᓪᓗᒍ, ᐊᐱᖅᓱᖅᑎ ᔨᐊᓂᕗ 
ᕕᐊᔅᑎ ᕿᒥᕐᕈᓇᒋᐊᓚᐅᖅᐳᖅ ᓴᓂᕋᔭᐅᑉ ᐃᓐᓄᒃᐸᓪᓕᐊᓂᖓᓂᒃ. 
ᐃᓄᐃᑦ ᐃᓱᒪᖅᓱᓐᖏᓐᓂᖅᓴᐃᑦ ᐋᓪᓚᐅᓂᖏᓐᓄᑦ 
ᐊᒥᑦᑐᕐᒥᐅᓄᑦ ᓅᑉᐸᓚᐅᖅᐳᑦ ᓴᓂᕋᔭᖕᒧᑦ ᐃᓪᓗᕐᔪᐊᖃᕐᓂᖓᓄᑦ 
ᐊᒻᒪ ᐃᓄᓕᕆᔨᖃᕐᓂᖓᓄᑦ. ᐊᒥᑦᑐᕐᒥᐅᑕᓪᓚᑦᑖᑦ, ᑕᒫᓂ 
ᐊᑯᓂ ᓄᓇᖃᖅᓯᒪᔪᑦ ᐊᒥᑦᑐᕐᒥ ᑭᖑᓪᓕᐅᓚᐅᖅᐳᑦ 
ᓄᓇᓕᖕᓄᑦ ᓅᓐᓂᕐᒥᒃ. ᕕᐊᔅᑎ ᐊᒥᑦᑐᕐᒥᐅᑕᓪᓚᑦᑖᓂᑦ 
ᐊᑯᓂᐅᓂᖅᓴᕐᓗ ᐃᓕᙵᓂᖃᖅᓯᒪᔪᑦ ᑕᒪᐅᙵ ᓄᓇᒧᑦ 
ᐃᓱᒪᑕᐅᓂᖅᓴᐅᓱᕆᓚᐅᖅᐸᖏᑦ ᐊᐅᓚᑦᑎᔨᐅᓪᓗᑎᒡᓗ 
ᐱᖁᑎᒋᔭᐅᔪᓂᑦ.

ᐊᒻᒪᑦᑕᐅᖅ ᑕᕝᕙ ᓄᓇᓕᖕᓄᑦ ᓅᑉᐸᓪᓕᐊᓂᖅ 
ᐱᕙᓪᓕᐊᒻᒪᕆᓕᓚᐅᖅᐳᖅ ᐊᑭᑦᑐᖅᐸᓪᓕᐊᓂᖏᓐᓄᑦ 
ᓱᓇᑐᐃᓐᓇᐃᑦ ᐊᑐᕆᐊᖃᖅᑕᖏᑦ. 1960 ᐊᕐᕌᒍᖏᑕ 
ᕿᑎᖅᐸᓯᐊᓂ, ᖃᒧᑕᐅᔭᑦ ᐊᒻᒪ ᕿᒧᒃᓰᑦ ᓱᓕ 
ᐃᖏᕐᕋᔾᔪᑕᐅᕙᓕᓚᐅᖅᐳᑦ ᐊᒻᒪᓗ ᐃᓄᐃᑦ ᓄᓇᑐᖃᕐᒥᓃᑦᑐᑦ 
ᓱᓕ ᐊᒻᒪ ᐃᓚᖏᑦ ᓄᓇᓕᖕᓄᑦ ᓅᓯᒪᓕᕋᓗᐊᖅᑎᓪᓗᒋᑦ. 
ᐃᓄᐃᑦ ᑕᕝᕙ ᐊᐅᓚᐅᑎᓕᖕᓂᒃ ᐱᕙᓪᓕᐊᓕᖅᑎᓪᓗᒋᑦ, 

ᐊᑲᐅᓂᖅᓴᐅᓂᖏᓐᓄᓪᓗᑭᐊᖅ ᐅᕝᕙᓗ ᕿᒻᒥᖃᕈᓐᓃᕐᓂᖏᓐᓄᑦ, 
ᐊᒃᓱᕉᑎᖃᖔᓕᓚᐅᕆᕗᑦ ᐊᑭᑐᓂᖏᓐᓂᒃ ᑕᒪᒃᑯᐊ ᐊᐅᓚᐅᑎᓖᑦ; 
ᑕᒪᓐᓇ ᐊᒃᓱᕈᕐᓇᓗᐊᕐᓂᖅᓴᐅᓚᐅᖅᐳᖅ ᐊᖑᓇᓱᒃᑎᓄᑦ 
ᑮᓇᐅᔭᓕᐅᕈᑎᖃᓐᖏᑦᑐᓄᑦ ᓴᓇᓂᒃᑯᑦ. ᐅᖅᓱᒃᓴᐅᑉ ᐊᑭᑐᓂᖓᓄᑦ 
ᖃᓪᓗᓇᔾᔨᐊᖅᑐᓄᑦ, ᕿᑐᓐᖓᒥᓂᒃ ᐃᓕᓐᓂᐊᕆᐊᖅᑎᑦᑎᔪᓄᑦ 
ᐅᕝᕙᓗ ᐋᓐᓂᐊᕕᓕᐊᖅᑐᓄᑦ ᐱᔭᕆᐊᑭᑦᑑᓚᐅᓐᖏᓚᖅ 
ᐊᑕᖐᐸᓗᒃᐸᒃᑐᓂᓗ ᐃᓄᓕᕆᔨᒃᑯᓐᓂᑦ ᑮᓇᐅᔭᖅᑖᖏᓐᓂᒃ 
ᐊᒻᒪ ᓇᒻᒥᓂᖅ ᓂᐅᕐᕈᑎᒋᔭᖏᓐᓂᒃ. ᓱᓇᑐᐃᓐᓇᐃᑦ 
ᐊᑭᑦᑐᖅᐸᓪᓕᐊᓂᐊᓗᖏᓐᓄᑦ, ᓄᓇᓕᖕᓄᑦ ᓅᑉᐸᓪᓕᐊᓂᕐᒧᑦ 
ᐊᑲᖅᓴᕈᑕᐅᕙᓪᓕᐊᓕᓚᐅᖅᐳᖅ.

ᑕᐃᔅᓱᒪᓂᐅᑎᓪᓗᒍ ᐃᓄᐃᑦ ᓄᓇᓕᖕᓄᑦ ᓅᑉᐸᓪᓕᐊᓕᖅᑎᓪᓗᒋᑦ 
ᖁᕕᐊᓇᓐᖏᑦᑐᓂᒃ ᐃᓄᐃᑦ ᐊᑐᖅᐸᓪᓕᐊᓕᓚᐅᖅᐳᑦ 
ᐃᓱᒪᖅᓱᓐᖏᓐᓂᕐᒧᑦ. ᐃᓪᓗᕐᔪᐊᑦ ᐃᓂᒃᓴᓕᐅᖅᑕᐅᔭᕆᐊᖃᕐᒪᑕ 
1960 ᐊᕐᕌᒍᖏᓐᓂ ᐃᓗᕖᑦ ᓅᑎᑕᐅᔭᕆᐊᖃᓕᓚᐅᖅᐳᑦ. 
ᑎᓴᒪᐃᑦ ᐊᖑᑏᑦ: ᒨᓯᓯ ᐅᓗᐊᑉᐸᒃ, ᒨᓯᓯ ᐊᓕᐊᓇᖅ, ᐊᐃᓴᒃ 
ᓇᖕᒪᓕᒃ ᐊᒻᒪ ᓯᒥᐅᓂ ᖃᐃᕐᓂᖅ ᑎᓕᔭᐅᓚᐅᖅᐳᑦ ᖃᓪᓗᓈᓄᑦ 
ᐃᓗᕕᕐᓂᒃ ᓅᑎᕆᖁᔭᐅᓪᓗᑎᒃ ᐃᓪᓗᒃᓴᐃ ᐃᓂᑖᖔᕐᓂᐊᕐᒪᑕ. 
ᓯᒥᐅᓂ ᐅᓂᒃᑳᓚᐅᖅᐳᖅ ᑲᒥᓯᓇ ᐃᒡᓗᓕᐅᖅᑎᒧᑦ ᐃᓗᕕᕐᓂᒃ 
ᓅᑦᑎᔭᕆᐊᖃᓚᐅᕐᓂᖏᓐᓂᒃ ᐃᒫᒃ: 

ᐃᓱᒪᒧᑦ ᐊᒃᓱᕈᕐᓇᓚᐅᖅᐳᖅ 
ᐃᓗᕕᓂᒃ ᐲᔭᐃᓕᖅᑎᓪᓗᑕ 
ᓲᖃᐃᒻᒪ ᑕᐃᒪᐃᓚᐅᖅᓯᒪᓐᖏᓐᓇᑦᑕ 
ᑕᐃᒪᐃᓕᐅᖃᑦᑕᓐᖏᓐᓇᑦᑕ. 
ᐃᓱᒫᓗᓇᖅᑐᐊᓗᒃ ᐃᓗᕕᓕᕆᓪᓗᓂ. 
ᐃᓚᖏᑦ ᑎᒦᑦ ᖁᐊᖑᓚᐅᕐᒪᑕ, 
ᐊᒃᓱᕈᕐᓇᓛᖑᓪᓗᑎᒃ ᐃᓐᓇᑦᑕ ᑎᒥᕕᓂᖏᑦ, 
ᐊᒻᒪ ᑐᐊᐸᖕᒧᑦ ᖁᐊᕐᒧᑦ ᓂᐱᓯᒪᓚᐅᖅᐳᑦ, 

ᕿᔪᖕᒧᑦ ᐴᖅᓯᒪᔫᒐᓗᐊᑦ. ᓱᕈᓰᑦ ᑎᒥᖏᑦ 
ᕿᔪᖕᒧᑦ ᐴᖅᑕᐅᓯᒪᓚᐅᓐᖏᓚᑦ; 
ᐃᒻᒧᓯᖅᓯᒪᑐᐃᓐᓇᖅᑐᑦ ᖃᓪᓗᓈᖅᑕᓄᑦ. 
ᐃᓚᖏᑦ ᕿᑐᒃᑐᒐᐅᔭᕐᒧᑦ ᐴᖅᓯᒪᑐᐃᓐᓇᖅᑐᑦ. 
ᐃᓚᖏᑦ ᓴᐅᓃᓐᓇᕈᖅᓯᒪᓚᐅᓐᖏᓚᑦ. 
ᐃᓚᖏᑦ ᓴᐅᓃᓐᓇᐅᓕᕋᓗᐊᖅᑐᑎᒃ. ᑕᐃᒫᒃ 
ᐃᓗᕕᖏᓐᓂᑦ ᐲᔭᓚᐅᖅᑕᕗᑦ. ᑕᒪᓐᓇ 
ᐊᒃᓱᕈᕐᓇᖅᑐᐊᓘᓚᐅᖅᐳᖅ. ᐃᓗᕖᖅᓯᓪᓗᓂ, 
ᑎᒥᐅᑉ ᐃᓚᖓ ᒪᓐᖑᒃᓯᒪᓪᓗᓂ, ᐃᓚᖓ 
ᖁᐊᖑᓪᓗᓂ ᓱᓕ. ᑎᐱᓕᐊᓘᓚᐅᖅᐳᑦ 
ᐃᓚᖏᑦ, ᓇᐃᒪᔪᒪᓐᖏᒃᑲᓗᐊᖅᑐᑕ. ᑎᒥᕕᓃᑦ 
ᐊᒃᑐᓗᐊᖅᑕᐃᓕᒪᓚᐅᕋᓗᐊᖅᐸᕗᑦ.59 

ᔫᓇᐃᓯ, ᐊᓕᐊᓇᐅᑉ ᓄᓕᐊᖓ, ᐅᓂᒃᑳᓚᐅᖅᐳᖅ ᑲᒥᓯᓇᒧᑦ 
ᐅᐃᖓᒎᖅ ᐃᓗᕕᓕᕆᑎᑕᐅᓚᐅᖅᐳᖅ ᓅᑎᕆᖃᑕᐅᓪᓗᓂ. 
ᓇᔭᕕᓂᖓᒎᖅ ᑕᐃᒃᑯᓇᓂ ᓅᑎᑕᐅᔪᓂᒃ ᐱᖃᑕᐅᓪᓗᓂ. 
ᐊᓕᐊᓇᕉᖅ ᐊᖏᕐᕋᖃᑦᑕᓚᐅᖅᐳᖅ “ᐃᒃᓴᒃᓯᒪᓪᓗᓂ ᑎᒥᕕᓂᐊᓘᑉ 
ᑎᐱᖓᓂᒃ, ᐳᐊᓗᖏᓪᓘᓐᓃᒃ ᑎᑉᐸᒃᓯᒪᕙᒃᑐᑎᒃ.”60 

ᓄᓇᓕᖕᓂ ᐃᓅᓯᖃᖅᐸᓪᓕᐊᓂᖅ
ᐃᓄᐃᑦ ᓅᑉᐸᓪᓕᐊᔪᑦ ᓴᓂᕋᔭᖕᒧᑦ 1960 
ᐊᕐᕌᒍᖏᓐᓂ ᐊᒃᓱᕈᕐᓇᖅᑐᒃᑰᓚᐅᖅᐳᑦ ᐃᓅᓯᖏᑦ 
ᐊᓯᔾᔨᖅᐸᓪᓕᐊᓪᓚᕆᓕᖅᑎᓪᓗᒋᑦ. ᓅᑉᐸᓪᓕᐊᓕᓚᐅᖅᐳᑦ 
ᓇᒻᒥᓂᒃ ᐊᐅᓚᑦᑐᓐᓇᕐᓂᕐᒥᑦ ᐃᓱᒪᖅᓱᕐᓂᕐᒥᑦ ᓄᓇᓕᖕᓄᑦ 
ᐊᐅᓚᑕᐅᓕᖅᑐᑎᒃ ᒐᕙᒪᒃᑯᑦ ᐱᖁᔭᖏᓐᓄᑦ. ᓴᓂᕋᔭᖕᒥ 
ᐃᓄᐃᑦ ᐃᓚᒌᑦ ᖃᐅᔨᔭᕆᐅᓕᓚᐅᖅᐳᑦ ᐃᓚᒋᓐᖏᑕᖏᓐᓂᒃ 
ᓄᓇᖅᑲᑎᖃᕐᓕᕐᓂᕐᒥᒃ ᓯᕗᓪᓕᖅᐹᑦᑎᐊᒥᒡᓗ ᑕᐃᒪᐃᒋᐅᖅᑐᑎᒃ. 
1970-ᖑᓕᖅᑎᓪᓗᒍ, ᐊᕝᕙᖅᓯᓕᓚᐅᖅᐳᑦ ᐃᓄᖏᑦ 
ᐊᒥᑦᑐᕐᒥᐅᑕᐅᓐᖏᑦᑐᓂᒃ.61 ᓲᖃᐃᒻᒪ ᓅᔾᔪᑎᖃᕈᓐᓃᕋᒥᒃ 
ᕿᒻᒥᖃᕈᓐᓃᕋᒥᒃ ᐊᒻᒪᓗ ᐊᑭᑐᓂᖏᓐᓄᑦ ᐊᐅᓚᐅᑎᓖᑦ 
ᐱᔪᓐᓇᐃᓪᓕᖕᒪᑕ, ᓄᓇᖃᓕᓚᐅᖅᐳᑦ ᐱᕕᑭᑦᑐᑯᓘᔮᖅᑐᒥᒃ 
ᓄᓇᓕᖕᓂ ᐊᖏᓗᐊᖏᑦᑐᒥᒃ ᓲᕐᓗ ᐊᐅᔭᒃᑯᑦ ᐃᓚᒌᑦ 
ᓄᓇᒋᕙᒃᑕᖏᓐᓂᒃ ᒥᑭᑎᒋᔪᒥᒃ. 

ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ ᓈᓚᒋᐊᖅᑐᖅᓯᒪᑎᓪᓗᒋᑦ, 
ᐃᓚᖏ ᐊᖑᑏᑦ ᐅᓂᒃᑳᕆᐊᖅᑐᖃᑦᑕᓚᐅᖅᐳᑦ ᓅᑎᑕᐅᕋᑖᕐᓂᕐᒥ 
ᓄᓇᓕᖕᓄᑦ ᐊᒃᓱᕈᕐᓇᕐᓂᕆᓚᐅᖅᑕᖓᓂᒃ.62 ᐃᓚᖏᑦ 
ᐊᖑᓇᓱᒃᑏᑦ ᐅᖃᖃᑦᑕᓚᐅᖅᐳᑦ “ᓇᒻᒥᓂᖅ ᐱᓇᓱᐊᕈᑎᒥᓂᒃ 
ᐊᓯᐅᔨᓯᒪᓂᕋᖅᑐᑎᒃ” ᑕᐃᔅᓱᒪᓂ. ᖃᐅᔨᒪᓚᐅᖅᑑᒐᓗᐊᑦ 
ᓄᓇᓕᖕᓂ ᐊᓐᓇᐅᒪᔭᐅᑦᑎᐊᕈᓐᓇᕐᓂᖏᓐᓂᒃ ᑭᓯᐊᓂ 
ᐊᓯᐅᔨᕙᓪᓕᐊᓕᓚᐅᖅᐳᑦ ᐊᖑᓇᓱᒍᓐᓇᕐᓂᖏᓐᓂᒃ ᑮᓇᐅᔭᒧᑦ 
ᓴᓇᓇᓱᑐᐃᓐᓇᓕᕐᓂᕐᒧᑦ ᐊᒻᒪ ᐊᐅᓚᔾᔪᑎᖃᕈᓐᓃᕐᓂᕐᒧᑦ ᓴᓂᕋᔭᖕᒥᑦ 
ᓄᓇᒋᕙᓚᐅᖅᑕᖏᓐᓄᑦ ᐆᒪᔪᖃᖅᑐᓄᑦ.

ᑯᐃᓐ ᑭᒡᒐᖅᑐᖅᑎᖓ ᕕᓐᓴᓐᑦ ᒫᓯ ᐊᒻᒪ ᐊᑖᑕ ᐱᐊᕆ ᓚᓱᐊᑦ ᐅᖃᖃᑎᖃᖅᑐᑦ 
ᐊᐃᓴᒃᑭ ᓴᑉᑲᔪᒃ ᕼᐋᓪ ᑕᓯᖓᓂ, ᓄᓇᑦᑎᐊᕐᒥ, [1978 ᐅᕝᕙᓘᓐᓃᑦ 1979-ᒥ].
ᓇᑭᙶᕐᓂᖓ: Gar Lunney, ᐅᖃᓕᒫᒐᖃᕐᕕᖕᒥᑦ ᐊᒻᒪ ᑐᖅᑯᖅᑕᐅᓯᒪᕝᕕᖕᒥ 
ᑲᓇᑕᒥ, e002265653.



15ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᓴᓂᕋᔭᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᑕᕝᕙᓂ ᓄᓇᓕᖕᓂ, ᐊᒥᓲᓐᖏᑦᑐᑯᓗᐃᑦ ᖃᓪᓗᓈᑦ 
ᐊᐅᓚᑦᑎᔨᐅᓕᓚᐅᖅᐳᑦ ᐃᓄᓕᕆᔩᑦ ᐊᒻᒪ ᐸᓖᓯᒃᑯᑦ, 
ᐊᓐᓇᐅᒪᑎᑦᑎᓇᓱᒃᑐᑦ ᐃᓄᖕᓂᒃ (ᒪᑯᓅᓇ 
ᐋᓐᓂᐊᕕᒃᑯᑦ, ᐃᓕᓐᓂᐊᕐᕕᒃᑯᑦ, ᐃᓄᓕᕆᔨᑐᖃᒃᑯ 
ᐊᒻᒪ ᐸᓖᓯᒃᑯᑦ), ᐱᖁᔭᖅᑖᖅᐸᓪᓕᐊᑐᐃᓐᓇᖅᑐᑎᒡᓗ 
ᒪᓕᒐᕐᓂᒃ ᑐᑭᓯᓇᓐᖏᑦᑎᐊᖅᑐᓂᒃ ᐃᓄᖕᓄᑦ 
ᑐᑭᓯᐅᒪᖃᑦᑕᐅᑎᓐᖏᓗᐊᕐᓂᖏᓐᓄᑦ. ᖃᓪᓗᓈᑦ 
ᐊᐅᓚᑦᑎᔨᐅᓚᐅᖅᐳᑦ ᑮᓇᐅᔭᓕᕆᓂᕐᒥᒃ ᐊᒻᒪ ᐃᒻᒥᓂᒃ 
ᐃᓚᓕᐅᑎᑦᑎᐊᕋᓱᓕᖅᑐᑎᒃ ᐃᓄᐃᑦ ᐱᓕᒫᖏᓐᓄᑦ 
ᑲᒪᒋᔭᐅᕙᓚᐅᖅᑐᓂᒃ ᐃᓚᒌᓄᑦ ᓇᒻᒥᓂᓂᖅ ᐃᓱᒪᖅᓲᑕᐅᓪᓗᑎᒃ. 
ᑕᒪᑐᒪ ᖄᒃᑲᓐᓂᐊᒍᑦ, ᑮᓇᐅᔭᓕᐅᕐᓂᒃᑯᑦ ᓴᓇᓂᖅ ᓱᓕ 
ᐱᓇᓱᒃᑕᐅᔪᓐᓇᓗᐊᖅᑎᓐᓇᒍ ᐃᓄᖕᓄᑦ.

ᐱᒋᐊᕐᓂᖓᓂᑦ, ᐃᓄᐃᑦ ᒪᓕᒋᐊᖃᖅᑎᑕᐅᓚᐅᖅᐳᑦ ᖃᓪᓗᓈᑦ 
ᒪᓕᒐᓕᐊᖏᓐᓂᒃ ᕿᒻᒦᑦ ᒥᒃᓵᓄᑦ. ᐋᖅᑭᒋᐊᖅᑕᐅᓂᖏᑦ 
ᒪᓕᒐᐃᑦ ᕿᒻᒥᓄᑦ 1955−ᒥ ᐱᖃᓯᐅᔾᔨᓕᓚᐅᖅᐳᖅ 
ᓈᓚᒡᕕᖃᕐᕕᖕᓂᒃ, ᐱᖃᓯᐅᑎᓪᓗᒍ ᕚᒃᔅ ᒪᐃᓐ. 
ᐃᓄᐃᑦ ᐊᒥᓱᑦ ᐅᓂᒃᑳᕆᐊᖅᑐᖃᑦᑕᓚᐅᖅᐳᑦ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᐊᒻᒪ ᑭᓪᓕᓯᓂᐊᖅᑎᓄᑦ 
ᖃᐅᔨᒪᓚᐅᖅᑑᒐᓗᐊᒡᒎᖅ ᕿᒻᒥᓄᑦ ᒪᓕᒐᐅᓕᖅᑐᓂᒃ ᑭᓯᐊᓂ 
ᓇᒻᒥᓂᖅ ᕿᒻᒦᑦ ᓂᕿᒃᓴᖅᓯᐅᖅᑐᑎᒃ ᐃᐲᖔᖃᑦᑕᓚᐅᕐᒪᑕ 
ᓄᓇᓕᖕᓂᓗ ᓇᕈᓕᖅᐸᒃᑐᑎᒃ. ᔫᓕᐊ ᐊᒪᕈᐊᓕᒃ ᐅᓂᒃᑳᓚᐅᖅᐳᖅ 
ᑲᒥᓯᓇ ᐃᒡᓗᓕᐅᖅᑎᒧᑦ ᐅᐃᖓᑕᒎᖅ ᕿᒻᒥᖏᑦ ᐃᐲᔾᔮᕐᓂᕐᒪᑕ 
ᐅᐃᒌᒃ ᐋᓐᓂᐊᕕᓕᐊᖅᓯᒪᑎᓪᓗᒋᑦ ᑕᕝᕙ ᐊᒃᓯᕕᖕᒧᑦ ᐅᐸᖕᓂᕐᒪᑕ 
ᑐᖁᕋᖅᑕᐅᓪᓗᑎᒃ, ᑕᐃᒪᐃᑦᑐᒐᓚᐅᖃᑦᑕᕐᓂᕐᓗᑎᒃ ᑕᒫᓂ 
ᓴᓂᕋᔭᖕᒥ.63 

ᐃᓚᖏᑦ ᕿᒻᒦᑦ ᑐᖁᕋᖅᑕᐅᖃᑦᑕᓕᕐᓂᕐᐳᑦ ᑕᒫᓂ ᓄᓇᓕᖕᓂ. 
ᐃᓄᐃᑦ ᓴᓇᔭᖅᑐᖅᑎᑕᐅᓯᒪᔪᑦ ᓄᓇᓕᖕᓄᑦ ᐊᒻᒪ ᕿᑐᓐᖓᖏᓐᓂᒃ 
ᐃᓕᓐᓂᐊᕆᐊᖅᑎᑦᑎᓯᒪᔪᑦ ᑲᒪᔪᓐᓇᐃᓪᓕᑎᑕᐅᓚᐅᖅᐳᑦ 
ᕿᒻᒥᖏᓐᓂᒃ. ᒨᓯᓯ ᐊᓕᐊᓇᖅ ᐅᓂᒃᑳᓚᐅᖅᐳᖅ ᑕᒪᓐᓇᒎᖅ 
ᕿᒻᒥᓄᑦ ᒪᓕᒐᖃᓕᕐᓂᖅ ᐊᒃᑐᐃᓂᕐᓘᑎᖃᓚᐅᖅᐳᖅ 
ᐃᓅᓯᖏᓐᓂᒃ, ᓯᓕᔅᑏᓄ ᐅᑦᑐᐃᒐᖅ, ᓴᓇᑎᑕᐅᒐᒥ 
ᒐᕙᒪᒃᑯᓐᓄᑦ, ᑐᖁᕋᐃᓐᓂᕐᒪᑦ 8-ᓂᒃ ᐊᓕᐊᓇᐅᑉ ᕿᒻᒥᖏᓐᓂᒃ 
ᐊᐅᔭᐅᓕᖅᑎᓪᓗᒍ. ᕿᒻᒦᔭᖅᑕᐅᓂᖅ ᐊᒃᑐᐃᓂᕐᓗᓚᐅᖅᐳᖅ 
ᐃᓄᖕᓂᒃ ᐃᓚᖏᓐᓂᒃ ᐊᖑᓇᓲᑎᖃᕈᓐᓃᕋᒥᒃ, ᐱᓗᐊᖅᑐᒥᒃ 
ᓂᐅᕕᐊᒃᓴᐃᑦ ᓂᖀᑦ ᑎᒥᒧᑦ ᐱᐅᓐᖏᑦᑐᕈᓗᐃᑦ ᑭᓯᐊᓂ 
ᓴᖅᑭᖃᑦᑕᖅᑎᓪᓗᒋᑦ. ᐊᐃᑦᑖᖑᒐᓗᐊᕐᓕ ᑕᒪᓐᓇ ᐃᒫᒃ 
ᑐᑭᑖᖅᓯᒪᖕᒪᑦ, ᐃᓄᐃᑦ ᐆᒪᔪᖃᑦᑎᐊᖅᑐᒦᒃᑲᓗᐊᖅᑐᑎᒃ, 
ᐱᔾᔪᑎᒃᓴᖃᕈᓐᓃᕋᒥᒃ ᐱᔪᓐᓇᐃᓪᓕᑎᑕᐅᓪᓗᑎᒃ. 
ᕿᒻᒦᔭᐃᖁᔨᓂᕉᖅ, ᐅᓂᒃᑳᓚᐅᖅᐳᖅ ᔭᐃᒃ ᐃᕿᐱᕆᐊᖅ, 
ᐱᒋᐊᖃᑦᑕᓚᐅᖅᐳᖅ ᐃᓄᓕᕆᔨᒃᑯᓐᓂᑦ.64 

ᓴᓇᔭᒃᓴᖅᑕᖃᓐᖏᓐᓂᖓ ᑮᓇᐅᔭᓕᐅᕋᓱᒡᓗᓂ 
ᐊᑲᐅᓐᖏᓕᐅᕈᑕᐅᖃᑦᑕᓚᐅᕆᕗᖅ ᐃᓄᖕᓄᑦ ᓴᓂᕋᔭᖕᒥᐅᓄᑦ. 
ᐅᓂᒃᑳᓕᐊᖑᓯᒪᔪᑦ 1970 ᐊᕐᕌᒍᖏᓐᓂ ᓇᓗᓇᐃᖅᓯᓯᒪᒋᕗᑦ 
ᐃᓄᖕᓄᑦ ᐊᔪᕐᓇᐸᓗᓚᐅᕐᓂᖓᓂᒃ ᓴᓇᔭᒃᓴᖅᑖᕐᓂᕐᒥᒃ, 
ᐱᖃᓯᐅᑎᓪᓗᒋᑦ ᑕᒪᐅᓐᖓᖅᓯᒪᔪᑦ ᐋᓐᓂᐊᕕᓕᐊᖅᑐᑦ. 
ᐃᓪᓗᓕᐅᕐᓂᖅ ᓄᖅᑲᒐᓚᒃᓯᒪᓕᓚᐅᕐᒪ ᐊᒻᒪᓗ ᓈᓚᒃᑎᒃᑯᑦ 
ᐊᐅᓚᓂᖏᑦ ᓱᒃᑲᐃᓪᓕᕙᓪᓕᐊᓕᓚᐅᕐᒪᑕ 1960 ᐊᕐᕌᒍᖏᑕ 
ᓄᖑᓐᓂᖏᓐᓂ. 1968-ᖑᑎᓪᓗᒍ, 8-ᖏᓐᓇᑯᓗᐃᑦ ᐃᓄᐃᑦ 
ᓴᓇᑎᑕᐅᓚᐅᖅᐳᑦ ᓈᓚᒡᕕᖕᒥ; ᑎᓴᒪᐃᓐᓇᓐᖑᖅᑐᑎᒃ 
ᐊᕐᕌᒍᑎᓪᓗᒍ 1969−ᒥ.65 ᑯᐊᐸᒃᑯᑦ ᐱᒋᐊᓚᐅᖅᐳᑦ 1973−ᒥ 
ᓴᓂᕋᔭᖕᒥ. ᐱᒋᐊᖅᑎᑦᑎᔪᖃᕋᓱᖃᑦᑕᖅᑐᕕᓂᐅᒐᓗᐊᖅᑕᐅᖅ 
ᓴᓇᓐᖑᐊᕐᓂᕐᒧᑦ ᑮᓇᐅᔭᓕᐅᕋᓱᖕᓂᕐᒥᒃ ᑭᓯᐊᓂ ᑕᒪᓐᓇ 
ᖃᑭᔪᓐᓇᓪᓚᕆᓚᐅᓐᖏᓚᖅ. ᐊᒻᒪᑦᑕᐅᖅ ᐃᖃᓗᓕᕆᓂᕐᒥᒃ 
ᐱᒋᐊᖅᑎᑦᑎᔪᖃᕐᓂᕋᓗᐊᕆᓪᓗᓂ ᓴᓂᕋᔭᐅᑉ ᑕᓯᖓᓂ, ᑭᓯᐊᓂ 
ᐊᒥᓲᓐᖏᑦᑐᓂᒃ ᐃᓄᖕᓂᒃ ᓴᓇᔨᖃᕐᓂᖅᑐᑎᒃ, ᐃᖃᓗᒐᓱᒃᑎᓂᒃ 
ᐊᒻᒪ ᐴᖅᑲᐃᔨᖏᓐᓂᒃ.66 

ᐊᓯᐅᔨᕙᓪᓕᐊᓕᕐᓂᖅ ᐊᖑᓇᓲᑎᒃᓴᖏᓐᓂᒃ, ᐃᓄᐃᑦ ᓄᓇᓕᖕᓂ 
ᐊᕕᒃᑐᖅᓯᒪᓂᖏᓐᓄᓪᓗ ᐊᒻᒪ ᓴᓇᔭᒃᓴᖅᑕᖃᑦᑎᐊᓐᖏᓐᓂᖓᓄᑦ 
ᐃᓄᐃᑦ ᓵᑉᐸᓪᓕᐊᓕᓚᐅᖅᐳᑦ ᐃᒥᐊᓗᖕᒧᑦ ᐱᒋᐊᖅᑐᒍ 
1970 ᐊᕐᕌᒍᖏᓐᓂᑦ. ᐅᓂᒃᑳᑦ ᐅᖃᐅᑎᖃᖅᓯᒪᔪᑦ ᐃᓄᖕᓂᒃ 
ᐋᖓᑦᑐᕕᓂᕐᓂᒃ ᓈᓚᒡᕕᐅᑉ ᐃᓗᐊᓂ ᓇᓂᔭᒃᓴᐅᕗᑦ, 
ᑭᓯᐊᓂ ᐱᓗᐊᓕᖃᑦᑕᖅᓯᒪᓚᐅᓐᖏᓚᑦ ᐃᓱᒫᓘᑕᐅᓇᑎᒡᓗ. 
1967−ᒥ, ᑭᓯᐊᓂ, ᐸᓖᓯᒃᑯᑦ ᐃᓱᒫᓗᓕᖅᐸᓪᓕᐊᓕᓚᐅᖅᐳᑦ 
ᐃᓄᐃᑦ ᐊᖓᔮᖃᑦᑕᕐᓂᖏᓐᓂᒃ, ᐱᓗᐊᖅᑐᒥ 
ᐃᓄᐃᑦ ᑐᔪᕐᒥᕕᖓᓐᓂ. ᑕᒪᓐᓇ ᐅᖃᐅᑕᐅᓯᒪᕗᖅ 
“ᐱᐅᒍᓐᓃᖅᐸᓪᓕᐊᓪᓚᕆᖕᓂᖓᓂᒃ ᓱᒃᑲᔪᒥᒃ.” ᑕᐃᒪᐃᑦᑐᓪᓕ 
ᐃᒡᓗᓕᖕᒥ ᑲᒪᒋᔭᐅᖃᑦᑕᕋᓗᐊᖅᑎᓪᓗᒋᑦ ᐃᓐᓇᖏᓐᓄᑦ, ᐸᓖᓯᒃᑯᑦ 
ᓴᓂᕋᔭᖕᒥ ᐃᓱᒪᒋᔭᖃᓚᐅᖅᐳᑦ ᓴᓂᕋᔭᖕᒥᐅᑕᐅᓐᖏᑦᑐᓄᑦ 
ᐊᖓᔮᕐᓂᖅ ᐱᓂᕐᓘᑕᐅᕙᓗᐊᕐᓂᖓᓂᒃ, ᐃᓐᓇᖏᓐᓄᑦ ᑕᒪᓐᓇ 
ᐱᓕᕆᐊᖑᔪᓐᓇᕐᓇᓂᓗ ᑕᒪᒃᑯᐊ ᐋᓪᓚᐅᖕᒪᑕ.67 ᑖᒃᑯᐊ 
ᐊᓪᓚᐅᓂᖏᑦ ᐊᖓᔮᖃᑦᑕᖅᑐᑦ ᖃᓪᓗᓈᖑᔪᒃᓴᐅᓐᓂᖅᐳᑦ ᐊᒻᒪ 
ᐃᒡᓗᓕᖕᒥᐅᑕᑦ ᐃᒥᕆᐊᖅᑐᖅᓯᒪᔪᑦ ᑕᒪᐅᖓ ᐊᒻᒪᓗ ᐅᐊᓕᓂᕐᒥᐅᑦ 
ᐃᓄᐃᑦ. ᐅᓪᓗᑕᒫᖅ ᐊᖓᑦᑐᖃᖃᑦᑕᓕᖅᑎᓪᓗᒍ, ᐸᓖᓯᒃᑯᑦ 
ᐱᔪᓐᓇᕐᓂᖃᓗᐊᖅᑰᔨᓚᐅᓐᖏᓚᑦ ᓴᓂᕋᔭᖕᒥ ᐃᓂᖃᓐᖏᒻᒪᑕ ᓱᓕ. 
ᓄᓇᓖᑦ ᑕᕝᕙ ᑕᒪᑐᒥᖓ ᐋᖓᔮᖃᑦᑕᕐᓂᕐᒥᒃ ᐋᖅᑭᒃᓯᒋᐊᓕᓚᐅᖅᐳᑦ 
ᓇᒻᒥᓂᖅ ᐃᒥᐊᓗᖃᖅᑕᐃᓕᑎᑦᑎᓕᖅᑐᑎᒃ ᓄᓇᓕᖏᓐᓂ. ᒪᐃ 20, 
1977−ᒥᑦ ᐱᒋᐊᕐᓗᒍ ᐱᖁᔭᓂᒃ ᓱᕋᐃᓇᖅᓯᓚᐅᖅᐳᖅ ᐃᒥᐊᓗᖕᒥᒃ 
ᑎᑭᑎᑦᑎᓂᕐᒥᒃ, ᓂᐅᕕᐊᒃᓴᖃᕐᓂᕐᒥᒃ ᐊᒻᒪ ᐃᒥᐊᓗᖃᕐᓂᕐᒥᒃ 
20km ᐃᓗᐊᓂ ᓄᓇᓖᑦ, ᐱᖃᓯᐅᑎᓐᖏᒃᑲᓗᐊᖅᑐᒍ ᓈᓚᒡᕕᒃ 
ᖃᓪᓗᓈᓕᒃ. ᐃᓄᐃᑦ ᓴᓂᕋᔭᖕᒥᐅᑦ ᐃᒥᕆᐊᖅᑐᕈᓐᓇᓚᐅᖅᐳᑦ ᓱᓕ 
ᓈᓚᒡᕕᖕᒧᑦ.68 

ᓄᓇᓖᑦ ᑕᒪᑐᒥᖓ ᐱᓕᕆᓂᖏᑦ ᓇᓗᓇᐃᖅᓯᓚᐅᖅᐳᑦ 
ᐊᓐᓂᕈᓱᒃᑲᓗᐊᕐᓂᖏᓐᓂᒃ ᐃᓅᖃᑎᒌᑦᑎᐊᕐᓂᕐᒥᒃ 
ᓄᓇᓕᖕᓂ, ᐊᒻᒪᓗ ᐊᐅᓚᑦᑎᓂᕐᒥᒃ ᓇᒻᒥᓂᖅ ᓄᓇᓕᖏᓐᓂ 
ᐅᑎᖅᑎᑦᑎᕙᓪᓕᐊᓕᓚᐅᖅᐳᑦ ᐃᓄᐃᑦ. ᓲᖅᑲᐃᒻᒪᓘᓐᓃᑦ ᓄᓇᓖᑦ 
ᐱᓇᓱᑦᑎᐊᓚᐅᖅᐳᑦ ᓴᓂᕋᔭᐅᑉ ᐱᕙᓪᓕᐊᓂᖓᓂᒃ ᓂᕈᐊᕐᓂᒃᑯᑦ. 
1973-ᖑᑎᓪᓗᒍ ᓂᕈᐊᕐᓇᐅᓕᕐᒪᑦ ᓄᓇᓕᖕᓂ, 83%−ᖏᑦ 
ᓂᕈᐊᕈᓐᓇᖅᑐᑦ ᓂᕈᐊᕆᐊᖅᑐᓚᐅᖅᐳᑦ.69 ᑭᓯᐊᓂᓕ ᓄᓇᓖᑦ 
ᐅᑎᖅᑎᑦᑎᓇᓱᖕᓂᖏᑦ ᓇᒻᒥᓂᖅ ᐊᐅᓚᑦᑐᓐᓇᕐᓂᕐᒥᒃ ᑕᐃᔅᓱᒪᓂ 
ᐱᒋᐊᓕᑕᐃᓐᓇᓚᐅᖅᐳᑦ. 1975−ᒥ, ᓄᓇᓕᖕᓂ ᑲᑎᒪᔨᖏᑦ 
ᐊᐅᓚᑦᑎᓇᓱᓚᐅᖅᐳᑦ ᓄᓇᓕᖕᓂ ᑲᒪᔨᖃᓐᖏᒃᑲᓗᐊᕐᓗᑎᒃ, 
ᓇᒻᒥᓂᖅ ᐊᐅᓚᑦᑐᒪᓕᕋᒥᒃ. ᒫᔾᔨ 1976−ᒥ ᖃᐅᔨᕙᓪᓕᐊᓕᓚᐅᖅᐳᑦ 
ᑲᒪᔨᖃᓐᖏᓪᓗᑎᒃ ᓇᒻᒥᓂᖅ ᐊᐅᓚᑦᑎᔪᓐᓇᓐᖏᓐᓂᖏᓐᓂᒃ 
ᐃᓕᓐᓂᐊᖅᓯᒪᓐᖏᑕᖏᓐᓂᒃ, ᑕᐃᒪᓐᓇᓗ ᐅᓂᒃᑳᖅᑐᖃᓚᐅᖅᐳᖅ 
ᓄᓇᑦᑎᐊᑉ ᑲᒥᓯᓇᖓ ᑕᒪᐅᖓ ᑎᑭᓯᒪᑎᓪᓗᒍ.70 ᓴᓂᕋᔭᖕᒥᐅᑦ 
ᑐᒃᓯᕋᕆᐊᖅᑐᖅᓯᒪᓚᐅᖅᐳᑦ ᑕᐃᑉᓱᒧᖓ ᓇᒻᒥᓂᖅ 
ᓄᓇᓕᖕᓂ ᐊᐅᓚᑦᑎᔪᒪᓕᖅᐸᓪᓕᐊᓂᖏᓐᓂᒃ. ᑮᓇᐅᔭᓂᒃ 
ᐱᕙᓪᓕᐊᑎᑦᑎᓇᓱᖕᓂᖅ ᓴᖅᑭᑎᑕᐅᒋᐊᖃᓚᐅᖅᐳᖅ, ᐊᒻᒪ ᓄᓇᓖᑦ 
ᑲᑎᕝᕕᒋᒍᓐᓇᕋᔭᖅᑕᖏᓐᓂᒃ ᐱᔪᒪᓕᖅᑐᑎᒃ ᐊᒻᒪ ᑲᒪᔪᒪᓕᖅᑐᑎᒃ 
ᐃᓪᓗᓕᕆᓂᕐᒥᒃ ᑕᒪᓐᓇ ᐱᕚᓪᓕᖁᓪᓗᒍ. ᑐᓐᖓᓇᑦᑎᐊᓚᐅᖅᐳᑦ 
ᑖᒃᑯᐊ ᓄᑖᓂᒃ ᐱᓕᕆᔾᔪᑕᐅᓕᖅᑐᓂᒃ ᐊᒻᒪ ᓄᓇᓕᐅᓕᖅᑐᓂᒃ 
ᐊᐅᓚᑦᑎᑦᑎᐊᕈᒪᓕᖅᑐᑎᒃ. ᐊᒻᒪᑦᑕᐅᖅ ᓴᖅᑭᑎᑦᑎᖁᔨᓚᐅᖅᐳᑦ 
ᐸᓖᓯᒃᑯᓐᓂᒃ ᓄᓇᓕᖏᓐᓂ, ᐊᒻᒪ ᐅᖄᓚᐅᑎᑖᕐᓗᑎᒃ ᐊᒻᒪ 
ᓈᓚᐅᑎᑖᕐᓗᑎᒃ ᓄᓇᓕᖕᓂ.71 ᓄᓇᓖᑦ ᐅᖄᓚᐅᑎᑖᓚᐅᖅᐳᑦ 
1976−ᒥ ᐊᒻᒪ ᐸᓖᓯᒃᑯᑦ ᐃᓂᑖᓚᐅᕆᕗᑦ ᓴᓂᕋᔭᖕᒥ 
1987-ᖑᓕᖅᑎᓪᓗᒍ. 

ᐱᔭᕇᕈᑖ
ᐊᒥᑦᑐᕐᒥᐅᑦ ᑕᐃᒪᓐᖓᓂᐊᓗᒃ ᓄᓇᖃᖅᓯᒪᓕᖅᑎᓪᓗᒋᑦ 
ᑕᒫᓂ, ᓈᓚᒡᕕᓕᐅᕐᓂᖏᑦ ᐅᓇᑕᖅᑎᒃᑯᑦ (ᕚᒃᔅ ᒪᐃᓐ) 
1955−57−ᒥᓂᑦ ᓅᔾᔪᑕᐅᕙᓪᓕᐊᒻᒪᕆᓕᓚᐅᖅᐳᖅ ᐊᒻᒪ 

ᑕᐃᔅᓱᒪᓂᑕᖏᑦ 1950ᒥ-1975ᒧᑦ ᐊᒻᒪᓗ ᕿᑭᖅᑕᓂ ᓱᓗᔪᒥᒃ ᑭᒡᓕᓯᓂᐊᖅᑏᑦ: ᐊᕕᑦᑐᖅᓯᒪᔪᑦ ᐅᓂᒃᑳᓕᐊᑦ ᐊᒻᒪᓗ 
ᖃᐅᔨᓴᕈᑏᑦ ᐊᔾᔨᐅᖏᑦᑐᑦ ᑭᒡᒐᖅᑐᐃᕗᑦ ᐃᓄᐃᑦ ᐊᑐᖅᓯᒪᔭᕕᓂᖏᓐᓂᒃ ᑕᕝᕙᓂ ᐊᕐᕌᒍᓂᑦ ᓵᓚᓯᐊᖑᔭᐅᓚᐅᖅᓯᒪᑎᓪᓗᒋᑦ, 
ᐃᓄᐃᑦ ᐅᓂᒃᑳᖅᑎᓪᓗᒋᑦ. 

ᑖᒃᑯᐊᑦ ᐅᓂᒃᑳᓕᐊᑦ ᑐᑭᓯᐅᒪᔾᔪᑎᑖᖅᑎᑦᑎᕗᑦ ᒐᕙᒪᒃᑯᑦ ᑐᑭᑖᕈᑎᒋᕙᑦᑕᕕᓂᖏᓐᓂᒃ ᑕᒪᒃᑯᐊᓗ ᑐᑭᑖᕈᑎᕕᓂᖏᑦ ᖃᓄᖅ 
ᐊᑦᑐᐃᓂᖃᕐᓂᕐᒥᖔᑕ ᐃᓄᖕᓄᑦ, ᓱᓕ ᐅᓪᓗᒥᒧᑦ ᐃᒃᐱᒋᔭᐅᕙᑦᑎᓪᓗᒋᑦ.

ᑖᒃᑯᐊᑦ ᐊᕐᕌᒍᖏᑦ ᑕᐃᔅᓱᒪᓂᕋᑖᖑᑎᓪᓗᒋᑦ ᐅᓪᓗᒥ ᐆᒻᒪᑦᑎᐊᖅᑯᑦ ᕿᑭᖅᑖᓗᒻᒥᐅᓄᑦ, ᐊᒻᒪᓗ ᑭᒡᓕᓯᓂᐊᖅᑎᒃᑯᓐᓄᑦ 
ᐅᓂᒃᑳᕆᐊᖅᑐᖃᑦᑕᕐᓂᒃᑯᑦ, ᐃᓄᐃᑦ ᐅᖃᐅᓯᖃᓚᐅᖅᑯᑦ ᐊᑐᖅᓯᒪᔭᑦᑎᓐᓂᑦ ᑕᐃᔅᓱᒪᓂ. ᑖᒃᑯᐊᑦ ᐅᓂᒃᑳᓕᐊᑦ ᑎᑎᖅᑲᐃᓪᓗ 
ᐃᑲᔪᖅᑐᐃᔪᑦ ᐅᕙᑦᑎᓐᓅᖓᕗᑦ. ᑕᒪᓐᓇ ᐱᓕᕆᐊᖑᓯᒪᓂᖓ ᐅᖃᐅᓯᒃᑯᑦ ᐅᓂᒃᑳᓕᐅᖃᑦᑕᕐᓂᕆᕙᑦᑕᑐᖃᕆᔭᖏᓐᓂ ᐃᓄᐃᑦ 
ᑐᙵᕕᒋᔭᐅᓪᓗᓂ ᓇᑭᙶᖅᓯᒪᓂᑦᑎᓐᓄᑦ ᐃᓄᖕᓄᑦ ᐅᓂᒃᑳᖅᑕᐅᑎᓪᓗᒋᑦ, ᐃᓄᐃᑦ ᐅᓂᒃᑳᕐᕕᐅᑎᓪᓗᒋᑦ, ᐃᓄᖕᓄᓪᓗ 
ᑐᕌᖓᓪᓗᓂ.

ᐅᕙᓐᓄᑦ ᐊᑦᑐᐊᖓᒻᒥᔪᖅ ᐊᓈᓇᑦᓯᐊᕆᓚᐅᖅᑕᕋ ᖃᐅᔨᓚᐅᖅᓯᒪᖏᑦᑕᕋ, ᑐᖁᓚᐅᖅᓯᒪᒻᒪᑦ ᐋᓐᓂᐊᕕᓕᐊᖅᓯᒪᓪᓗᓂ 
ᖃᓪᓗᓈᓂ ᕼᐋᒻᒥᐅᓪᑕᓐᒥ; ᐅᓇ ᐃᕐᙳᑕᓐᓅᖓᕗᖅ, ᑐᑭᓯᒍᓐᓇᕐᓂᐊᕐᒪᑕ ᐃᓚᕗᑦ ᐊᑐᖅᓯᒪᔭᖏᓐᓂᒃ; ᑐᕌᖓᒻᒥᔪᖅ 
ᒪᒃᑯᓐᓂᖅᓴᓄᑦ ᑲᓇᑕᒥ, ᐅᓂᒃᑳᕆᔭᑦᑎᓐᓂ ᑐᑭᓯᒍᓐᓇᕐᓂᐊᒪᑎᑦᑕᐅᖅ.

ᐃᓚᒃᑲᓄᑦᑕᐅᖅ ᑕᐃᒪᐃᒻᒪᑦ, ᑕᐃᒪᐃᒃᑭᕗᖅ ᐊᓯᖏᓐᓄᑦ ᐃᓚᒌᓄᑦ ᓄᓇᑦᑎᓐᓂ.

ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᖅᑲᐅᒪᓇᑦᑎᐊᖅᑐᒥᒃ ᐱᔾᔪᑎᖃᖅᑐᒥᒃ ᐱᓕᕆᐊᒃᓴᐅᓯᒪᕗᖅ ᕿᑭᖅᑕᓂ 
ᐃᓄᖁᑎᖏᓐᓄᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐅᐱᒍᓱᒻᒪᕆᒃᑭᕗᑦ ᑎᒍᒥᐊᖅᑎᐅᓯᒪᓂᕐᒥᓄᑦ ᑕᒪᑐᒥᖓ ᐱᓕᕆᐊᕐᒥᒃ.

E7-1865

ᔫ. ᐅᑲᓕᖅ ᐃᔨᑦᓯᐊᖅ ᐊᖓᔪᖅᑳᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐃᖃᓗᐃᑦ, ᓄᓇᕗᑦ 2013



20ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᓴᓂᕋᔭᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᐱᒋᐊᕈᑕᐅᔪᖅ 
ᐱᓕᕆᓂᐅᔪᒥ ᕿᑭᖅᑕᓂ 
ᓱᓕᔪᒥᒃ ᑭᓪᓕᓯᓂᐊᖅᑎᓂᑦ
ᐅᓇ ᐱᓕᕆᓂᐅᔪᖅ ᐱᒋᐊᓚᐅᖅᐳᖅ ᓱᕋᐃᓂᐅᔪᒥ ᐊᑯᓂᐅᔪᒥ ᓂᐱᖃᙱᓐᓂᐅᔪᒥ. 1990−ᖏᓐᓂ, ᐃᓄᐃᑦ 
ᐱᓕᕆᓂᖃᕐᔪᐊᓚᐅᖅᐳᑦ ᖃᒪᒋᔭᖃᕐᓂᕐᒥ ᓇᖕᒥᓂᖅ ᐱᓕᕆᐊᕆᔭᖏᓐᓂ ᐅᕘᓇ ᓄᓇᕗᒻᒥ ᓄᓇᑖᕋᓱᐊᕐᓂᕐᒥ 
ᐊᖏᕈᑎᒥ ᐊᒻᒪ ᓴᖅᑭᑎᑕᐅᓂᖓᓂ ᓄᓇᕗᒻᒥ. ᐸᕐᓇᒃᓯᒪᓕᓚᐅᖅᐳᑦ ᖃᐅᔨᓴᕐᓂᕐᒥ ᑕᐃᔅᓱᒪᓂᑐᖃᕐᒥ, ᐃᓚᖃᖅᑐᒥ 
ᓱᔪᐃᓂᐅᔪᒥ ᐱᓕᕆᓂᐅᔪᒥ ᐊᖏᓛᖑᔪᒥ ᐊᓯᔾᔨᕐᓂᐅᔪᒥ, 1950−ᒥ 1975−ᒧᑦ. ᑐᑭᓯᒃᑲᓐᓂᕈᒪᓚᐅᖅᐳᑦ ᓇᖕᒥᓂᖅ 
ᐃᓅᓯᖏᓐᓂ ᐊᒻᒪ ᑕᐃᒃᑯᓄᖓ ᐃᓅᓯᕆᔭᐅᓚᐅᖅᑐᒥ ᐊᖓᔪᖅᑳᖏᓐᓂ, ᐊᑖᑕᑦᑎᐊᒃᑯᖏᓐᓂ ᐊᓈᓇᑦᑎᐊᒃᑯᖏᓐᓂ, 
ᐊᒻᒪ ᖃᑕᙳᑎᖏᓐᓂ ᖃᖓᐅᓂᐅᔪᒥ ᐊᖏᕐᔪᐊᖅᑐᒥ ᓇᓗᓇᖅᑕᐅᓯᒪᔪᒥ ᐆᒪᔪᓄᑦ ᒪᓕᒐᐅᔪᓂ, ᐊᐅᓪᓚᖅᑎᑕᐅᓪᓗᑎᒃ 
ᐃᓕᓐᓂᐊᕆᐊᖅᑎᑕᐅᕙᓚᐅᖅᑐᓂ, ᐃᓅᓕᓴᖅᑕᐅᓂᕐᒧᑦ ᐊᐅᓪᓚᖅᑎᑕᐅᕙᓚᐅᖅᑐᓂ, ᐊᖏᐸᓗᒃᑐᒥ ᐃᓄᒋᐊᖑᔪᓂ 
ᓅᑎᑕᐅᓂᐅᔪᓂ, ᐊᒻᒪ ᓱᕋᒃᓯᒪᔪᓂ ᐱᓕᕆᐊᖑᓂᐊᕐᓂᕋᖅᑕᐅᔪᓂ ᐃᒡᓗᖃᖅᑎᑕᐅᓂᕐᒥ ᐊᒻᒪ ᐃᖅᑲᓇᐃᔮᖃᕐᓂᕐᒧᑦ. 
ᐊᑕᐅᓯᐅᔪᒥ ᐱᓗᐊᖅᑐᒥ ᐃᕐᐱᒋᔭᐅᕐᔪᐊᖅᑐᒥ ᐊᒃᓱᕈᕐᓇᕐᓂᐅᔪᒥ ᓇᑭᙶᕐᓂᖓᓂ ᐊᒻᒪ ᐃᓱᒫᓗᓗᐊᕐᓇᑦᑐᒥ 
ᐃᖅᑲᐅᒪᓂᐅᔪᓂ ᒐᕙᒪᒃᑯᑦ ᐱᓕᕆᐊᕆᔭᖓᓂ ᓄᖑᑎᑦᑎᓂᕐᒥ ᕿᒻᒥᓂᑦ (ᐃᓄᐃᑦ ᕿᒧᒃᓯᐅᑎᖏᓐᓂ ᕿᒻᒥᓂ) ᓄᓇᓕᖕᓂᑦ. 
ᕿᒻᒦᑦ ᐅᑭᖅᑕᐅᒐᔪᓚᐅᖅᐳᑦ ᐃᓂᖅᑎᕆᙱᑦᐊᖅᖢᑎᒃ ᑲᓇᑕᒥ ᐸᓖᓯᒃᑯᓐᓂ ᐊᒻᒪ ᐊᓯᖏᓐᓂ, ᕿᒪᐃᓪᓗᑎᒃ ᐊᒥᓱᓂ ᐃᓄᖕᓂ 
ᐅᑭᐅᒃᑯᑦ ᐃᖏᕐᕋᔾᔪᑎᖃᔮᕈᓐᓃᖅᖢᑎᒃ. ᐃᓕᖅᑯᓯᐅᔪᒥ ᕿᒻᒦᑦ ᐱᓪᓚᕆᐅᓚᐅᖅᐳᑦ ᐊᖑᓇᓱᖕᓂᕐᒧᑦ ᐊᒻᒪ ᐊᐅᓪᓛᕐᓂᕐᒧᑦ, 
ᐊᒻᒪ ᐱᓐᓇᕆᔭᐅᓪᓗᑎᒃ ᐊᐃᑉᐸᕆᔭᐅᓪᓗᑎᒃ, ᐅᓇ ᐱᓕᕆᐊᖑᓂᐅᔪᖅ ᐊᒃᑐᖅᓯᓂᖃᕐᔪᐊᓚᐅᖅᐳᖅ ᖃᓄᐃᙱᑦᑎᐊᕐᓂᐅᔪᒥ 
ᑕᒪᒃᑭᓄᑦ ᐃᓄᖕᓂ ᐃᓚᒌᖑᔪᓄᑦ. ᐊᑐᖅᑕᐅᓂᑯᖓ ᓱᓕ ᐋᓐᓂᕐᓇᖅᐳᖅ ᐊᒥᓱᓄᑦ ᐃᓄᖕᓄᑦ ᕿᑭᖅᑕᓂ ᐊᕕᒃᑐᖅᓯᒪᓂᐅᔪᒥ. 

ᐊᑯᓂᒻᒪᕆᐊᓗᒃ, ᐊᒥᓱᑦ ᐃᓄᐃᑦ ᐃᓗᐃᓪᓕᕿᓚᐅᖅᐳᑦ ᓂᐱᖃᕐᓇᑎᒃ. ᐊᓯᖏᑦ ᐅᖃᓪᓚᒃᐸᓚᐅᖅᐳᑦ ᓂᙵᐅᒪᓪᓗᑎᒃ, 
ᐅᔾᔨᕈᓱᒃᖢᑎᒃ ᐊᑐᕐᓂᑯᖏᑦ ᒪᓕᒃᑑᔮᕐᓂᖓᓂ ᐊᑐᖅᑕᐅᕙᒃᑐᒥ ᐊᔪᕐᓇᓚᐅᖅᑐᒥ ᑐᑭᓯᔭᕆᐊᒃᓴᖅ, ᑭᓯᐊᓂ ᐱᒻᒪᕆᐅᓂᖓᓂ 
ᑐᑭᓯᐅᒪᓂᕐᒧᑦ ᐊᑲᐅᙱᓕᐅᕈᑕᐅᔪᓂ ᓄᓇᓕᖕᓂ ᐅᓪᓗᒥᐅᔪᒥ. ᐅᑯᐊ ᐃᒃᐱᒍᓱᖕᓂᐅᔪᑦ ᑐᕌᖅᑎᑦᑎᓚᐅᖅᐳᑦ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᓐᓂᑦ (QIA) ᐊᐱᖅᓱᕐᓂᕐᒥ ᐃᓄᑐᖃᕐᓂ 2004−ᒥ ᐊᔾᔨᒌᙱᑦᑐᓂ ᐊᑲᐅᙱᓕᐅᕈᑕᐅᔪᓂ 
ᐱᔾᔪᑎᖃᖅᑐᒥ ᓅᑎᑕᐅᓂᐅᔪᓂ ᓄᓇᓕᖕᓄᑦ. 2007−ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓴᖅᑭᑎᑦᑎᓚᐅᖅᐳᑦ 
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ (QTC), ᐃᓂᐅᔪᒥ ᐃᓄᐃᑦ ᒪᑐᐃᖓᑦᑎᐊᕐᓗᑎᒃ ᐅᖃᓪᓚᒍᓐᓇᕐᓗᑎᒃ ᐊᔪᕐᓇᖅᑐᓂ 
ᖃᓄᐃᓐᓂᐅᔪᓂ ᐊᕐᕌᒍᒐᓴᓂ ᑭᖑᓂᐊᒍᑦ ᒪᕐᕈᖓᓂ ᓄᓇᕐᔪᐊᒥ ᐅᓇᑕᕐᔪᐊᕐᓂᐅᔪᒥ ᐊᒻᒪ ᑐᑭᓯᐅᒪᒃᑲᓐᓂᕐᓂᕐᒥ ᖃᓄᖅ 
ᓄᓇᓕᐅᔪᑦ ᐋᖅᑭᒃᑕᐅᓚᐅᕐᓂᖏᓐᓂ ᐊᒻᒪ ᐊᑭᓪᓚᕆᖏᑦ ᐊᓯᔾᔨᕐᓂᐅᔪᓄᑦ.

ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᖃᐅᔨᓴᖅᑕᐅᓂᐅᔪᖅ ᒪᕐᕉᖕᓂ ᖃᓂᒌᒃᑐᓂ ᐱᔾᔪᑎᓕᖕᓂ ᖃᓄᐃᓕᐅᕐᓂᐅᔪᓂ. 
ᓯᕗᓪᓕᖅ ᑲᑎᖅᓱᐃᓂᕐᒥ ᓱᓕᔪᓂ ᐅᓂᒃᑲᐅᓯᓂ ᖃᓄᐃᓐᓂᐅᓚᐅᖅᑐᓂ ᕿᑎᐊᓂ 1950−ᒥ ᐊᒻᒪ 1975−ᒧᑦ ᐃᓄᖕᓂ 
ᐊᑐᓚᐅᖅᓯᒪᔪᓂ ᐅᕘᓇ ᐊᔪᕐᓇᖅᑐᐊᓗᖕᒥ ᐱᓕᕆᓂᐅᔪᒥ, ᐊᒻᒪᓗᑦᑕᐅᖅ ᕿᑐᕐᙵᖏᓐᓂ ᐃᖅᑲᐅᒪᐃᓐᓇᖅᑐᓂ 
ᐊᒃᓱᕉᓴᖕᓂᕆᓚᐅᖅᑕᖏᓐᓂ ᐊᖓᔪᖅᑳᖏᓐᓂ ᐊᒻᒪ ᐊᓯᖏᓐᓂ ᐃᓚᖏᓐᓂ. ᑲᒥᓴᓇ ᐃᒡᓗᓕᐅᕐᑎ ᐊᒻᒪ ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑎᒃᑯᑦ ᐃᖅᑲᓇᐃᔭᖅᑎᖏᑦ ᐊᐅᓪᓛᓚᐅᖅᐳᑦ ᑕᒪᒃᑭᓄᑦ 13−ᖑᔪᓄᑦ ᓄᓇᓕᐅᔪᓂ ᕿᑭᖅᑕᓂ ᐊᕕᒃᑐᖅᓯᒪᓂᐅᔪᒥ 
ᕿᑎᐊᓂ ᔭᓄᐊᕆ 2008−ᒥ ᐊᒻᒪ ᒪᐃ 2009−ᒧᑦ, ᐊᒻᒪ ᖃᐃᖁᔨᓪᓗᑎᒃ ᐱᔪᒪᔪᓕᒫᓂᒃ ᓄᓇᖃᖅᑎᐅᔪᓂ ᐅᖃᐅᓯᖃᕐᓂᖏᓐᓂ 
ᐃᖅᑲᐅᒪᓂᖏᓐᓂ ᐊᒻᒪ ᐃᒃᐱᒋᓯᒪᔭᖏᓐᓂ ᖃᓄᖅ ᐃᓅᓯᖏᑦ ᐊᓯᔾᔨᓚᐅᖅᓯᒪᓂᖓᓐᓂ. ᐱᓕᕆᓚᐅᕆᕗᑦ ᑐᓵᑎᑦᑎᓂᐅᔪᓂ 
ᐃᓄᖕᓄᑦ ᓄᓇᓕᐅᔪᒥ ᐋᑐᕚᒥ, ᐊᒻᒪ ᐊᑭᓖᓪᓗᑎᒃ ᐅᑎᒧᑦ ᐳᓚᕋᕐᓂᐅᔪᓂ ᑕᒪᒃᑭᓄᑦ ᓄᓇᓕᐅᔪᓄᑦ 2010 ᐱᒋᐊᕐᓂᐸᓗᐊᓂ 
ᐅᓂᒃᑳᕆᓂᕐᒥ ᓇᓂᔭᐅᓂᐅᔪᓂ ᐊᒻᒪ ᐊᐱᖅᓱᕐᓂᕐᒧᑦ ᐅᖃᐅᓯᒃᓴᐅᔪᓂ ᑐᒃᓯᕋᖅᑕᐅᔪᓄᑦ ᐊᑐᖁᔭᐅᓇᔭᖅᑐᓂ. ᐃᓚᖃᖅᖢᓂ 
ᐊᐱᖅᓱᖅᑕᐅᓂᐅᔪᓂ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᐊᕆᓚᐅᖅᓯᒪᔭᖏᓐᓂ 2004−ᒥ, ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑏᑦ ᓱᓕᔪᓂ ᐅᓂᒃᑲᐅᓯᓕᐅᓚᐅᖅᐳᑦ 350−ᐸᓗᖕᓂ ᐃᓄᖕᓂ. ᑐᓵᑎᑕᐅᓂᐅᔪᑦ ᐱᓕᕆᐊᖑᓚᐅᖅᐳᑦ 
ᓴᖑᓴᕋᐃᓐᓂᖅᓴᐅᓪᓗᓂ ᑕᐃᒪᐃᒐᔪᒃᑐᓂ ᒪᓕᒐᑎᒍᑦ ᐱᓕᕆᐊᖑᓂᐅᕙᒃᑐᓂ, ᑭᓯᐊᓂ ᓇᓗᓇᐃᖅᓯᓂᕐᒧᑦ ᐱᓪᓚᕆᐅᓂᖓᓂ 
ᐱᓕᕆᐊᒃᓴᐅᔪᒥ, ᑲᒥᓴᓇ ᐃᒡᓗᓕᐅᕐᑎ ᐊᐱᕆᓚᐅᖅᐳᖅ ᑕᒪᒃᑭᓂ ᖁᙱᐊᕐᓂᑰᔪᓂ ᓇᓗᓇᐃᖅᓯᓂᖏᓐᓂ 
ᐅᖃᕋᔭᕐᓂᖏᓐᓂ ᓱᓕᔪᒥᒃ ᐱᐅᓂᖅᐹᖑᔪᒥ ᖃᐅᔨᒪᓂᖏᓐᓂ. ᐃᒃᐱᒍᓱᑦᑎᐊᓚᐅᕆᕗᖅ ᐃᓱᒪᓕᐊᖑᔪᒥ ᓴᓇᔭᐅᔪᒥ 
ᖃᔅᓯᐊᕐᔪᖕᓂ ᐃᓄᖕᓂ ᐊᑐᕐᓂᑯᖏᓐᓂ ᐊᓯᒧᑦ ᑕᑯᔭᐅᖁᔭᐅᙱᓐᓂᖏᓐᓂ.

ᖄᒃᑲᓐᓂᐊᒍᑦ ᐃᓕᑦᑎᓂᕐᒥ ᖃᓄᐃᓐᓂᐅᔪᓂ ᐊᒻᒪ ᐊᒃᑐᐃᓂᐅᔪᓂ ᐅᕘᓇ ᓱᓕᔪᒥᒃ ᐅᓂᒃᑲᐅᓯᓂᑦ, ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑏᑦ ᐱᔭᕇᖅᓯᓚᐅᕆᕗᑦ ᐱᔭᕆᑐᔪᒥᒃ ᐃᑦᑕᕐᓂᓴᓕᕆᓂᕐᒧᑦ ᐱᓕᕆᐊᖑᔪᒥ ᐊᒻᒪ ᐊᐱᖅᓱᓚᐅᖅᐳᑦ ᖃᓪᓗᓈᓂ 
ᐃᖅᑲᓇᐃᔭᓚᐅᖅᑐᓂ ᐊᕕᒃᑐᖅᓯᒪᓂᐅᔪᒥ ᑕᐃᑲᓂ ᐱᓕᕆᓂᐅᔪᒥ. ᐃᓚᒋᔭᐅᔪᒥ ᐃᓄᖕᓂ ᐊᐱᖅᓱᖅᑕᐅᔪᓂ ᖃᔅᓯᒐᓚᖕᓂ 
ᓄᖅᑲᖓᓕᖅᑐᓂ ᑲᓇᑕᒥ ᐸᓖᓯᐅᓚᐅᖅᑐᓂ, ᒐᕙᒪᒃᑯᓐᓂ ᐱᓕᕆᔨᕐᔪᐊᖑᔪᓂ, ᐊᒻᒪ ᐃᓕᓐᓂᐊᕐᓂᐅᔪᒥ ᖃᐅᔨᓴᖅᑎᐅᔪᓂ.

ᑕᑯᒃᓴᐅᓂᐅᔪᖅ
ᐅᓂᒃᑳᖅᑎᑦ
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ ᐊᑭᓕᒃᓴᖃᖅᐳᑦ ᐊᒥᓱᓄᑦ ᐊᖑᑎᓄᑦ ᐊᒻᒪ ᐊᕐᓇᓄᑦ ᐅᐸᓚᐅᖅᑐᓂ ᑲᑎᒪᓂᐅᔪᓄᑦ ᐊᒻᒪ 
ᐊᖏᕐᕋᒥᓂᒃ ᒪᑐᐃᖅᓯᓪᓗᑎᒃ ᑐᓂᓯᓂᕐᒥ ᓱᓕᔪᒥ ᐅᓂᒃᑲᐅᓯᓂᑦ. ᐃᓄᐃᑦ ᑐᙵᓱᒃᑎᑦᑎᑦᑎᐊᓚᐅᖅᐳᑦ ᑭᓪᓕᓯᓂᐊᖅᑎᓂ 
ᓄᓇᓕᖏᓐᓄᑦ ᐊᒻᒪ ᐃᓱᒪᖅᓱᖅᖢᑎᒃ ᐅᖃᓪᓚᓚᐅᖅᐳᑦ ᐊᒻᒪ ᓱᓕᓪᓗᑎᒃ ᐃᓅᓯᖏᓐᓂ. ᐱᓯᒪᙱᒃᑯᑎᒃ ᓱᓕᔪᓂ 
ᐅᓂᒃᑲᐅᓯᓂᑦ, ᑭᓪᓕᓯᓂᐊᖅᑏᑦ ᑕᒪᒃᑭᐅᒪᔪᒥ ᑐᑭᓯᑦᑎᐊᕋᔭᓚᐅᙱᓚᑦ ᐃᓄᖕᓄᑦ ᖃᓄᐃᓐᓂᐅᔪᓂ ᑕᒪᑐᒪᓂ ᐱᓕᕆᓂᐅᔪᒥ 
ᐊᖏᕐᔪᐊᖅᑐᒥ ᓅᓐᓂᐅᔪᒥ. ᑐᓂᓯᓚᐅᕆᕗᑦ ᐃᓱᒪᑦᑎᐊᕐᓂᐅᔪᒥ ᐊᒻᒪ ᐱᐅᔪᒥ ᐅᖃᐅᓯᒃᓴᓕᐊᓂ ᐊᒻᒪ ᐃᒪᐃᖁᔨᓇᔭᕐᓂᐅᔪᓂ 
ᐱᔾᔪᑎᖃᖅᑐᒥ ᖃᓄᐃᑦᑑᓂᖏᓐᓂ ᐊᑐᖁᔭᐅᓇᔭᖅᑐᓂ ᖁᕝᕙᖅᓴᐃᓇᔭᖅᑐᒥ ᓴᐃᒻᒪᖃᑎᒌᖕᓂᐅᔪᒥ ᐃᓄᖕᓂ ᐊᒻᒪ 
ᒐᕙᒪᐅᔪᓄᑦ. ᑕᒪᒃᑭᐅᒪᔪᒥ ᑎᑎᕋᖅᓯᒪᓂᐅᔪᒥ ᐃᓄᖕᓂ ᐃᓚᓕᐅᔾᔭᐅᓯᒪᕗᖅ ᑎᑎᕋᖅᓯᒪᓂᐅᔪᒥ ᐅᓂᒃᑳᖅᑎᓂ ᕿᑭᖅᑕᓂ 
ᓱᓕᔪᒥᒃ ᑭᓪᓕᓯᓂᐊᖅᑏᑦ ᐃᑭᐊᖅᑭᕕᖓᓐᓂ.

ᐃᑦᑕᕐᓂᓴᓕᕆᓂᕐᒧᑦ ᑎᑎᖅᑲᖁᑕᐅᔪᓂ ᐊᒻᒪ ᐅᖃᓕᒫᒐᓕᐊᓂ
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᖃᐅᔨᓴᕐᓂᐅᔪᒥ ᑲᑎᙵᔪᓂ ᑲᑎᖅᓱᐃᓚᐅᖅᐳᑦ ᐊᒻᒪ ᕿᒥᕐᕈᓪᓗᑎᒃ ᐊᑐᐃᓐᓇᐅᔪᒥ 
ᐃᑦᑕᕐᓂᓴᓕᕆᓂᕐᒥ ᐊᒻᒪ ᒪᕐᕈᖓᓂ ᓇᑭᙶᕐᓂᐅᔪᒥ ᐱᓕᕆᓂᐅᔪᒥ ᑕᐅᑐᒃᑕᑐᐊᖃᑲᐃᓐᓇᕐᓂᐅᔪᒥ, 1950−ᒥ 1975−ᒧᑦ. 
ᐅᓇ ᐃᓚᖃᓚᐅᖅᐳᖅ ᖃᐅᔨᓴᕐᓂᐅᔪᓂ ᐊᑑᑎᓕᖕᓂ ᑎᑎᖅᑲᖁᑕᐅᔪᓂ ᐅᖃᓕᒫᒐᖃᕐᕕᖕᒥ ᐊᒻᒪ ᐃᑦᑕᕐᓂᓴᓕᕆᓂᕐᒧᑦ 
ᓄᓇᑦᓯᐊᕐᒥ, ᑲᓇᑕᒥ ᐸᓖᓯᒃᑯᓐᓂ, ᓂᐅᕕᖅᑎᒃᑯᓐᓂ (Hudson’s Bay Company), ᐊᒻᒪ ᐋᖕᓕᑲᓂ ᐊᒻᒪ ᐃᒃᓯᕋᕐᔪᐊᒃᑯᓐᓂ 
ᑎᒥᖁᑕᐅᔪᓂ. ᑕᐅᓴᓐ−ᒐᓚᖕᓂ ᑎᑎᖅᑲᖁᑕᐅᔪᓂ ᖃᕋᓴᐅᔭᒃᑰᖅᑎᑕᐅᓚᐅᖅᐳᑦ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ 
ᖃᐅᔨᓴᖅᑕᐅᓂᕐᒧᑦ ᑎᑎᕋᖅᓯᒪᔪᓂᒃ ᖃᐅᔨᓴᖅᑕᐅᓯᒪᔪᓂ ᑲᑎᖅᓱᖅᑕᐅᓂᐅᔪᓂ.

ᓄᓇᙳᐊᑦ
ᓄᓇᙳᐊᑦ ᑐᓂᓯᕗᑦ ᐱᒻᒪᕆᐅᔪᓂ ᐅᓂᒃᑳᕆᓯᒪᓂᐅᔪᓂ ᖃᓄᖅ ᐃᓄᐃᑦ ᐃᓅᕙᓚᐅᕐᓂᖏᓐᓂ ᐊᒻᒪ ᐊᑐᖅᖢᑎᒃ ᓄᓇᕗᒻᒥ 
ᐊᕙᓗᓯᒪᔪᒥ ᒫᓐᓇᐅᔪᒥ−ᐅᓪᓗᒥᒥ ᓄᓇᓕᖏᓐᓂ. ᐅᑯᐊ ᓄᓇᙳᐊᑦ ᐊᖏᕐᓂᖃᙱᓚᑦ ᑕᐃᒪᐃᒐᔪᒃᑯᒥ ᐃᓱᒪᒋᔭᐅᓂᐅᔪᒥ 
ᖃᓪᓗᓈᑦ ᓄᓇᖓᓐᓂ ᐅᑭᐅᖅᑕᖅᑐᑦ “ᐃᓄᖃᙱᓐᓂᖓᓂ.” ᖄᒃᑲᓐᓂᐊᒍᑦ ᑕᑯᒃᓴᐅᑎᑦᑎᓂᕐᒥ ᐃᓂᐅᔪᓂ ᐃᓚᒌᑦ 
ᓄᓇᒋᕙᒃᑕᖏᓐᓂ, ᐅᓂᒃᑳᕆᓂᐅᔪᒥ 1900−ᖏᓐᓂ ᓄᓇᙳᐊᓂ ᐃᓚᖃᖅᐳᖅ ᐃᓂᐅᔪᒥ ᐊᑎᖏᓐᓂ ᓇᓗᓇᐃᖅᓯᔪᒥ 
ᖃᓄᖅ ᐃᓄᐃᑦ ᖃᐅᔨᒪᓂᖏᓐᓂ ᐊᒻᒪ ᐊᑐᖅᐸᓚᐅᕐᓂᖏᓐᓂ ᓄᓇᒥ, ᓴᓂᓕᐊᓂ ᐊᐅᓪᓛᖅᐸᖕᓂᖏᓐᓂ ᐊᖅᑯᑎᖏᓐᓂ, 
ᐊᒻᒪ ᐱᐅᓛᖑᔪᓂ ᐃᓂᐅᔪᓂ ᐊᖑᓇᓱᒡᕕᐅᕙᒃᑐᓂ. ᑕᐃᒪᐃᑦᑐᒥ ᑐᓴᒐᒃᓴᓂ ᐋᖅᑭᒃᑕᐅᕙᓪᓕᐊᓕᓚᐅᖅᐳᖅ ᐸᐃᑉᐹᑎᒍᑦ 
1840 ᓯᕗᓂᐊᓂ. ᑭᓯᐊᓂ, ᐃᓚᖏᓐᓂ ᑕᒪᒃᑭᐅᒪᓛᖑᔪᒥ ᓄᓇᙳᐊᓂ ᑕᐃᒃᑯᐊ ᓴᖅᑭᑎᑕᐅᓯᒪᔪᓂ ᐃᓄᖕᓂ ᐃᓄᐃᑦ ᓄᓇᒥ 
ᐊᑐᖅᑕᐅᓂᖓᓄᑦ ᐊᒻᒪ ᐃᓄᖃᕐᓂᖓᓂ ᐱᓕᕆᐊᒃᓴᐅᔪᒥ (1976) ᐊᒻᒪ ᓄᓇᕗᒻᒥ ᓄᓇᙳᐊᖑᔪᒥ (1992).

ᖄᒃᑲᓐᓂᐊᒍᑦ ᑐᓴᒐᒃᓴᐃᑦ (2024 ᑎᑎᕋᖅᓯᒪᓂᐅᔪᖅ)
ᐅᓂᒃᑳᓕᐊᑦ ᑎᑎᕋᖅᑕᐅᒋᐊᙵᓚᐅᖅᑐᑦ 2010−ᒥ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᐅᕘᓇ ᑎᓕᐅᕆᔭᐅᓂᖓᓂ 
ᔭᐃᒥᓯ ᐃᒡᓗᓕᐅᕐᑎ, ᑲᒥᓴᓇ, ᐊᒻᒪ ᒫᑕᓕᓐ ᕆᐊᑦᕘᓐ, ᐃᓱᒻᒥᖅᑐᐃᔨ, ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ. ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᐊᒃᓴᐅᔪᒧᑦ ᐊᐅᓚᑦᑎᔨᐅᔪᑦ 2013−ᒥ ᐅᑯᐊᖑᓚᐅᖅᐳᑦ ᐸᑕᓂ ᔅᑳᑦ, ᓇᕙᕋᓇ ᐸᕗᕆᑦᔅ, ᐊᒻᒪ 
ᓵᓐᑐᕋ ᖃᐅᓐᓇᖅ.

ᓯᕗᓪᓕᐅᓪᓗᑎᒃ ᑎᑎᕋᖅᑎᐅᔪᑦ ᑕᒪᒃᑭᒐᓚᖕᓂ ᐅᓂᒃᑳᓕᐊᖑᔪᓂ ᐅᑯᐊᖑᓚᐅᖅᐳᑦ ᔫᓕ ᕼᐃᐊᕆᔅ, Contentworks Inc. 
ᐊᒻᒪ ᕕᓕᑉ ᐱ. ᒎᓪᑦᕆᖕ, Ph.D. ᑎᑎᕋᕐᓂᕐᒧᑦ ᐊᒻᒪ ᖃᐅᔨᓴᕐᓂᕐᒧᑦ ᐃᑲᔪᖅᓱᐃᓂᐅᔪᒥ ᑐᓂᔭᐅᓚᐅᖅᐳᖅ ᔫᓐ ᐹᑦ ᒥᓗᕐ, ᕗᕌᓐᓯᔅ 
ᓚᕙᒃ, ᕋᐃᔭᓐ ᓵᑯᓪᑎᓐ, ᕗᐹᖕᒃ ᔭ. ᑕᔅᑐᕐ, ᐋᓇ ᒋᐅᓪᒧᕐ, ᐋᓕᔅ ᒐᓚᐃᔅ, ᑎᕇᓴ ᐃᐊᑯᐸᓕ, ᓇᑖᓴ ᒧᐊᕆᓴᓐ, ᓕᓐᑕ ᕌᑦᕗᑦ ᐊᒻᒪ 
ᐳᕋᐃᔭᓐ ᑳᒧᕆᓐ. 

ᐃᓄᒃᑎᑑᕆᔭᐅᓂᖓᓂ ᑲᑎᙵᓂᐅᔪᑦ ᐅᓂᒃᑳᓕᐊᓄᑦ ᑎᑎᕋᖅᑕᐅᔪᓄᑦ 2013−ᒥ ᐃᓚᖃᓚᐅᖅᐳᑦ ᔭᐃ ᐊᕐᓇᒃᑲᖅ, ᒪᓕ ᑰᓕ, 
ᔪᓕᐊ ᑕᒻᓴᓴᓐ, ᕗᕌᓂᑲ ᑑᕗᕐ, ᐃᓕᓴᐱ ᐃᑭᓪᓗᐊᖅ, ᐃᒪᓕ ᐃᕐᓂᖅ, ᑕᐃᕕᑦ ᔪᐊᓇᓯ, ᓕᐅᓂ ᑲᑉᐱ, ᐳᔾᔪᑦ ᑯᓱᒐᖅ, ᓃᓇ ᑑᑑ, 
ᐊᒻᒪ ᐸᓛᓐᑎᓇ ᑐᓗᒑᕐᔪᒃ. 

ᐱᓕᕆᓂᐅᔪᒥ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ ᐊᔪᕐᓇᕋᔭᓚᐅᖅᐳᖅ ᑮᓇᐅᔭᑎᒍᑦ ᐃᑲᔪᖅᓱᐃᓂᖃᓚᐅᙱᒃᑯᓐᓂ 
ᐅᑯᓇᓂ ᑲᑐᔾᔨᖃᑎᒌᖑᔪᓂ: ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ; ᓄᓇᕗᒻᒥ ᑐᙵᕕᒃᑯᑦ; ᒪᑭᕕᒃ ᑎᒥᖁᑕᐅᔪᑦ; ᐅᐊᓪᑐᕐ ᐊᒻᒪ 
ᑕᖕᑲᓐ ᒍᐊᑕᓐ ᑐᙵᕕᐅᔪᒥ; ᕘᖅᑎᐊ; ᐃᓄᐃᑦ ᖃᖓᑕᓲᖓ; ᐅᓈᓕᒃ ᖃᖓᑕᓲᖅᑏᑦ; ᑭᐊᓐ ᐳᐊᕆᒃ ᖃᖓᑕᓲᖅᑏᑦ ᓕᒥᑎᑦ.



22ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᓴᓂᕋᔭᒃ ᓄᓇᓕᖕᓂ ᐊᑐᖅᑕᐅᓂᑯᓂ

ᐅᓂᒃᑳᓕᐊᓂ ᑲᑎᖅᓱᐃᓯᒪᓂᐅᔪᑦ
ᐃᓗᓯᑦᑎᒍᑦ ᖃᓄᐃᓐᖏᓯᐊᕐᓂᖅ 
1950-1975

ᑭᓪᓕᓯᓂᐊᖅᑏᑦ 
ᑭᖑᓪᓕᐹᕐᓯᐅᑎᒋᓪᓗᒋᑦ 
ᐅᓂᒃᑳᖏᑦ: ᑲᔪᓯᑎᑦᑎᓂᖅ 
ᓴᐃᒻᒪᖃᑎᒌᓐᓂᕐᒥ

ᕿᒥᕐᕈᔭᐅᓂᖏᑦ ᐸᓖᓯᒃᑯᑦ ᐊᒻᒪᓗ 
ᐃᓄᐃᑦ ᕿᒻᒦᔭᖅᑕᐅᓂᖏᑕ 
ᒥᒃᓵᓄᑦ ᐅᓂᒃᑳᑦ

ᐃᒃᐱᐊᕐᔪᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᑲᖏᖅᑐᒑᐱᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐊᐅᓱᐃᑦᑐᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᒡᓗᓕᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᒡᓗᓕᕆᓂᖅ ᐃᒡᓗᓕᕆᔨᑦ 
ᕿᑭᕐᑖᓗᖕᓂ 1950-1975

ᐃᓕᓐᓂᐊᕐᓂᖅ ᕿᑭᖅᑖᓗ  
1950-1975

ᐃᖃᓗᐃᑦ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᑭᒻᒥᕈᑦ ᓄᓇᓕᖕᓂ ᐊᑐᖅᑕᐅᓂᑯᓂ, 
1950-1975

ᑭᙵᐃᑦ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓅᒋᐊᕐᓂᖏᑦ ᐃᓄᐃᑦ ᐃᓅᓯᖏᑦᑕ 
1950-1975

ᐱᐅᓯᐅᓯᒪᔪᖅ ᐸᓖᓯᓄᑦ 
ᕿᑭᖅᑖᓗᒻᒥ 1950-1975

ᐸᖕᓂᖅᑑᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐱᕙᓪᓕᐊᔪᓕᕆᓂᖅ 
ᒪᑭᒪᔾᔪᑎᔅᓴᓕᕆᓂᖅ ᕿᑭᖅᑖᓗᒻᒥ 
1950-1975

ᒥᑦᑎᒪᑕᓕᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᕿᑭᖅᑕᕐᔪᐊᖅᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᕿᒻᒦᑦ 1950-1975

ᖃᐅᓱᐃᑦᑐᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓴᓂᑭᓗᐊᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓴᓂᕋᔭᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᓱᒪᒋᐊᓐᖓᐅᑎᖏᑦ 
ᑲᓇᑕᒥ ᓵᓚᖃᑖᖅᑲᕐᓂᕐᒥᑦ: 
ᒐᕙᒪᒃᑯᑦ ᐊᖏᔪᖅᑲᐅᑎᑦ 
ᐱᔪᓐᓇᐅᑎᖃᖅᑐᑎᒃ ᐊᒻᒪᓗ 
ᕿᑭᖅᑖᓗᒻᒥ

ᐊᒥᓱᓂ ᐊᕐᕌᒎᔪᓂ, ᐃᓄᐃᑦ ᐃᓄᑐᖃᐃᑦ ᕿᑭᖅᑕᓂ (ᕿᑭᖅᑖᓗᖕᒥ) ᐊᕕᒃᑐᖅᓯᒪᓂᐅᔪᒥ ᐸᒡᕕᓵᕆᔭᐅᓂᖏᓐᓂ 
ᐃᓗᑐᔪᒥ ᐃᔨᖅᓯᒪᓂᐅᔪᒥ ᔭᒐᐃᓂᐅᔪᒥ ᐃᖅᑲᐅᒪᓪᓗᑎᒃ ᖃᓄᖅ ᐃᓅᓯᖏᑦ ᐊᓯᔾᔨᓚᐅᕐᓂᖏᓐᓂ ᐊᕐᕌᒍᒐᓴᓂ 
1950 ᑭᖑᓂᐊᓂ. ᐱᔾᔪᑎᖃᖅᑐᓂ ᐅᓂᒃᑳᓕᐊᓂ ᐊᒻᒪ ᐊᓯᐊᒎᖅᑐᓂ ᖃᐅᔨᓴᖅᑕᐅᓂᐅᔪᓂ ᐆᒥᖓ ᑲᑎᙵᓂᐅᔪᒥ 
ᕿᒥᕐᕈᕗᖅ ᐱᔾᔪᑎᖃᖅᑐᓂ ᓴᖅᑭᓚᐅᖅᑐᓂ ᐱᓕᕆᑎᓪᓗᒋᑦ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ. 
ᐱᒋᐊᓚᐅᖅᑐᒥ ᑐᑭᓯᒋᐊᕐᓂᕐᒥ ᖃᐅᔨᒐᓱᖕᓂᐅᔪᒥ ᑐᖁᕋᐃᓂᐅᔪᒥ ᕿᒧᒃᓯᐅᑎᓂ ᕿᒻᒥᓂᑦ ᕿᓚᒻᒥᐅᔪᒥ 
ᐱᕈᓚᐅᖅᐳᖅ ᐃᓚᖃᕐᓂᖓᓂ ᐊᓯᖏᓐᓂ ᐊᑐᖅᑕᐅᓂᑯᓂ ᑲᒪᓇᖅᑐᓂ ᐱᖅᑯᓯᕆᙱᑕᓄᑦ ᐱᐅᓯᖃᓕᖅᑎᑕᐅᓂᕐᒥ 
ᐊᓯᔾᔨᕐᓂᐅᔪᓂ.

ᑲᒥᓴᓇ ᔭᐃᒥᓯ ᐃᒡᓗᓕᐅᕐᑎᐅᑉ ᑭᖑᓪᓕᖅᐹᖑᔪᒥ ᐅᓂᒃᑳᓕᐊᖓ, ᑕᐃᒎᓯᓕᖕᒥ ᑎᑭᐅᑎᓂᖅ ᓴᐃᒻᒪᖃᑎᒌᖕᓂᕐᒥ, 
ᐊᒻᒪ 22−ᖑᔪᓂ ᐃᓚᒋᔭᐅᔪᓂ ᐱᔾᔪᑎᖃᖅᑐᓂ ᐊᒻᒪ ᑕᐃᔅᓱᒪᓂᑐᖃᖅ ᐅᓂᒃᑳᓕᐊᓂ ᑎᑎᕋᖅᑕᐅᔪᓂ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖑᔪᓂ ᐃᓄᒃᑎᑐᑦ ᐊᒻᒪ ᖃᓪᓗᓈᑎᑐᑦ ᓄᕕᓯᕗᖅ ᑕᑯᒃᓴᐅᓂᐅᔪᒥ ᓱᓕᔪᒥᒃ ᐅᓂᒃᑲᐅᓯᓂᑦ ᐊᒻᒪ 
ᑎᑎᖅᑲᖁᑕᐅᔪᓂ ᑲᑎᖅᓱᖅᑕᐅᔪᓂ ᑕᐃᑲᓂ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ ᒪᓕᒃᑐᒥ 1950-1975−ᒧᑦ 
ᐱᓕᕆᓂᐅᔪᒥ.

